
Ibirimo

IGAZETI YO KWIGWA

25 GASHYANTARE 2013–3 WERURWE 2013

Gira ubutwari Yehova ari kumwe nawe!

IPAJI YA 7 • INDIRIMBO: 60, 23

4-10 WERURWE 2013

Ntukemere ko hagira ikigutandukanya na Yehova

IPAJI YA 12 • INDIRIMBO: 106, 51

11-17 WERURWE 2013

Komeza kwegera Yehova

IPAJI YA 17 • INDIRIMBO: 52, 65

18-24 WERURWE 2013

Gukorera Imana nta cyo wicuza

IPAJI YA 22 • INDIRIMBO: 91, 39

25-31 WERURWE 2013

Abasaza b’Abakristo ni ‘abakozi bakorana natwe kugira ngo tugire ibyishimo’

IPAJI YA 27 • INDIRIMBO: 123, 53



IBICE BYO KWIGWA

▪  Gira ubutwari Yehova ari kumwe nawe!

Abantu benshi bavugwa mu Byanditswe bagaragaje ubutwari n’ukwizera. Gusuzuma bimwe mu byababayeho bizatuma tugira ukwizera gukomeye kandi dukorere Yehova tubigiranye ubutwari. Iki gice kirimo isomo ry’umwaka wa 2013.

▪  Ntukemere ko hagira ikigutandukanya na Yehova

▪  Komeza kwegera Yehova

Hari ibintu byinshi tutihitiramo mu buzima. Muri byo hakubiyemo ababyeyi bacu, abo tuvukana n’aho tuvukira. Uko si ko bimeze ku birebana n’ubucuti tugirana na Yehova. Dushobora guhitamo kugirana na we imishyikirano ya bugufi cyangwa ntitubihitemo. Muri ibi bice havugwamo ibintu birindwi tutagombye kwemera ko bidutandukanya na Yehova.

▪  Gukorera Imana nta cyo wicuza

Buri wese muri twe afite ibintu yakoze yumva yicuza. Icyakora, ntitugomba kwemera ko ibyo bintu twicuza biduca intege mu murimo dukorera Imana. Muri iki gice, turi buvane isomo ku ntumwa Pawulo mu birebana no gukomeza gukorera Yehova nta cyo twicuza.

▪  Abasaza b’Abakristo ni ‘abakozi bakorana natwe kugira ngo tugire ibyishimo’

Mu rwandiko rwa kabiri Pawulo yandikiye Abakorinto, yasobanuye ko we na bagenzi be bari ‘abakozi bakoranaga na bo kugira ngo bagire ibyishimo’ (2 Kor 1:24). Abasaza b’Abakristo bakurikiza bate ibyo Pawulo yavuze? Kandi se, buri wese muri twe yakora iki kugira ngo atume mu itorero harushaho kurangwa ibyishimo? Muri iki gice turi busuzume ibyo bibazo.



IBINDI

 3  Bitanze babikunze muri Noruveje

32  Gahunda yateguwe neza yageze ku bintu bishimishije

KU GIFUBIKO: Umugabo n’umugore we bari mu kiruhuko cy’iza bukuru barimo bigisha umuntu Bibiliya, bicaye ku ibaraza ry’inzu iri mu gace kitwa Camp Perrin muri Hayiti. Bamwe mu bantu bo muri Hayiti bari baragiye mu mahanga, urugero nk’uwo mugabo n’umugore we, barimo barasubira mu gihugu cyabo kugira ngo bakorere umurimo aho ababwiriza bakenewe cyane kurushaho.

HAYITI

UMUBARE W’ABABWIRIZA UGERERANYIJE N’ABATURAGE BO MURI HAYITI

1:557

ABABWIRIZA

17.954

ABANTU BIGA BIBILIYA

35.735







^ (2 Kor 1:24) Ibyo ntibishaka kuvuga ko dutegeka ukwizera kwanyu, ahubwo turi abakozi bakorana namwe kugira ngo mugire ibyishimo, kuko ukwizera kwanyu ari ko mushikamyemo.








Bitanze babikunze muri Noruveje

Roald na Fabian









MU MYAKA runaka ishize, Roald na Elsebeth, umugabo n’umugore we bari bafite imyaka hafi 50, bari babayeho neza i Bergen, umugi wa kabiri mu bunini muri Noruveje. Bo n’abana babo Isabel na Fabian, bifatanyaga mu bikorwa by’itorero ari indahemuka. Roald yari umusaza w’itorero, Elsebeth ari umupayiniya, naho Isabel na Fabian ari ababwiriza bagira ishyaka.

Icyakora, muri Nzeri 2009, abagize uwo muryango bafashe umwanzuro wo kugira ikindi kintu bakora: biyemeje kumara icyumweru babwiriza mu gace kitaruye. Ku bw’ibyo, Roald na Elsebeth hamwe na Fabian, icyo gihe wari ufite imyaka 18, bagiye ku mwigimbakirwa witwa Nordkyn uri mu ntara ya Finnmark, mu majyaruguru y’impera y’isi. Igihe bari bageze mu mudugudu wa Kjøllefjord, bifatanyije mu murimo wo kubwiriza n’abandi bavandimwe na bashiki bacu, na bo bari baragiye muri ako gace kitaruye kubwirizayo. Roald yagize ati “icyo cyumweru kigitangira, numvise nishimye kubera ko nari nakoze ibishoboka byose kugira ngo nifatanye muri uwo murimo wihariye icyumweru cyose.” Ariko muri icyo cyumweru, Roald yatangiye kumva adatuje. Kubera iki?






IKIBAZO CYABATUNGUYE


Roald yaravuze ati “twagiye kumva twumva Mario, umupayiniya ukorera muri Finnmark, atubajije niba twakwishimira kwimukira mu mugi witwa Lakselv kugira ngo dufashe itorero ry’aho ryari rifite ababwiriza 23.” Roald yatunguwe n’icyo kibazo. Yaravuze ati “jye na Elsebeth twari twarigeze gutekereza kujya gukorera umurimo aho ubufasha bwari bukenewe kurushaho, ariko twumvaga tuzabikora abana bacu baramaze gukura, batakiba mu rugo.” Ariko kandi, mu minsi mike Roald yari amaze abwiriza muri ka gace kitaruye, yabonaga ko abantu bishimiraga kwiga ibihereranye na Yehova. Icyo gihe ni bwo bari bakeneye gufashwa. Yaravuze ati “icyo kibazo cyambujije amahwemo, ndetse mara amajoro menshi ntagoheka.” Hanyuma, Mario yajyanye Roald n’umuryango we i Lakselv, mu birometero 240 mu majyepfo ya Kjøllefjord. Yashakaga ko abo bashyitsi bibonera iryo torero rito.

Igihe bari i Lakselv, Andreas, umwe mu basaza babiri b’aho, yatambagije abo bashyitsi muri ako karere, abereka n’Inzu y’Ubwami. Abagize itorero babakiranye urugwiro kandi babwira Roald na Elsebeth ko bakwishimira ko umuryango wabo uhimukira, ukabafasha mu murimo wo kubwiriza iby’Ubwami. Andreas yababwiye amwenyura ko yari yaboneye Roald na Fabian ahantu bakora ikizamini cy’abifuza akazi. Abo bashyitsi bari gukora iki?






NI UWUHE MWANZURO BARI GUFATA?


Fabian yabanje gutekereza ati “sinifuza kwimukira ino.” Gusiga incuti ze bakuranye mu itorero no kuba mu mugi muto ntibyari bimushishikaje. Nanone kandi, yari atararangiza kwiga ibijyanye n’amashanyarazi. Icyakora, igihe babazaga Isabel (icyo gihe wari ufite imyaka 21) icyo yatekerezaga ku birebana no kwimuka, yaravuze ati “ibyo ni byo nashatse kuva kera.” Ariko nyuma yaho, Isabel yaravuze ati “iyo nabitekerezagaho cyane, naribazaga nti ‘ese uyu mwanzuro urakwiriye? Ese sinzakumbura incuti zanjye? Ese nigumire mu itorero ryanjye aho ubuzima bworoshye?’” Elsebeth we yabyakiriye ate? Yaravuze ati “numvise ari nk’aho Yehova ari we wohereje umuryango wacu kubwiriza muri ako gace, ariko nanatekereje ku nzu yacu twari tukimara kuvugurura ndetse n’ibintu byose byari biyirimo twari twarashoboye kugeraho mu myaka 25.”

Elsebeth na Isabel





Igihe icyo cyumweru cyari kirangiye, Roald n’umuryango we basubiye i Bergen, ariko bakomezaga gutekereza ku bavandimwe na bashiki babo b’i Lakselv, ku birometero 2.100. Elsebeth yaravuze ati “nasenze Yehova amasengesho menshi, kandi nkomeza gushyikirana n’incuti twamenyanye twohererezanya amafoto kandi tukabwirana inkuru ziteye inkunga.” Roald yaravuze ati “nari nkeneye igihe kugira ngo igitekerezo cyo kwimuka kincengeremo neza. Nanone kandi, nagombaga gusuzuma nkareba niba kubona ibyo dukenera byari kutworohera. Twari kubaho dute? Nasenze Yehova incuro nyinshi kandi mbiganiraho n’abagize umuryango wanjye ndetse n’abavandimwe b’inararibonye.” Fabian agira ati “uko narushagaho kubitekerezaho, ni na ko narushagaho kubona ko nta mpamvu nari mfite yo kubyanga. Nasenze Yehova kenshi, maze icyifuzo cyo kwimuka kigenda kirushaho gukomera.” Isabel se we bite? Kugira ngo yitegure kwimuka, yatangiye gukorera umurimo w’ubupayiniya mu mugi w’iwabo. Amaze amezi atandatu akora umurimo w’ubupayiniya, kandi muri icyo gihe akaba yaramaraga igihe kinini yiyigisha Bibiliya, yumvise yiteguye kwimuka.






BATERA INTAMBWE ZARI GUTUMA BAGERA KU NTEGO YABO


Uko abagize uwo muryango bagendaga barushaho kugira icyifuzo cyo gukorera umurimo ahari hakenewe ababwiriza kurusha ahandi, bateye intambwe zari gutuma bagera ku ntego yabo. Roald yari afite akazi kamuhembaga neza kandi yakundaga cyane. Ariko yasabye konji y’umwaka wose. Icyakora, umukoresha we yamusabye ko yajya akora igihe gito, mbese agakora ibyumweru bibiri, akaruhuka ibindi bitandatu, bityo bityo. Roald yagize ati “umushahara wanjye waragabanutse cyane, ariko iyo gahunda yangiriye akamaro.”

Elsebeth yagize ati “umugabo wanjye yansabye gushaka inzu i Lakselv maze tugakodesha iyacu y’i Bergen. Byadutwaye igihe kinini kandi dushyiraho imihati myinshi, ariko byagenze neza. Nyuma y’igihe gito abana na bo babonye akazi bakoraga igihe gito, maze bakajya badufasha kugura ibyokurya no kubona amafaranga y’ingendo.”

Isabel yagize ati “kubera ko umugi twimukiyemo ari muto, kubona akazi kari kumfasha mu gihe nari kuba nkora umurimo w’ubupayiniya byambereye ikibazo gikomeye. Hari igihe numvaga ntazigera nkabona.” Icyakora, yemeraga gukora akazi ako ari ko kose kamara igihe gito yashoboraga kubona, mu mwaka wa mbere akaba yarakoze ahantu icyenda. Ibyo byatumaga abona amafaranga yo kugura ibyo yakeneraga. Fabian we se bite? Yagize ati “kugira ngo ndangize kwiga amasomo yanjye arebana n’amashanyarazi, nagombaga gukora akazi kari kumfasha kwimenyereza uwo mwuga. Uko ni ko nabigenje i Lakselv. Hanyuma, nakoze ikizamini, maze mbona akazi mu by’amashanyarazi nari kujya nkora igihe gito.”






UKO ABANDI BAGUYE UMURIMO WABO

Marelius na Kesia babwiriza umugore wo mu bwoko bw’Abasami muri Noruveje





Marelius n’umugore we Kesia, na bo bifuzaga gukorera umurimo aho ababwiriza bari bakenewe kurusha ahandi. Marelius, ubu ufite imyaka 29, agira ati “disikuru n’ibyerekanwa byo mu ikoraniro byavugaga ibirebana n’umurimo w’ubupayiniya, byatumye ntekereza kwagura umurimo wanjye.” Icyakora, Kesia, ubu ufite imyaka 26, we yumvaga atakwimuka ngo asige umuryango we. Yagize ati “numvaga kuba kure y’umuryango wanjye binteye ubwoba.” Byongeye kandi, Marelius yakoraga igihe cyose kugira ngo bashobore kwishyura umwenda w’inzu barimo. Yagize ati “amasengesho menshi twasenze Yehova tumusaba ko yadufasha tukagira icyo duhindura, hamwe n’ubufasha bwe, byatumye dushobora kwimuka.” Uwo mugabo n’umugore we babanje kujya bamara igihe kinini biyigisha Bibiliya. Hanyuma, bagurishije inzu yabo, bareka akazi, maze muri Kanama 2011 bimukira mu mugi wa Alta mu majyaruguru ya Noruveje. Kugira ngo babone ikibatunga ari abapayiniya, Marelius akora akazi k’ubucungamari, naho Kesia agakora mu iduka.

Knut n’umugore we Lisbeth, ubu bari mu kigero cy’imyaka 35, bakozwe ku mutima n’inkuru zo mu Gitabo nyamwaka zivuga iby’abantu bakorera ahakenewe ababwiriza b’Ubwami benshi kurushaho. Lisbeth yaravuze ati “izo nkuru zatumye dutekereza ibyo kujya gukorera mu kindi gihugu, ariko nabanje gushidikanya kuko natekerezaga ko ibyo atari iby’umuntu nkanjye.” Ariko kandi, bateye intambwe zari gutuma bagera ku ntego yabo. Knut yaravuze ati “twagurishije inzu yacu, maze tujya kubana na mama kugira ngo tuzigame amafaranga yacu. Nyuma yaho, kugira ngo dusogongere tumenye uko gukorera mu kindi gihugu bimera, twamaze umwaka mu itorero rikoresha ururimi rw’icyongereza ry’i Bergen, tubana na mama wa Lisbeth.” Bidatinze, Knut na Lisbeth bumvise biteguye kwimuka, kandi rwose bimukiye kure, mu gihugu cy’u Bugande. Buri mwaka basubira muri Noruveje bakamara amezi abiri bakora. Ibyo bituma bashobora kubona amafaranga ahagije yo kubatunga mu mezi asigaye, bityo bagashobora gukora umurimo w’ubupayiniya mu Bugande.






“NIMUSOGONGERE MWIBONERE UKUNTU YEHOVA ARI MWIZA”

“Twarushijeho kunga ubumwe.”​—Roald





Byagendekeye bite abo babwiriza bitanze babikunze? Roald yaravuze ati “muri iyi fasi yitaruye, tumarana igihe kinini kurusha icyo twamaranaga tukiri i Bergen. Twarushijeho kunga ubumwe. Kuba abana bacu baragize amajyambere mu buryo bw’umwuka ni umugisha rwose.” Yongeyeho ati “ikindi kandi, ubu ntitugihangayikishwa cyane n’ubutunzi. Twabonye ko budafite agaciro kenshi nk’uko twabitekerezaga.”

Elsebeth yabonye ko yari akeneye kwiga urundi rurimi. Kubera iki? Mu ifasi itorero rya Lakselv ribwirizamo, harimo umudugudu witwa Karasjok, uri mu gace gatuwe n’abantu bo mu bwoko bw’Abasami, ni ukuvuga abasangwabutaka bo mu majyaruguru ya Noruveje, Suwede, Finilande n’u Burusiya. Kugira ngo Elsebeth ashobore gushyikirana n’abo basangwabutaka mu buryo bworoshye, yize ururimi rw’igisami. Ubu ashobora kugerageza kuganira n’umuntu uvuga urwo rurimi. Ese yishimira iyo fasi? Yavuze yishimye cyane ati “nigisha Bibiliya abantu batandatu. Ubwo se, ni hehe handi nakwishimira kuba haruta hano?”

Fabian, ubu akaba ari umupayiniya n’umukozi w’itorero, avuga ko we na Isabel bafashije abakiri bato batatu bo mu itorero bimukiyemo, bari bakeneye guterwa inkunga kugira ngo barusheho kwifatanya mu bikorwa by’itorero. Ubu abo bose uko ari batatu babwirizanya umwete. Babiri muri bo barabatijwe kandi bakoze umurimo w’ubupayiniya bw’ubufasha muri Werurwe 2012. Umwe muri bo wari waratangiye gucika intege yashimiye Fabian na Isabel ko bamufashije akongera gukomera mu buryo bw’umwuka. Fabian agira ati “igihe yabitubwiraga, numvise binkoze ku mutima cyane. Mbega ukuntu gufasha umuntu bitera ibyishimo!” Isabel agira ati “tugeze aha hantu twaje gukorera umurimo, ‘narasogongeye nibonera ukuntu Yehova ari mwiza’” (Zab 34:8). Yongeyeho ati “ikirenze ibyo byose, gukorera hano birashimishije cyane.”

Marelius na Kesia ubu babaho mu buryo buciriritse, ariko barishimye. Itorero ry’i Alta bimukiyemo, ubu rifite ababwiriza 41. Marelius agira ati “iyo nshubije amaso inyuma nkabona ukuntu ubuzima bwacu bwahindutse, bintera inkunga cyane. Dushimira Yehova ko tumukorera turi abapayiniya. Nta kintu cyashimisha kuruta icyo.” Kesia yongeyeho ati “nitoje kwiringira Yehova mu buryo bwuzuye, kandi yatwitayeho cyane. Nanone kandi, naje kubona ko kuba kure ya bene wacu bituma ndushaho guha agaciro ibihe tumarana. Sinigeze nicuza ko twafashe uwo mwanzuro.”

Knut na Lisbeth bigisha Bibiliya umuryango wo mu Bugande





Bite se ku birebana na Knut na Lisbeth bakorera umurimo mu Bugande? Knut yaravuze ati “kuhamenyera no kumenyera umuco waho byadufashe igihe kinini. Rimwe na rimwe tugira ibibazo by’amazi, amashanyarazi, no kuribwa mu nda, ariko dushobora kwigisha abantu benshi Bibiliya.” Lisbeth yagize ati “ahantu ushobora kugenda igice cy’isaha uturutse aho tuba, hari amafasi atarigeze abwirizwamo ubutumwa bwiza. Ariko kandi, iyo tugiyeyo tuhasanga abantu barimo basoma Bibiliya bakadusaba kubigisha. Kugeza ubutumwa bwo muri Bibiliya ku bantu nk’abo bicisha bugufi, bituma umuntu agira ibyishimo bisaze.”

Umuyobozi wacu Kristo Yesu, agomba kuba yishima iyo yitegereje ari mu ijuru, akabona ukuntu umurimo wo kubwiriza yatangije urimo ukorerwa mu turere twinshi two ku isi. Koko rero, abagize ubwoko bw’Imana bose bishimira cyane kwitanga babikunze, kugira ngo bumvire itegeko rya Yesu ryo ‘guhindura abigishwa mu bantu bo mu mahanga yose.’—Mat 28:19, 20.







Gushyira mu bikorwa amahame ya Bibiliya bishobora gufasha umuntu kwitegura kujya gukorera umurimo ahakenewe ababwiriza b’Ubwami benshi kurushaho:

	  Jya usenga Yehova umusaba kugira icyo cyifuzo n’“ubwenge.”—Imig 3:21; Fili 2:13; Yak 1:5.



	  Jya ushakira inama ku bo muhuje ukwizera b’abanyabwenge. “Ugendana n’abanyabwenge na we azaba umunyabwenge.”—Imig 12:15; 13:20.



	  Jya ugira imigambi ihamye. “Imigambi y’umunyamwete izana inyungu.”—Imig 21:5.



	  Jya mbere maze ushyire imigambi yawe mu bikorwa. ‘Kora ibyiza.’ —Zab 37:3.





Nutera izo ntambwe, ushobora kwiringira udashidikanya ko Yehova azahira imihati yawe!—Imig 16:3.







^ (Zb 34:8) Nimusogongere mwibonere ukuntu Yehova ari mwiza. Hahirwa umugabo w’umunyambaraga umuhungiraho.



^ (Mat 28:19, 20) Ku bw’ibyo rero, nimugende muhindure abigishwa mu bantu bo mu mahanga yose, mubabatiza mu izina rya Data n’iry’Umwana n’iry’umwuka wera, 20 mubigisha gukurikiza ibyo nabategetse byose. Kandi dore ndi kumwe namwe iminsi yose kugeza ku mperuka.”



^ (Imig 3:21) Mwana wanjye, ibyo ntibikave imbere y’amaso yawe. Rinda ubwenge bwawe n’ubushobozi bwo kwiyumvisha ibintu,



^ (Fili 2:13) Imana ni yo ikorera muri mwe ihuje n’ibyo yishimira, kugira ngo ibatere kugira ubushake no gukora.



^ (Yak 1:5) Niba rero muri mwe hari ubuze ubwenge, nakomeze abusabe Imana kuko iha bose ititangiriye itama, itongeyeho incyuro; kandi azabuhabwa.



^ (Imig 12:15) Inzira y’umupfapfa iba ikwiriye mu maso ye, ariko uwumva inama aba afite ubwenge.



^ (Imig 13:20) Ugendana n’abanyabwenge na we azaba umunyabwenge, ariko ugirana imishyikirano n’abapfapfa bizamugwa nabi.



^ (Imig 21:5) Imigambi y’umunyamwete izana inyungu, ariko umuntu uhubuka ntazabura gukena.



^ (Zb 37:3) Jya wiringira Yehova kandi ukore ibyiza, Uture mu isi kandi ube indahemuka mu byo ukora.



^ (Imig 16:3) Ragiza Yehova imirimo yawe, ni bwo imigambi yawe izahama.

Gira ubutwari Yehova ari kumwe nawe!


“Gira ubutwari kandi ukomere. . . . Yehova Imana yawe ari kumwe nawe.”—YOS 1:9.

WASUBIZA UTE?


	Ni iki Yosuwa yagombaga gukora kugira ngo akomeze kugira ukwizera n’ubutwari?



	Ni izihe ngero z’abantu bagaragaje ubutwari zagukoze ku mutima?



	Ni uruhe rugero rw’umuntu wagaragaje ukwizera n’ubutwari rushobora kugufasha mu murimo wo kubwiriza?












1, 2. (a) Ni iyihe mico izadufasha guhangana n’ibibazo? (b) Ukwizera ni iki? Tanga urugero.

UMURIMO dukorera Yehova utuma tugira ibyishimo. Ariko kandi, duhura n’ibibazo bigera ku bantu muri rusange, kandi dushobora ‘kubabazwa tuzira gukiranuka’ (1 Pet 3:14; 5:8, 9; 1 Kor 10:13). Kugira ngo duhangane n’ibyo bibazo, dukeneye kugira ukwizera n’ubutwari.

2 Ukwizera ni iki? Intumwa Pawulo yaranditse ati “kwizera ni ukuba witeze ko ibintu wiringiye bizabaho nta kabuza, ufite ibimenyetso simusiga by’uko ibintu ari ukuri, nubwo biba bitagaragara” (Heb 11:1). Hari ubundi buhinduzi bwagize buti “ukwizera ni icyemezo cy’uko tuzabona ibintu twiringiye. Ukwizera ni ukwemera ibintu tutabona” (The Simple English Bible). Iyo dufite icyemezo cy’umutungo, tuba twizeye neza ko ari uwacu. Kuba twizeye ko buri gihe Imana isohoza ibyo yavuze, ni nk’aho tuba dufite icyemezo cy’agaciro kenshi. Ukwizera gutuma twemera tudashidikanya ko tuzabona isohozwa ry’amasezerano y’Imana avugwa muri Bibiliya, kandi twizeye tudashidikanya ko ibintu byose itubwira mu Ijambo ryayo ari ukuri, ndetse n’ibyo tutabona.

3, 4. (a) Ubutwari ni iki? (b) Uburyo bumwe bwadufasha kugira ukwizera gukomeye n’ubutwari ni ubuhe?

3 Kugira ubutwari ni ukugira imbaraga zo kuvuga cyangwa gukora ikintu runaka nta bwoba mu gihe turi mu mimerere igoye cyangwa iteje akaga. Iyo dufite ubutwari, tuba dukomeye, ndetse twiteguye kubabazwa tuzira ibintu twemera ko ari ukuri.—Mar 6:49, 50; 2 Tim 1:7.

4 Twese twifuza kugira ukwizera n’ubutwari. Ariko kandi, buri wese muri twe ashobora kumva akeneye kurushaho kugira iyo mico. Bibiliya ivuga ibirebana n’abagaragu b’Imana babarirwa mu bihumbi babaye intangarugero mu kuyigaragaza. Bityo rero, uburyo bumwe bwadufasha kugira ukwizera gukomeye n’ubutwari, ni ugusuzuma ingero za bamwe muri bo.






YEHOVA YARI KUMWE NA YOSUWA


 5. Ni iki Yosuwa yari akeneye kugira ngo asohoze inshingano ye?

5 Reka dusuzume ibintu byabaye, ubu hakaba hashize imyaka igera ku 3.500. Hari hashize imyaka mirongo ine Abisirayeli babarirwa muri za miriyoni bavanywe mu bubata bwo muri Egiputa, babikesheje ukuboko gukomeye kwa Yehova. Umuhanuzi Mose ni we wari ubayoboye. Igihe yari afite imyaka 120, yagiye mu mpinga y’umusozi wa Nebo, maze yitegereza Igihugu cy’Isezerano. Yapfiriye mu mpinga y’uwo musozi. Yasimbuwe na Yosuwa, umugabo ‘wari wuzuye umwuka w’ubwenge’ (Guteg 34:1-9). Abisirayeli bari hafi kwigarurira igihugu cya Kanani. Kugira ngo Yosuwa ashobore kubayobora, yari akeneye ubwenge buturuka ku Mana. Nanone kandi, yagombaga kwizera Yehova, akagira ubutwari kandi agakomera.—Guteg 31:22, 23.

 6. (a) Muri Yosuwa 23:6 hadushishikariza kugira ubutwari bwo gukora iki? (b) Amagambo ari mu Byakozwe 4:18-20 na 5:29 atwigisha iki?

6 Ubwenge, ubutwari n’ukwizera Yosuwa yagaragaje mu gihe cy’imyaka myinshi Abisirayeli bamaze barwana kugira ngo bigarurire igihugu cya Kanani, bigomba kuba byarabakomeje. Icyakora, ntibari bakeneye kugira ubutwari ku rugamba gusa, ahubwo bari banabukeneye kugira ngo bumvire ibyo Yosuwa yabasabaga gukora. Muri disikuru yo kubasezeraho yatanze ari hafi gupfa, yagize ati “muzabe intwari cyane mukomeze gukurikiza ibintu byose byanditswe mu gitabo cy’amategeko ya Mose. Ntimuzateshuke ngo muce iburyo cyangwa ibumoso” (Yos 23:6). Natwe dukeneye kugira ubutwari kugira ngo dushobore kumvira Yehova igihe cyose. Ibyo ni ngombwa no mu gihe abantu baba badusaba gukora ibinyuranye n’ibyo Imana ishaka. (Soma mu Byakozwe 4:18-20; 5:29.) Nidusenga Yehova tumusaba kutuyobora kandi tukamwiringira, azatuma tugira ubutwari dukeneye.






UKO TWATUNGANIRWA MU NZIRA ZACU


 7. Ni iki Yosuwa yagombaga gukora kugira ngo agire ubutwari kandi atunganirwe mu nzira ye?

7 Kugira ngo tugire ubutwari bwo gukora ibyo Imana ishaka, tugomba kwiga Ijambo ryayo kandi tugakurikiza ibyo ritubwira. Ibyo ni byo Yosuwa yasabwe gukora igihe yasimburaga Mose. Imana yaramubwiye iti “ugire ubutwari kandi ukomere rwose kugira ngo ukore ibihuje n’amategeko yose Mose umugaragu wanjye yagutegetse. . . . Iki gitabo cy’amategeko ntikikave mu kanwa kawe, ujye ugisoma ku manywa na nijoro wibwira kugira ngo witwararike ukore ibyanditswemo byose, kuko ari bwo uzatunganirwa mu nzira yawe, ukagaragaza ubwenge mu byo ukora” (Yos 1:7, 8). Yosuwa yakurikije iyo nama, kandi ‘yaratunganiwe mu nzira ye.’ Natwe nitubigenza dutyo, tuzagira ubutwari bwinshi kandi tuzagira icyo tugeraho mu murimo dukorera Imana.

Isomo ry’umwaka wa 2013: “gira ubutwari kandi ukomere. . . . Yehova Imana yawe ari kumwe nawe.”​—Yosuwa 1:9



 8. Isomo ry’umwaka wa 2013 ryavanywe mu wuhe murongo w’Ibyanditswe, kandi se kuki wumva ko ayo magambo azagufasha?

8 Yosuwa agomba kuba yarakomejwe cyane n’amagambo Yehova yakurikijeho. Yagize ati “gira ubutwari kandi ukomere. Ntutinye kandi ntukuke umutima, kuko Yehova Imana yawe ari kumwe nawe aho uzajya hose” (Yos 1:9). Natwe Yehova ari kumwe natwe. Ku bw’ibyo, ‘ntitugatinye kandi [ngo] dukuke umutima’ uko ibigeragezo twahura na byo byaba biri kose. Dushishikazwa cyane n’amagambo agira ati “gira ubutwari kandi ukomere. . . . Yehova Imana yawe ari kumwe nawe.” Ayo magambo yo muri Yosuwa 1:9 ni yo yatoranyirijwe kuba isomo ry’umwaka wa 2013. Nta gushidikanya ko ayo magambo azadukomeza mu mezi ari imbere. Nanone kandi, tuzakomezwa n’amagambo hamwe n’ibikorwa by’abandi bantu bagaragaje ukwizera n’ubutwari.






BAHISEMO GUKORA IBYO IMANA ISHAKA BABIGIRANYE UBUTWARI


 9. Rahabu yagaragaje ate ukwizera n’ubutwari?

9 Igihe Yosuwa yoherezaga abatasi babiri i Kanani, Rahabu wari indaya yarabahishe, kandi ayobya abanzi babo. Ibikorwa bye byagaragazaga ukwizera n’ubutwari byatumye we n’abari bagize umuryango we barokoka igihe Abisirayeli barimburaga umugi wa Yeriko (Heb 11:30, 31; Yak 2:25). Birumvikana ko Rahabu yaretse ubwiyandarike kugira ngo ashimishe Yehova. Bamwe mu bantu bahindutse Abakristo bagize ukwizera, ubutwari n’imbaraga kugira ngo bagire ihinduka nk’iryo, bityo ngo bashimishe Imana.

10. Ni mu yihe mimerere Rusi yashyigikiye ugusenga k’ukuri, kandi se byatumye ahabwa iyihe migisha?

10 Nyuma y’urupfu rwa Yosuwa, Umumowabukazi witwaga Rusi yagize ubutwari bwo gushyigikira ugusenga k’ukuri. Kubera ko yari yarashakanye n’umugabo wari Umwisirayeli, hari ibyo ashobora kuba yari azi ku birebana na Yehova. Nyirabukwe na we wari umupfakazi witwaga Nawomi yabaga i Mowabu, ariko aza gufata umwanzuro wo gusubira mu mugi wo muri Isirayeli witwaga Betelehemu. Igihe bari mu nzira, Nawomi yashishikarije Rusi gusubira mu bwoko bwe, ariko uwo Mumowabukazi aramubwira ati “ntunyingingire kugusiga ngo nsubireyo ndeke kujyana nawe . . . Ubwoko bwawe buzaba ubwoko bwanjye kandi Imana yawe izaba Imana yanjye” (Rusi 1:16). Ibyo Rusi yavuze ni na byo yakoze. Nyuma y’igihe, Bowazi wari mwene wabo wa Nawomi yashakanye na Rusi, abyara umwana w’umuhungu, maze aba nyirakuruza wa Dawidi na Yesu. Koko rero, Yehova aha imigisha abakora ibikorwa bigaragaza ukwizera n’ubutwari.—Rusi 2:12; 4:17-22; Mat 1:1-6.






BENSHI BASHYIZE UBUZIMA BWABO MU KAGA


11. Ni mu buhe buryo Yehoyada na Yehosheba bagaragaje ubutwari, kandi se byageze ku ki?

11 Iyo tubonye ko Imana iba iri kumwe n’abantu bashyira ibyo ishaka mu mwanya wa mbere hamwe n’icyatuma bagenzi babo bahuje ukwizera bamererwa neza, turushaho kugira ubutwari n’ukwizera. Reka dufate urugero rw’Umutambyi Mukuru Yehoyada n’umugore we Yehosheba. Umwami Ahaziya amaze gupfa, nyina witwaga Ataliya yishe abana b’umwami bari basigaye uretse Yehowashi, maze yigarurira intebe y’ubwami. Yehoyada na Yehosheba bari baremeye gushyira ubuzima bwabo mu kaga kugira ngo barokore uwo muhungu wa Ahaziya witwaga Yehowashi, kandi bari baramaze imyaka itandatu bamuhishe. Mu mwaka wa karindwi, Yehoyada yimitse Yehowashi, maze ategeka ko Ataliya yicwa (2 Abami 11:1-16). Nyuma yaho, Yehoyada yafashije Umwami Yehowashi mu mirimo yo gusana urusengero. Igihe Yehoyada yapfaga afite imyaka 130, yahambwe hamwe n’abami, “kuko yari yarakoze ibyiza muri Isirayeli, abikorera Imana y’ukuri n’inzu yayo” (2 Ngoma 24:15, 16). Ikindi kandi, ibikorwa bigaragaza ubutwari Yehoyada n’umugore we bakoze, byatumye igisekuru Mesiya yari gukomokamo gikomeza kubaho.

12. Ni ikihe gikorwa kigaragaza ubutwari Ebedi-Meleki yakoze?

12 Ebedi-Meleki, inkone yabaga mu rugo rw’Umwami Sedekiya, yashyize ubuzima bwayo mu kaga kugira ngo ikize Yeremiya. Abatware b’i Buyuda babwiye umwami ko Yeremiya yacaga intege ingabo na rubanda rwose. Umwami yarabaretse ngo bamugenze uko bashaka. Bamujugunye mu rwobo rwarimo icyondo kugira ngo apfiremo (Yer 38:4-6). Ebedi-Meleki yasabye Umwami Sedekiya gufasha Yeremiya, nubwo byashoboraga kumukurira akaga kubera ko abantu bangaga Yeremiya. Sedekiya yaremeye kandi abwira Ebedi-Meleki kujyana n’abandi bantu 30 kugira ngo bamufashe gukura Yeremiya mu rwobo. Imana yatumye umuhanuzi wayo kugira ngo yizeze Ebedi-Meleki ko yari kurokoka irimbuka rya Yerusalemu igihe yari guterwa n’Abanyababuloni (Yer 39:15-18). Imana igororera abantu bagaragaza ubutwari bakora ibyo ishaka.

13. Ni mu buhe buryo Abaheburayo batatu bagaragaje ubutwari, kandi se ni iki ibyo bitwigisha?

13 Mu kinyejana cya karindwi Mbere ya Yesu, abagaragu ba Yehova batatu b’Abaheburayo, biboneye neza ko Imana iha imigisha abagaragaza ukwizera n’ubutwari. Umwami Nebukadinezari yakoranyije abanyacyubahiro b’i Babuloni bose maze abasaba kuramya igishushanyo kinini cyane cy’izahabu. Umuntu wese utari kubikora yari kujugunywa mu itanura ryaka umuriro. Abo Baheburayo batatu babwiye Nebukadinezari bamwubashye bati “Imana yacu dukorera ishobora kudukiza. Mwami, izadukiza idukure muri iryo tanura ry’umuriro ugurumana no mu maboko yawe. Kandi niyo itadukiza, mwami umenye ko tutazakorera imana zawe cyangwa ngo turamye igishushanyo cya zahabu wahagaritse” (Dan 3:16-18). Muri Daniyeli 3:19-30 havugwamo inkuru ishishikaje y’ukuntu Yehova yarokoye abo Baheburayo batatu. Nubwo wenda tutazakangishwa kwicwa tujugunywe mu itanura ry’umuriro, duhura n’ibitugerageza bishobora gutuma tudakomeza kubera Imana indahemuka kandi dushobora kwizera tudashidikanya ko izaduha imigisha nitugaragaza ukwizera n’ubutwari.

14. Dukurikije ibivugwa muri Daniyeli igice cya 6, Daniyeli yagaragaje ate ubutwari, kandi se byaje kugenda bite?

14 Daniyeli yagaragaje ukwizera n’ubutwari igihe abanzi be bashishikarizaga Umwami Dariyo gushyiraho itegeko ryari kumubangamira. Babwiye umwami bati “mu gihe cy’iminsi mirongo itatu, umuntu uzagira icyo asaba imana iyo ari yo yose cyangwa undi muntu wese atari wowe mwami, azajugunywe mu rwobo rw’intare.” Daniyeli akimara kumenya ko umwami yari yashyize umukono ku nyandiko y’iryo tegeko, ‘yinjiye mu nzu ye kandi amadirishya y’icyumba cye cyo hejuru yari akinguye yerekeye i Yerusalemu, akajya asenga apfukamye gatatu ku munsi, agasingiza Imana ye nk’uko yari asanzwe abigenza mbere yaho’ (Dan 6:6-10). Daniyeli warangwaga n’ubutwari yajugunywe mu rwobo rw’intare, ariko Yehova yaramurokoye.—Dan 6:16-23.

15. (a) Ni uruhe rugero Akwila na Purisikila batanze mu birebana no kwizera n’ubutwari? (b) Amagambo Yesu yavuze ari muri Yohana 13:34 asobanura iki, kandi se ni mu buhe buryo Abakristo benshi bagaragaje urukundo nk’urwo?

15 Bibiliya ivuga ko Akwila na Purisikila ‘bari biteguye gucibwa amajosi ku bw’ubugingo bwa Pawulo’ (Ibyak 18:2; Rom 16:3, 4). Bagize ubutwari bwo gukora ibihuje n’amagambo ya Yesu agira ati “ndabaha itegeko rishya ngo mukundane; nk’uko nabakunze namwe abe ari ko mukundana” (Yoh 13:34). Amategeko ya Mose yasabaga ko umuntu akunda mugenzi we nk’uko yikunda (Lewi 19:18). Ariko itegeko rya Yesu ryari “rishya” kuko ridusaba gukunda bagenzi bacu kugeza n’aho tubapfira, nk’uko na we yabigenje. Abakristo benshi bagaragaje urukundo kuko babaga “biteguye gucibwa amajosi” kugira ngo barinde abavandimwe babo abanzi bashoboraga kubagirira nabi cyangwa kubica.—Soma muri 1 Yohana 3:16.

Abakristo bo mu kinyejana cya mbere banze gusenga umwami w’abami w’Abaroma





16, 17. Ni ibihe bigeragezo bamwe mu bigishwa ba Kristo bo mu kinyejana cya mbere bahuye na byo, kandi se ibyo bihuriye he n’ibyabaye ku Bakristo bamwe na bamwe bo muri iki gihe?

16 Kimwe na Yesu, Abakristo bo mu kinyejana cya mbere bagaragaje ubutwari basenga Yehova wenyine (Mat 4:8-10). Banze kosa imibavu baha ikuzo umwami w’abami w’Abaroma. (Reba ifoto.) Uwitwa Daniel P. Mannix yanditse ko mu nzu y’imikino y’Abaroma hari igicaniro cyahoraga cyakaho umuriro. Icyo imfungwa yabaga isabwa gukora ni ukuminjagira imibavu mike gusa ku gicaniro, maze igahabwa inyandiko iyemerera gufungurwa. Imfungwa yasobanurirwaga ko ibyo bitari ugusenga umwami w’abami w’Abaroma, ahubwo ko byari uburyo bwo kugaragaza ko yemera ko uwo mwami ari imana. Nubwo byari bimeze bityo ariko, Abakristo bake cyane ni bo bemeraga kubikora kugira ngo bafungurwe.—Those About to Die.

17 Abakristo bo muri iki gihe bashyirwaga mu bigo byakoranyirizwagamo imfungwa by’Abanazi, aho babaga bashobora kwicwa, incuro nyinshi basabwaga gusinya inyandiko ivuga ko bihakanye Yehova, kugira ngo barekurwe. Ariko kandi, bake cyane ni bo bayisinye. Mu gihe cya jenoside yabaye mu Rwanda, Abatutsi n’Abahutu b’Abahamya bashyiraga ubuzima bwabo mu kaga kugira ngo barinde bagenzi babo. Ibigeragezo nk’ibyo bisaba ko umuntu agira ubutwari no kwizera.






JYA WIBUKA KO YEHOVA ARI KUMWE NATWE


18, 19. Ni izihe ngero zo muri Bibiliya z’abantu bagaragaje ukwizera n’ubutwari zadufasha gusohoza umurimo wacu wo kubwiriza?

18 Dufite inshingano ihebuje yo kwifatanya mu murimo w’ingenzi cyane kurusha indi yose abagaragu b’Imana bahawe, ni ukuvuga umurimo wo gutangaza ubutumwa bw’Ubwami no guhindura abantu abigishwa (Mat 24:14; 28:19, 20). Mbega ukuntu twishimira urugero ruhebuje Yesu yadusigiye! ‘Yajyaga mu migi n’imidugudu, abwiriza kandi atangaza ubutumwa bwiza bw’ubwami bw’Imana’ (Luka 8:1). Kimwe na we, natwe dukeneye kugira ukwizera n’ubutwari kugira ngo tubwirize ubutumwa bw’Ubwami. Tubifashijwemo n’Imana, dushobora kuba nk’umugabo w’intwari witwaga Nowa, wari “umubwiriza wo gukiranuka” udatinya, wabwirizaga “isi y’abatubaha Imana” yari hafi kurimburwa n’umwuzure w’isi yose.—2 Pet 2:4, 5.

19 Isengesho ridufasha gusohoza umurimo wo kubwiriza. Igihe bamwe mu bigishwa ba Kristo batotezwaga basengaga Imana bayisaba imbaraga zo ‘kuvuga ijambo ryayo bashize amanga,’ isengesho ryabo ryarashubijwe. (Soma mu Byakozwe 4:29-31.) Niba ujya ugira ubwoba bwo kubwiriza ku nzu n’inzu, Yehova azasubiza amasengesho umusenga umusaba kugira ukwizera gukomeye n’ubutwari.—Soma muri Zaburi ya 66:19, 20.*

20. Twebwe abagaragu ba Yehova dushyigikiwe na ba nde?

20 Gukomeza gukora ibyo Imana ishaka muri iyi si mbi kandi ivurunganye, si ibintu byoroshye. Icyakora, ntituri twenyine. Imana iri kumwe natwe. Umwana wayo, ari we Mutware w’itorero, na we ari kumwe natwe. Nanone kandi, ku isi hose hari Abahamya ba Yehova bagenzi bacu basaga 7.000.000. Nimucyo twese dukomeze kugira ukwizera kandi tubwirize ubutumwa bwiza, ari na ko tuzirikana isomo ry’umwaka wa 2013 rigira riti “gira ubutwari kandi ukomere. . . . Yehova Imana yawe ari kumwe nawe.”—Yos 1:9.







^ par. 19 Reba izindi ngero z’abantu bagaragaje ubutwari mu ngingo ifite umutwe uvuga ngo ‘Gira ubutwari kandi ukomere rwose,’ yasohotse mu Munara w’Umurinzi wo ku itariki ya 15 Gashyantare 2012.






^ (Yos 1:9) Sinabigutegetse? Gira ubutwari kandi ukomere. Ntutinye kandi ntukuke umutima, kuko Yehova Imana yawe ari kumwe nawe aho uzajya hose.”



^ par. 1 (1 Pet 3:14) Ariko niyo mwababazwa muzira gukiranuka, murahirwa. Icyakora, ibyo abandi batinya mwe ntimukabitinye kandi ntimugahagarike imitima.



^ par. 1 (1 Pet 5:8, 9) Mukomeze kugira ubwenge kandi mube maso. Umwanzi wanyu Satani* azerera nk’intare itontoma, ashaka kugira uwo aconshomera. 9 Ariko mumurwanye mushikamye, mufite ukwizera gukomeye, muzi ko imibabaro nk’iyo igera ku muryango wose w’abavandimwe banyu bo ku isi.

1Pt 5:8
 Mu kigiriki ni “diabolos,” bisobanurwa ngo “usebanya.”


^ par. 1 (1 Kor 10:13) Nta kigeragezo cyabagezeho kitari rusange ku bantu. Ariko Imana ni iyo kwizerwa, kandi ntizabareka ngo mugeragezwe ibirenze ibyo mushobora kwihanganira, ahubwo nanone izajya ibacira akanzu muri icyo kigeragezo, kugira ngo mushobore kucyihanganira.



^ par. 2 (Heb 11:1) Kwizera ni ukuba witeze ko ibintu wiringiye bizabaho nta kabuza, ufite ibimenyetso simusiga by’uko ibintu ari ukuri, nubwo biba bitagaragara.



^ par. 3 (Mar 6:49, 50) Bamubonye agenda hejuru y’inyanja baratekereza bati “turabonekewe!” Nuko barataka cyane, 50 kuko bose bamubonye bagakuka umutima. Ariko ako kanya avugana na bo arababwira ati “nimuhumure ni jye, ntimugire ubwoba.”



^ par. 3 (2 Tim 1:7) Imana ntiyaduhaye umwuka w’ubugwari, ahubwo yaduhaye umwuka w’imbaraga n’urukundo n’ubwenge.



^ par. 5 (Guteg 34:1-9) Nuko Mose ava mu bibaya byo mu butayu bw’i Mowabu, azamuka umusozi wa Nebo agera mu mpinga ya Pisiga, ahateganye n’i Yeriko. Yehova amwereka igihugu cyose kuva i Gileyadi kugera i Dani, 2 igihugu cya Nafutali cyose n’igihugu cya Efurayimu n’icya Manase, n’igihugu cyose cya Yuda kugera ku nyanja y’iburengerazuba, 3 amwereka n’i Negebu n’akarere ka Yorodani n’ibibaya by’i Yeriko, n’umugi w’ibiti by’imikindo kugeza i Sowari. 4 Yehova aramubwira ati “iki ni cyo gihugu narahiye Aburahamu, Isaka na Yakobo nti ‘nzagiha urubyaro rwawe.’ Nakikweretse ngo ukirebeshe amaso kuko utazambuka ngo ukijyemo.” 5 Hanyuma Mose umugaragu wa Yehova apfira aho mu gihugu cy’i Mowabu nk’uko Yehova yabitegetse. 6 Amuhamba mu kibaya cyo mu gihugu cy’i Mowabu ahateganye n’i Beti-Pewori, kandi kugeza n’uyu munsi nta wuzi aho imva ye iri. 7 Mose yapfuye afite imyaka ijana na makumyabiri. Yari agifite imbaraga kandi amaso ye yari akiri mazima. 8 Abisirayeli bamara iminsi mirongo itatu baririra Mose mu bibaya byo mu butayu bw’i Mowabu. Amaherezo igihe cyo kuririra Mose kirarangira. 9 Yosuwa mwene Nuni yari yuzuye umwuka w’ubwenge, kubera ko Mose yari yaramurambitseho ibiganza. Nuko Abisirayeli batangira kumwumvira, bagakora ibyo Yehova yari yarategetse Mose.



^ par. 5 (Guteg 31:22, 23) Uwo munsi Mose yandika iyo ndirimbo kugira ngo ayigishe Abisirayeli. 23 Aha Yosuwa mwene Nuni inshingano yo kubayobora, aramubwira ati “gira ubutwari kandi ukomere, kuko ari wowe uzajyana Abisirayeli mu gihugu nabarahiye, kandi nanjye nzakomeza kubana nawe.”



^ (Yos 23:6) “Muzabe intwari cyane mukomeze gukurikiza ibintu byose byanditswe mu gitabo cy’amategeko ya Mose. Ntimuzateshuke ngo muce iburyo cyangwa ibumoso,



^ (Ibyak 4:18-20) Nuko barabahamagara, babategeka babihanangiriza kutazongera kugira icyo bavuga cyangwa icyo bigishiriza ahantu aho ari ho hose mu izina rya Yesu. 19 Ariko Petero na Yohana barabasubiza bati “niba bikwiriye mu maso y’Imana ko tubumvira aho kumvira Imana, mwe ubwanyu nimuhitemo. 20 Ariko twe ntidushobora kureka kuvuga ibyo twabonye kandi twumvise.”



^ (Ibyak 5:29) Petero n’izindi ntumwa barasubiza bati “tugomba kumvira Imana yo mutegetsi aho kumvira abantu.



^ par. 6 (Yos 23:6) “Muzabe intwari cyane mukomeze gukurikiza ibintu byose byanditswe mu gitabo cy’amategeko ya Mose. Ntimuzateshuke ngo muce iburyo cyangwa ibumoso,



^ par. 6 (Ibyak 4:18-20) Nuko barabahamagara, babategeka babihanangiriza kutazongera kugira icyo bavuga cyangwa icyo bigishiriza ahantu aho ari ho hose mu izina rya Yesu. 19 Ariko Petero na Yohana barabasubiza bati “niba bikwiriye mu maso y’Imana ko tubumvira aho kumvira Imana, mwe ubwanyu nimuhitemo. 20 Ariko twe ntidushobora kureka kuvuga ibyo twabonye kandi twumvise.”



^ par. 6 (Ibyak 5:29) Petero n’izindi ntumwa barasubiza bati “tugomba kumvira Imana yo mutegetsi aho kumvira abantu.



^ par. 7 (Yos 1:7, 8) “Ugire ubutwari kandi ukomere rwose kugira ngo ukore ibihuje n’amategeko yose Mose umugaragu wanjye yagutegetse. Ntuzateshuke ngo uce iburyo cyangwa ibumoso, kugira ngo ugaragaze ubwenge aho uzajya hose. 8 Iki gitabo cy’amategeko ntikikave mu kanwa kawe, ujye ugisoma ku manywa na nijoro wibwira kugira ngo witwararike ukore ibyanditswemo byose, kuko ari bwo uzatunganirwa mu nzira yawe, ukagaragaza ubwenge mu byo ukora.



^ (Yos 1:9) Sinabigutegetse? Gira ubutwari kandi ukomere. Ntutinye kandi ntukuke umutima, kuko Yehova Imana yawe ari kumwe nawe aho uzajya hose.”



^ par. 8 (Yos 1:9) Sinabigutegetse? Gira ubutwari kandi ukomere. Ntutinye kandi ntukuke umutima, kuko Yehova Imana yawe ari kumwe nawe aho uzajya hose.”



^ par. 8 (Yos 1:9) Sinabigutegetse? Gira ubutwari kandi ukomere. Ntutinye kandi ntukuke umutima, kuko Yehova Imana yawe ari kumwe nawe aho uzajya hose.”



^ par. 9 (Heb 11:30, 31) Kwizera ni ko kwatumye inkuta z’i Yeriko zigwa nyuma yo kugotwa iminsi irindwi. 31 Kwizera ni ko kwatumye Rahabu wari indaya atarimbukana n’abatarumviye, kuko yakiriye abatasi mu mahoro.



^ par. 9 (Yak 2:25) Mu buryo nk’ubwo se, Rahabu wari indaya, we ntiyabazweho gukiranuka binyuze ku mirimo, amaze kwakira neza intumwa, hanyuma akazohereza zinyuze iyindi nzira?



^ par. 10 (Rusi 1:16) Rusi aramubwira ati “ntunyingingire kugusiga ngo nsubireyo ndeke kujyana nawe, kuko aho uzajya ari ho nzajya kandi aho uzarara ni ho nzarara. Ubwoko bwawe buzaba ubwoko bwanjye kandi Imana yawe izaba Imana yanjye.



^ par. 10 (Rusi 2:12) Yehova azakwiture ibyo wakoze, kandi Yehova Imana ya Isirayeli, uwo washakiye ubuhungiro mu mababa ye, azaguhe igihembo kitagabanyije.”



^ par. 10 (Rusi 4:17-22) Abagore baturanye na we bita uwo mwana izina bagira bati “Nawomi yabyaye umuhungu.” Nuko bamwita Obedi. Ni we wabyaye Yesayi, Yesayi abyara Dawidi. 18 Aba ni bo bakomotse kuri Peresi: Peresi yabyaye Hesironi; 19 Hesironi abyara Ramu, Ramu abyara Aminadabu; 20 Aminadabu abyara Nahashoni, Nahashoni abyara Salumoni; 21 Salumoni abyara Bowazi, Bowazi abyara Obedi; 22 Obedi abyara Yesayi, Yesayi abyara Dawidi.



^ par. 10 (Mat 1:1-6) Igitabo cy’amateka ya Yesu Kristo mwene Dawidi, mwene Aburahamu:  2 Aburahamu yabyaye Isaka; Isaka yabyaye Yakobo; Yakobo yabyaye Yuda n’abavandimwe be;  3 Yuda yabyaye Peresi na Zera kuri Tamari; Peresi yabyaye Hesironi; Hesironi yabyaye Ramu;  4 Ramu yabyaye Aminadabu; Aminadabu yabyaye Nahasoni; Nahasoni yabyaye Salumoni;  5 Salumoni yabyaye Bowazi kuri Rahabu; Bowazi yabyaye Obedi kuri Rusi; Obedi yabyaye Yesayi;  6 Yesayi yabyaye umwami Dawidi.  Dawidi yabyaye Salomo kuri muka Uriya;



^ par. 11 (2 Ngoma 24:15, 16) Nuko Yehoyada apfa ashaje neza kandi anyuzwe, afite imyaka ijana na mirongo itatu. 16 Bamuhamba hamwe n’abami mu Murwa wa Dawidi, kuko yari yarakoze ibyiza muri Isirayeli, abikorera Imana y’ukuri n’inzu yayo.



^ par. 12 (Yer 38:4-6) Nuko abatware babwira umwami bati “turagusaba ko uyu muntu yicwa, kuko iyo abwira abantu ayo magambo atuma amaboko y’ingabo zisigaye muri uyu mugi n’amaboko y’abantu bose atentebuka. Uyu muntu ntashakira ubu bwoko amahoro, ahubwo abushakira ibyago.” 5 Umwami Sedekiya arababwira ati “dore ari mu maboko yanyu, kuko nta kintu na kimwe umwami yababuza gukora.” 6 Nuko bafata Yeremiya bamujugunya mu rwobo rw’amazi rwa Malikiya umwana w’umwami, rwari mu Rugo rw’Abarinzi. Bamanuriramo Yeremiya bakoresheje imigozi. Muri urwo rwobo nta mazi yarimo, ahubwo harimo ibyondo; maze Yeremiya asaya muri ibyo byondo.



^ par. 12 (Yer 39:15-18) Ijambo rya Yehova ryaje kuri Yeremiya igihe yari afungiwe mu Rugo rw’Abarinzi, rigira riti 16 “genda ubwire Ebedi-Meleki w’Umunyetiyopiya uti ‘Yehova nyir’ingabo Imana ya Isirayeli aravuga ati “dore ngiye gusohoza amagambo navuze kuri uyu mugi yo kuwuteza ibyago aho kuwugirira neza, kandi azasohorera imbere yawe kuri uwo munsi.”’ 17 “‘Kuri uwo munsi nzakurokora,’ ni ko Yehova avuga, ‘kandi ntuzahanwa mu maboko y’abo utinya.’ 18 “‘Nzagukiza, kandi ntuzicishwa inkota, ahubwo uzarokora ubugingo bwawe kuko wanyiringiye,’ ni ko Yehova avuga.”



^ par. 13 (Dan 3:16-18) Nuko Shadaraki, Meshaki na Abedenego basubiza umwami bati “nyagasani Nebukadinezari, si ngombwa ko tugira icyo tugusubiza kuri iyo ngingo. 17 Nibiba ngombwa ko tujugunywa mu itanura, Imana yacu dukorera ishobora kudukiza. Mwami, izadukiza idukure muri iryo tanura ry’umuriro ugurumana no mu maboko yawe. 18 Kandi niyo itadukiza, mwami umenye ko tutazakorera imana zawe cyangwa ngo turamye igishushanyo cya zahabu wahagaritse.”



^ par. 14 (Dan 6:6-10) Nuko abo batware bakuru n’abatware bandi bakoranira ku mwami baramubwira bati “mwami Dariyo, urakarama! 7 Abatware bakuru bose bo mu bwami n’abatware bandi, abakuru b’intara, abajyanama b’umwami na ba guverineri, bagiye inama bemeza ko umwami ashyiraho itegeko kandi agaca iteka ngo mu gihe cy’iminsi mirongo itatu, umuntu uzagira icyo asaba imana iyo ari yo yose cyangwa undi muntu wese atari wowe mwami, azajugunywe mu rwobo rw’intare. 8 None rero mwami, ushyireho iryo tegeko kandi ushyire umukono ku nyandiko yaryo kugira ngo ridahindurwa, hakurikijwe amategeko y’Abamedi n’Abaperesi adashobora guseswa.” 9 Nuko Umwami Dariyo arabyemera, ashyira umukono ku nyandiko y’iryo tegeko no kuri iryo teka. 10 Ariko Daniyeli akimara kumenya ko iyo nyandiko yashyizweho umukono, yinjira mu nzu ye kandi amadirishya y’icyumba cye cyo hejuru yari akinguye yerekeye i Yerusalemu, akajya asenga apfukamye gatatu ku munsi, agasingiza Imana ye nk’uko yari asanzwe abigenza mbere yaho.



^ par. 14 (Dan 6:16-23) Nuko umwami atanga itegeko, bazana Daniyeli bamujugunya mu rwobo rw’intare. Umwami abwira Daniyeli ati “Imana yawe ukorera iteka, iragukiza.” 17 Hanyuma bazana ibuye barishyira ku munwa w’urwo rwobo, maze umwami arishyiraho ikimenyetso gifatanya cy’impeta ye n’icy’impeta y’abatware be, kugira ngo hatagira igihinduka ku birebana na Daniyeli. 18 Hanyuma umwami ajya mu ngoro ye, muri iryo joro ntiyagira icyo arya, ntihagira n’ibikoresho by’umuzika bicurangirwa imbere ye, kandi ntiyarushya agoheka. 19 Bukeye umwami abyuka kare kare mu museke, agenda yihuta ajya kuri rwa rwobo rw’intare. 20 Ageze hafi y’urwobo, arangurura ijwi afite agahinda ahamagara Daniyeli, aramubaza ati “yewe Daniyeli umugaragu w’Imana nzima, mbese Imana yawe ukorera iteka yabashije kugukiza intare?” 21 Daniyeli ahita abwira umwami ati “mwami, urakarama! 22 Imana yanjye yohereje umumarayika wayo abumba iminwa y’intare maze ntizagira icyo zintwara kuko ndi umwere imbere yayo, kandi nawe mwami, nta kibi nagukoreye.” 23 Nuko umwami aranezerwa cyane, ategeka ko bazamura Daniyeli bakamukura muri urwo rwobo. Nuko bakura Daniyeli mu rwobo basanga nta gakomere na gato afite, kuko yiringiye Imana ye.



^ (Yoh 13:34) Ndabaha itegeko rishya ngo mukundane; nk’uko nabakunze namwe abe ari ko mukundana.



^ par. 15 (Ibyak 18:2) Nuko ahasanga Umuyahudi witwaga Akwila wavukiye i Ponto, wari umaze igihe gito avuye mu Butaliyani ari kumwe n’umugore we Purisikila, kubera ko Kalawudiyo yari yarategetse Abayahudi bose kuva i Roma. Nuko arabasanga,



^ par. 15 (Rom 16:3, 4) Muntahirize Purisikila na Akwila, bagenzi banjye dukorana muri Kristo Yesu, 4 bari biteguye gucibwa amajosi ku bw’ubugingo bwanjye. Si jye jyenyine ubashima, ahubwo n’amatorero yose yo mu banyamahanga arabashima;



^ par. 15 (Yoh 13:34) Ndabaha itegeko rishya ngo mukundane; nk’uko nabakunze namwe abe ari ko mukundana.



^ par. 15 (Lewi 19:18) “‘Ntukihorere cyangwa ngo urware inzika abo mu bwoko bwawe; ujye ukunda mugenzi wawe nk’uko wikunda. Ndi Yehova.



^ par. 15 (1 Yoh 3:16) Iki ni cyo cyatumenyesheje urukundo: ni uko uwo yatanze ubugingo bwe ku bwacu; natwe tugomba gutanga ubugingo bwacu ku bw’abavandimwe bacu.



^ par. 16 (Mat 4:8-10) Nanone Satani amujyana ku musozi muremure bidasanzwe, maze amwereka ubwami bwose bwo ku isi n’ikuzo ryabwo, 9 aramubwira ati “ibi byose ndabiguha niwikubita imbere yanjye ukandamya.” 10 Yesu na we aramubwira ati “genda Satani, kuko handitswe ngo ‘Yehova Imana yawe ni we ugomba gusenga, kandi ni we wenyine ugomba gukorera umurimo wera.’”



^ par. 18 (Mat 24:14) Ubu butumwa bwiza bw’ubwami buzabwirizwa mu isi yose ituwe, kugira ngo bubere amahanga yose ubuhamya; hanyuma imperuka ibone kuza.



^ par. 18 (Mat 28:19, 20) Ku bw’ibyo rero, nimugende muhindure abigishwa mu bantu bo mu mahanga yose, mubabatiza mu izina rya Data n’iry’Umwana n’iry’umwuka wera, 20 mubigisha gukurikiza ibyo nabategetse byose. Kandi dore ndi kumwe namwe iminsi yose kugeza ku mperuka.”



^ par. 18 (Luka 8:1) Nyuma yaho gato ajya mu migi n’imidugudu, abwiriza kandi atangaza ubutumwa bwiza bw’ubwami bw’Imana. Ba bandi cumi na babiri na bo bari kumwe na we,



^ par. 18 (2 Pet 2:4, 5) Koko rero, Imana ntiyaretse guhana abamarayika bakoze icyaha, ahubwo yabajugunye muri Taritaro,* ibashyira mu myobo y’umwijima w’icuraburindi kugira ngo bategereze urubanza. 5 Nanone, ntiyaretse guhana isi ya kera, ahubwo yakijije Nowa wari umubwiriza wo gukiranuka, hamwe n’abandi barindwi, igihe yazanaga umwuzure ku isi y’abatubaha Imana.

2Pt 2:4
 Taritaro ni imimerere yo gucishwa bugufi, imeze nka gereza Imana yashyizemo abamarayika batumviye bo mu gihe cya Nowa.


^ par. 19 (Ibyak 4:29-31) None rero Yehova, reba ibikangisho byabo maze uhe abagaragu bawe gukomeza kuvuga ijambo ryawe bashize amanga rwose, 30 ari na ko urambura ukuboko kwawe kugira ngo ukize, kandi ibimenyetso n’ibitangaza bikorwe mu izina ry’umugaragu wawe wera Yesu.” 31 Hanyuma bamaze gusenga binginga, ahantu bari bateraniye haba umutingito, maze bose buzuzwa umwuka wera, bavuga ijambo ry’Imana bashize amanga.



^ par. 19 (Zb 66:19, 20) Mu by’ukuri, Imana yarumvise, Yita ku isengesho ryanjye. 20 Imana nisingizwe kuko itirengagije isengesho ryanjye, Kandi ntiyaretse kungaragariza ineza yayo yuje urukundo.



^ par. 20 (Yos 1:9) Sinabigutegetse? Gira ubutwari kandi ukomere. Ntutinye kandi ntukuke umutima, kuko Yehova Imana yawe ari kumwe nawe aho uzajya hose.”

Ntukemere ko hagira ikigutandukanya na Yehova


“Uyu munsi nimwihitiremo uwo muzakorera.”—YOS 24:15.

GERAGEZA GUSUBIZA


	Wakora iki kugira ngo akazi katagutandukanya na Yehova?



	Ni mu buhe buryo wahitamo imyidagaduro myiza?



	Niba umwe mu bagize umuryango aretse Yehova, ni iki cyagufasha kwihanganira akababaro?












1-3. (a) Kuki Yosuwa yatanze urugero rwiza mu birebana no kugira amahitamo meza? (b) Ni iki twagombye kuzirikana mu gihe dufata imyanzuro?

AMAHITAMO tugira ni ay’ingenzi cyane. Atuma tumenya uko tugomba gukoresha ubuzima bwacu. Ibyo twabigereranya n’igihe umuntu yaba arimo agenda maze akagera mu mayirabiri. Arahitamo iyihe? Niba azi aho agiye, inzira imwe ishobora kumugezayo, naho indi ikaba yamuyobya.

2 Bibiliya ikubiyemo ingero nyinshi z’abantu bageze mu mimerere nk’iyo. Urugero, Kayini yagombaga guhitamo gutegeka uburakari bwe cyangwa kutabutegeka (Intang 4:6, 7). Yosuwa yagombaga guhitamo gukorera Imana y’ukuri cyangwa gusenga imana z’ikinyoma (Yos 24:15). Kubera ko Yosuwa yashakaga gukomeza kugirana na Yehova imishyikirano ya bugufi, yahisemo inzira yari gutuma abigeraho. Ariko Kayini we yahisemo inzira yamutandukanyije na Yehova.

3 Hari igihe biba ngombwa ko natwe dufata imyanzuro ikomeye kugira ngo dukomeze kugendera mu nzira ikwiriye. Icyo gihe tugomba kwibuka ko amahitamo tugira ashobora guhesha Yehova ikuzo kandi agatuma tugirana na we imishyikirano ya bugufi, cyangwa akadutandukanya na we. (Soma mu Baheburayo 3:12.) Muri iki gice no mu gikurikira, tuzasuzuma ibintu birindwi tutagombye kwemera ko bidutandukanya na Yehova.






AKAZI


 4. Kuki gushaka ibidutunga ari iby’ingenzi?

4 Abakristo basabwa kwiyitaho no kwita ku miryango yabo. Bibiliya ivuga ko umuntu wanga gutunga abo mu rugo rwe, aba ari mubi cyane hanyuma y’utizera (2 Tes 3:10; 1 Tim 5:8). Ubwo rero, akazi ni ingenzi, ariko utabaye maso gashobora kugutandukanya na Yehova. Mu buhe buryo?

 5. Ni ibihe bintu twagombye gutekerezaho mbere yo kwemera akazi?

5 Reka tuvuge ko urimo ushaka akazi. Niba akazi kadakunda kuboneka mu gihugu cyawe, ushobora kugwa mu mutego wo kwemera akazi kose ubonye. Byagenda bite se niba ako kazi gahabanye n’amahame ya Bibiliya? Wabigenza ute se niba ako kazi kazagutwara igihe kinini ku buryo utazajya ubona igihe gihagije cyo kwifatanya n’itorero no kuba hamwe n’umuryango wawe? Ese ushobora kukemera uko byaba biri kose, utekereza uti “aho kwicara ubusa nakora aka kazi nubwo kadakwiriye”? Wibuke ko kugira amahitamo mabi bishobora kugutandukanya na Yehova (Heb 2:1). Waba ushaka akazi cyangwa wifuza guhindura ako ufite, ni iki wakora kugira ngo uhitemo neza?

6, 7. (a) Ni ayahe mahitamo umuntu ashobora kugira ku birebana n’akazi? (b) Ni ayahe mahitamo azatuma ugirana na Yehova imishyikirano ya bugufi, kandi kuki?

6 Amahitamo yawe azaterwa n’intego ufite. Ugomba kwibaza uti “kuki nshaka akazi?” Niba ubona ko impamvu y’ibanze ituma ushaka akazi ari ukubona ibyo ukeneye wowe n’umuryango wawe, kugira ngo ubashe gukorera Yehova, azahira imihati yawe (Mat 6:33). Yehova aba azi uko yagufasha mu gihe waba ubuze akazi no mu gihe ubukungu bwifashe nabi (Yes 59:1). “Azi gukiza abantu biyeguriye Imana ibibagerageza.”—2 Pet 2:9.

7 Ku rundi ruhande se, byagenda bite niba icyo ugamije ari ukugira ubutunzi? Wenda uzabubona. Ariko kandi, nukora ugamije gusa kugira ubutunzi, bizaguteza akaga. (Soma muri 1 Timoteyo 6:9, 10.) Niba amafaranga n’akazi ari byo bintu ushyira mu mwanya wa mbere mu mibereho yawe, bizagutandukanya na Yehova.

8, 9. Ni ibihe bibazo ababyeyi bagombye kwibaza ku birebana n’akazi bakora, kandi kuki?

8 Niba uri umubyeyi, ujye utekereza ku rugero uha abana bawe. Ni iki babona ko ari cyo cy’ingenzi mu mibereho yawe? Ese ni akazi, cyangwa ni imishyikirano ufitanye na Yehova? Niba babona ko gushaka kuba umuntu ukomeye cyangwa kuba umukire ari byo ushyira mu mwanya wa mbere, ese ntutekereza ko na bo bashobora kuzakwigana maze bakazagira amahitamo mabi? Ese ntibashobora kuzareka kukubaha? Hari Umukristokazi ukiri muto wagize ati “iyo nshubije amaso inyuma, nibuka ko akazi ari ko papa yashyiraga mu mwanya wa mbere. Mu mizo ya mbere, byasaga n’aho yakoranaga umwete kugira ngo umuryango wacu ubeho neza. Yashakaga ko tugira ubuzima bwiza. Ariko mu myaka ya vuba aha, hari icyahindutse. Akora igihe cyose, kandi agura ibintu bihenze cyane umuryango wacu uba udakeneye. Kubera iyo mpamvu, umuryango wacu uzwiho kuba ufite amafaranga menshi, aho gutera abandi inkunga kugira ngo bakorere Yehova. Jye nahitamo ko papa akora cyane kugira ngo atume umuryango wacu ugirana imishyikirano myiza na Yehova, aho gukora cyane ashaka amafaranga.”

9 Babyeyi, ntimugashyire akazi mu mwanya wa mbere ku buryo kabatandukanya na Yehova. Nimwereke abana banyu binyuriye ku rugero mubaha ko ubutunzi buruta ubundi dukwiriye kugira ari ubwo mu buryo bw’umwuka.—Mat 5:3.

10. Ni iki umuntu ukiri muto yazirikana mu gihe ahitamo icyo azakora?

10 Niba ukiri muto ukaba wifuza guhitamo icyo uzakora, ni mu buhe buryo wagira amahitamo meza? Nk’uko twigeze kubivuga, amahitamo yawe azaterwa n’intego ufite. Niba hari ikintu runaka ushaka kwiga, ese kizatuma ubona akazi kazagufasha gushyira imbere inyungu z’Ubwami, cyangwa uzabona akazi kazagutandukanya na Yehova (2 Tim 4:10)? Ese wifuza kumera nk’abantu bo muri iyi si bagira ibyishimo ari uko gusa bafite amafaranga menshi? Cyangwa se uzahitamo kugira icyizere nk’icyo Dawidi yari afite, igihe yagiraga ati “nabaye umusore none ndashaje, nyamara sinigeze mbona umukiranutsi atereranwa burundu, cyangwa ngo urubyaro rwe rusabirize ibyokurya” (Zab 37:25)? Wibuke ko hari amahitamo wagira akazagutandukanya na Yehova, naho andi akaba yazatuma ugira ubuzima bwiza buruta ubundi bwose. (Soma mu Migani 10:22; Malaki 3:10.) Uzagira ayahe mahitamo?*






IMYIDAGADURO


11. Ni iki Bibiliya ivuga ku birebana n’imyidagaduro, kandi se ni iki twagombye kuzirikana?

11 Bibiliya ntivuga ko kwidagadura ari bibi cyangwa ko ari uguta igihe. Pawulo yandikiye Timoteyo ko imyitozo y’umubiri ishobora kugira umumaro (1 Tim 4:8). Ndetse Bibiliya ivuga ko hariho “igihe cyo guseka” n’“igihe cyo kubyina,” kandi idutera inkunga yo kuruhuka bihagije (Umubw 3:4; 4:6). Ariko kandi, utabaye maso imyidagaduro yagutandukanya na Yehova. Mu buhe buryo? Mu gihe waba uhisemo imyidagaduro mibi, cyangwa igutwara igihe kinini.

Imyidagaduro itugarurira ubuyanja iyo ikwiriye kandi tukayimaramo igihe gikwiriye





12. Ni ibihe bintu wagombye gutekerezaho mu gihe uhitamo imyidagaduro?

12 Mbere na mbere, jya umenya imyidagaduro ushaka kujyamo iyo ari yo. Zirikana ko hariho imyidagaduro myiza. Tuvugishe ukuri ariko, imyinshi mu myidagaduro iriho ishimagiza ibyo Imana yanga, urugero nk’urugomo, ubupfumu n’ubusambanyi. Ku bw’ibyo, ugomba gusuzuma imyidagaduro ujyamo. Ni izihe ngaruka ikugiraho? Ese yaba igushishikariza kuba umunyarugomo, kugira umwuka wo kurushanwa cyangwa gukunda igihugu by’agakabyo (Imig 3:31)? Ese yaba igutwara amafaranga menshi? Ese ishobora kubera abandi igisitaza (Rom 14:21)? Imyidagaduro uhitamo ituma wifatanya n’abahe bantu (Imig 13:20)? Ese igushishikariza gukora ibikorwa bibi?—Yak 1:14, 15.

13, 14. Kuki wagombye gusuzuma igihe umara mu myidagaduro?

13 Nanone, ukwiriye gusuzuma igihe umara mu myidagaduro. Ibaze uti “ese mara igihe kinini mu myidagaduro ku buryo nsigarana igihe gito cyo kwita ku bikorwa byo mu buryo bw’umwuka?” Nuhitamo kumara igihe kinini mu myidagaduro, ntizagushimisha nk’uko byakagombye kumera. Mu by’ukuri, abashyira imyidagaduro mu mwanya wayo barushaho kuyishimira. Kubera iki? Kubera ko baba bazi ko babanje kwita ku ‘bintu by’ingenzi kurusha ibindi,’ bajya mu myidagaduro nta cyo bishinja.—Soma mu Bafilipi 1:10, 11.

14 Kumara igihe kinini mu myidagaduro bishobora gusa naho bishimisha, ariko bishobora kugutandukanya na Yehova. Hari mushiki wacu ufite imyaka 20 witwa Kim wiboneye ko ibyo ari ukuri. Yagize ati “mu mpera za buri cyumweru, ni ukuvuga kuwa gatanu, kuwa gatandatu no ku cyumweru, najyaga mu birori. Ariko ubu, mbona ko hari ibintu by’ingenzi kurushaho ngomba gukora. Urugero, kubera ko ndi umupayiniya, mbyuka saa kumi n’ebyiri za mu gitondo njya kubwiriza. Ubwo rero, sinshobora kujya mu birori ngo ngeze saa saba cyangwa saa munani za nijoro. Nzi ko amateraniro mbonezamubano atari ko yose aba ari mabi, ariko ashobora gutwara umuntu igihe. Kimwe n’ibindi bintu byose, agomba kugenerwa umwanya ukwiriye.”

15. Ababyeyi bafasha bate abana babo guhitamo imyidagaduro ibagarurira ubuyanja?

15 Ababyeyi bafite inshingano yo kwita ku muryango wabo mu buryo bw’umwuka, mu buryo bw’umubiri no mu buryo bw’ibyiyumvo. Ibyo bikubiyemo no guteganya igihe cyo kwidagadura. Niba uri umubyeyi, ntugatekereze ko imyidagaduro yose ari mibi. Ariko kandi, ugomba no kuzirikana ko hari imyidagaduro idakwiriye (1 Kor 5:6). Nubanza kubitekerezaho neza, uzashobora guhitiramo umuryango wawe imyidagaduro ikwiriye.* Muri ubwo buryo, wowe n’abana bawe muzagira amahitamo azatuma mugirana imishyikirano myiza na Yehova.






IMISHYIKIRANO DUFITANYE N’ABAGIZE UMURYANGO WACU


16, 17. Ni iki cyagiye kibabaza ababyeyi benshi, kandi se tuzi dute ko Yehova yumva akababaro kabo?

16 Urukundo ruba hagati y’umubyeyi n’umwana ruba rukomeye cyane, ku buryo Yehova yarutanzeho urugero agaragaza urukundo akunda abagize ubwoko bwe (Yes 49:15). Ni ibisanzwe rero ko umuntu ababara cyane iyo umwe mu bagize umuryango ataye Yehova. Hari mushiki wacu wari ufite umukobwa waciwe, wagize ati “byaranshegeshe cyane. Naribazaga nti ‘kuki yaretse Yehova?’ Numvaga nicira urubanza.”

17 Yehova yumva akababaro kawe. Na we ‘yashengutse umutima’ igihe abantu ba mbere bigomekaga. Yaranababaye cyane igihe abenshi mu bantu bariho mbere y’Umwuzure bangaga kumvira Nowa (Intang 6:5, 6). Abatarigeze bahura n’icyo kibazo bashobora kutiyumvisha ukuntu umuntu yumva ababaye. Ariko kandi, ntibyaba bihuje n’ubwenge kwemera ko imyifatire mibi y’umwe mu bagize umuryango wacu waciwe idutandukanya na Yehova. None se, wakwihanganira ute agahinda gakomeye ugira iyo umwe mu bagize umuryango aretse Yehova?

18. Kuki ababyeyi batagombye kwicira urubanza mu gihe umwana wabo aretse Yehova?

18 Ntukicire urubanza bitewe n’ibyabaye. Yehova yahaye abantu umudendezo wo guhitamo kumukorera cyangwa kutamukorera, kandi buri wese mu bagize umuryango wamwiyeguriye akabatizwa, agomba ‘kwiyikorerera uwe mutwaro’ (Gal 6:5). Yehova abona ko uwakoze icyaha ari we ugomba kukiryozwa, si wowe (Ezek 18:20). Nanone kandi, ntukabone ko abandi ari bo babiteye. Ujye wubaha gahunda Yehova yateganyije yo guhana abanyabyaha. Jya urwanya Satani, aho kurwanya abungeri barinda itorero.—1 Pet 5:8, 9.

Kwiringira ko uwo dukunda azagarukira Yehova si bibi





19, 20. (a) Ni iki ababyeyi bafite abana baciwe bakora kugira ngo bihanganire akababaro? (b) Ni iki ababyeyi nk’abo bashobora kwiringira?

19 None se byagenda bite uhisemo kurakarira Yehova? Byagutandukanya na we. Mu by’ukuri, uwo muntu ukunda cyane akeneye kubona ko wiyemeje gukunda Yehova kurusha uko ukunda abagize umuryango wawe. Bityo rero, kugira ngo wihanganire iyo mimerere, ugomba gukomeza kugirana imishyikirano myiza n’Imana. Ntukitandukanye n’Abakristo bagenzi bawe b’indahemuka (Imig 18:1). Jya usuka imbere ya Yehova ibikuri ku mutima (Zab 62:7, 8). Ntugashake impamvu z’urwitwazo zo gushyikirana n’uwo mu muryango waciwe, urugero mwandikirana kuri interineti (1 Kor 5:11). Jya uhugira mu bikorwa byo mu buryo bw’umwuka (1 Kor 15:58). Wa mushiki wacu twigeze kuvuga, yagize ati “nzi ko ngomba kugira byinshi byo gukora mu murimo wa Yehova, kandi ngakomeza kwiyitaho mu buryo bw’umwuka kugira ngo nzabashe gufasha umukobwa wanjye nagarukira Yehova.”

20 Bibiliya ivuga ko urukundo “rwiringira byose” (1 Kor 13:4, 7). Kwiringira ko uwo ukunda waciwe azagarukira Yehova, si bibi. Buri mwaka, abanyabyaha benshi barihana maze bakagaruka mu muteguro wa Yehova. Iyo bihannye, Yehova ntakomeza kubarakarira. Ahubwo aba ‘yiteguye kubababarira.’—Zab 86:5.






JYA UGIRA AMAHITAMO ARANGWA N’UBWENGE


21, 22. Ni ayahe mahitamo wifuza kugira?

21 Yehova yahaye abantu umudendezo wo kwihitiramo ibibanogeye. (Soma mu Gutegeka 30:19, 20.) Ariko ibyo bisobanura ko dufite inshingano yo kugira amahitamo meza. Buri Mukristo yagombye kwibaza ati “ese amahitamo ngira atuma nkomeza kugendera mu nzira nziza? Ese nemeye ko akazi, imyidagaduro cyangwa imishyikirano ngirana n’abagize umuryango wanjye bintandukanya na Yehova?”

22 Urukundo Yehova akunda ubwoko bwe ntirucogora. Ku bw’ibyo rero, nta cyadutandukanya na Yehova, keretse gusa tugize amahitamo mabi (Rom 8:38, 39). Ariko dushobora kubyirinda. Ntukemere ko hagira ikintu icyo ari cyo cyose kigutandukanya na Yehova. Mu gice gikurikira, tuzasuzuma ibindi bintu bine bishobora kudutandukanya na Yehova tutabaye maso.







^ par. 10 Niba wifuza ibindi bisobanuro ku birebana n’uko wahitamo icyo uzakora, reba igice cya 38 cy’igitabo Ibibazo urubyiruko rwibaza n’ibisubizo byabyo, Umubumbe wa 2.


^ par. 15 Niba wifuza ibindi bitekerezo, reba igazeti ya Nimukanguke! yo mu Gushyingo 2011, ku ipaji ya 17-19.






^ (Yos 24:15) Niba mubona ko gukorera Yehova ari bibi, uyu munsi nimwihitiremo uwo muzakorera, zaba imana ba sokuruza bari hakurya ya rwa Ruzi bakoreraga, cyangwa imana z’Abamori bene igihugu mutuyemo. Ariko jye n’abo mu rugo rwanjye tuzakorera Yehova.”



^ par. 2 (Intang 4:6, 7) Yehova abibonye abwira Kayini ati “ni iki gitumye uzabiranywa n’uburakari kandi mu maso hawe hakijima? 7 Nuhindukira ugakora ibyiza ntuzashyirwa hejuru? Ariko nudahindukira ngo ukore ibyiza, icyaha cyubikiriye ku muryango wawe kandi ni wowe cyifuza. Ariko se uzashobora kukinesha?”



^ par. 2 (Yos 24:15) Niba mubona ko gukorera Yehova ari bibi, uyu munsi nimwihitiremo uwo muzakorera, zaba imana ba sokuruza bari hakurya ya rwa Ruzi bakoreraga, cyangwa imana z’Abamori bene igihugu mutuyemo. Ariko jye n’abo mu rugo rwanjye tuzakorera Yehova.”



^ par. 3 (Heb 3:12) Bavandimwe, mwirinde hatagira uwo ari we wese muri mwe ugira umutima mubi utizera bitewe no kwitandukanya n’Imana nzima.



^ par. 4 (2 Tes 3:10) Mu by’ukuri, nanone igihe twari iwanyu twabahaga iri tegeko ngo “niba umuntu adashaka gukora, no kurya ntakarye.”



^ par. 4 (1 Tim 5:8) Mu by’ukuri, iyo umuntu adatunga abe, cyane cyane abo mu rugo rwe, aba yihakanye ukwizera, kandi aba ari mubi cyane hanyuma y’utizera.



^ par. 5 (Heb 2:1) Ni yo mpamvu tugomba kwita ku byo twumvise kurusha uko twari dusanzwe tubikora, kugira ngo tudateshuka tukava mu byo kwizera.



^ par. 6 (Mat 6:33) “Nuko rero mukomeze mushake mbere na mbere ubwami bw’Imana no gukiranuka kwayo. Ibyo bintu bindi byose muzabihabwa.



^ par. 6 (Yes 59:1) Dore ukuboko kwa Yehova ntikwabaye kugufi ku buryo kutakiza, n’ugutwi kwe ntikwazibye ku buryo kutakumva.



^ par. 6 (2 Pet 2:9) Ibyo bigaragaza ko Yehova azi gukiza abantu biyeguriye Imana ibibagerageza, ariko abakiranirwa akabarindiriza umunsi w’urubanza kugira ngo barimburwe,



^ par. 7 (1 Tim 6:9, 10) Icyakora, abamaramaje kuba abakire bagwa mu bishuko no mu mutego no mu irari ryinshi ry’ubupfu ryangiza, riroha abantu mu bibarimbuza bikabangiza rwose, 10 kuko gukunda amafaranga ari umuzi w’ibibi by’ubwoko bwose, kandi hari abantu bayararikiye barayoba bava mu byo kwizera, maze bihandisha imibabaro myinshi ahantu hose.



^ par. 9 (Mat 5:3) “Hahirwa abazi ko bakeneye ibintu byo mu buryo bw’umwuka, kuko ubwami bwo mu ijuru ari ubwabo.



^ par. 10 (2 Tim 4:10) kuko Dema yantaye bitewe n’uko yakunze iyi si akigira i Tesalonike; Kirisensi yagiye i Galatiya, naho Tito ajya i Dalumatiya.



^ par. 10 (Zb 37:25) Nabaye umusore none ndashaje, Nyamara sinigeze mbona umukiranutsi atereranwa burundu, Cyangwa ngo urubyaro rwe rusabirize ibyokurya.



^ par. 10 (Imig 10:22) Umugisha Yehova atanga ni wo uzana ubukire, kandi nta mibabaro awongeraho.



^ par. 10 (Mal 3:10) Nimuzane ibya cumi byose mu bubiko bw’inzu yanjye, maze mu nzu yanjye habemo ibyokurya. Nimubingeragereshe,” ni ko Yehova nyir’ingabo avuga, “murebe ko ntazabagomororera ingomero zo mu ijuru, nkabaha umugisha mukabura aho muwukwiza.”



^ par. 11 (1 Tim 4:8) Imyitozo y’umubiri igira umumaro muri bike, ariko kwiyegurira Imana bigira umumaro muri byose, kuko bikubiyemo isezerano ry’ubuzima bwa none n’ubuzaza.



^ par. 11 (Umubw 3:4) Hariho igihe cyo kurira n’igihe cyo guseka; igihe cyo kuboroga n’igihe cyo kubyina.



^ par. 11 (Umubw 4:6) Urushyi rwuzuye ikiruhuko ruruta amashyi yuzuye imirimo iruhije no kwiruka inyuma y’umuyaga.



^ par. 12 (Imig 3:31) Ntukagirire ishyari umunyarugomo, kandi ntukagire inzira ye n’imwe ugenderamo.



^ par. 12 (Rom 14:21) Ibyiza ni ukutarya inyama cyangwa kutanywa divayi cyangwa gukora ikindi kintu cyose gishobora kubera umuvandimwe wawe igisitaza.



^ par. 12 (Imig 13:20) Ugendana n’abanyabwenge na we azaba umunyabwenge, ariko ugirana imishyikirano n’abapfapfa bizamugwa nabi.



^ par. 12 (Yak 1:14, 15) Ahubwo umuntu wese ageragezwa iyo arehejwe n’irari rye rimushukashuka. 15 Hanyuma iryo rari iyo rimaze gutwita, ribyara icyaha, icyaha na cyo iyo kimaze gusohozwa, kizana urupfu.



^ par. 13 (Fili 1:10, 11) mugashobora kumenya neza ibintu by’ingenzi kurusha ibindi, kugira ngo mutagira inenge kandi mutabera abandi igisitaza kugeza ku munsi wa Kristo, 11 kandi mukuzuzwa imbuto zo gukiranuka ziboneka binyuze kuri Yesu Kristo, kugira ngo Imana ihabwe ikuzo kandi isingizwe.



^ par. 15 (1 Kor 5:6) Ibyo mwiratana si byiza. Ntimuzi ko agasemburo gake gatubura irobe ryose?



^ par. 16 (Yes 49:15) Mbese umugore yakwibagirwa umwana yonsa, ntagirire impuhwe umwana yibyariye? We ashobora kumwibagirwa; ariko jye sinzigera nkwibagirwa!



^ par. 17 (Intang 6:5, 6) Nuko Yehova abona ko ububi bw’abantu bwari bwogeye mu isi, kandi ko igihe cyose ibitekerezo byo mu mitima yabo byabaga bibogamiye ku bibi gusa. 6 Yehova yicuza kuba yararemye abantu ku isi, bimushengura umutima.



^ par. 18 (Gal 6:5) Kuko buri muntu wese aziyikorerera uwe mutwaro.



^ par. 18 (Ezek 18:20) Ubugingo bukora icyaha ni bwo buzapfa. Umwana ntazazira icyaha cya se, na se ntazazira icyaha cy’umwana we. Gukiranuka k’umukiranutsi kuzaba kuri we, n’ububi bw’umuntu mubi buzamugaruka.



^ par. 18 (1 Pet 5:8, 9) Mukomeze kugira ubwenge kandi mube maso. Umwanzi wanyu Satani* azerera nk’intare itontoma, ashaka kugira uwo aconshomera. 9 Ariko mumurwanye mushikamye, mufite ukwizera gukomeye, muzi ko imibabaro nk’iyo igera ku muryango wose w’abavandimwe banyu bo ku isi.

1Pt 5:8
 Mu kigiriki ni “diabolos,” bisobanurwa ngo “usebanya.”


^ par. 19 (Imig 18:1) Uwitarura abandi aba ashaka kugera ku byo ararikiye bishingiye ku bwikunde, akanga ubwenge bwose.



^ par. 19 (Zb 62:7, 8) Imana ni yo impa agakiza n’icyubahiro; Imana ni yo gitare cyanjye gikomeye, kandi ni yo buhungiro bwanjye.  8 Mwa bantu mwe, mujye muyiringira igihe cyose; Mujye musuka imbere yayo ibiri mu mitima yanyu. Imana ni yo buhungiro bwacu. Sela.



^ par. 19 (1 Kor 5:11) Ariko noneho, mbandikiye mbabwira ko mureka kwifatanya n’umuntu wese witwa umuvandimwe, niba ari umusambanyi cyangwa umunyamururumba cyangwa usenga ibigirwamana cyangwa utukana cyangwa umusinzi cyangwa umunyazi, ndetse rwose ntimugasangire n’umuntu umeze atyo.



^ par. 19 (1 Kor 15:58) Ku bw’ibyo rero bavandimwe banjye nkunda, mushikame mutanyeganyega, buri gihe mufite byinshi byo gukora mu murimo w’Umwami, muzi ko umurimo mukorera Umwami atari imfabusa.



^ par. 20 (1 Kor 13:4) Urukundo rurihangana kandi rukagira neza. Urukundo ntirugira ishyari, ntirwirarira, ntirwiyemera,



^ par. 20 (1 Kor 13:7) Rutwikira byose, rwizera byose, rwiringira byose, rwihanganira byose.



^ par. 20 (Zb 86:5) Yehova, uri mwiza kandi witeguye kubabarira. Ineza yuje urukundo ugaragariza abakwambaza bose ni nyinshi.



^ par. 21 (Guteg 30:19, 20) Uyu munsi ntanze ijuru n’isi ho abagabo bazagushinja ko nshyize imbere yawe ubuzima n’urupfu, umugisha n’umuvumo. Uzahitemo ubuzima kugira ngo ukomeze kubaho, wowe n’abazagukomokaho, 20 ukunda Yehova Imana yawe, wumvira ijwi rye kandi umwifatanyaho akaramata, kuko ari we buzima bwawe no kurama kwawe, kugira ngo uture mu gihugu Yehova yarahiye ba sokuruza Aburahamu, Isaka na Yakobo ko azabaha.”



^ par. 22 (Rom 8:38, 39) Nemera ntashidikanya ko naho rwaba urupfu cyangwa ubuzima cyangwa abamarayika cyangwa ubutegetsi cyangwa ibintu biriho ubu cyangwa ibizaza cyangwa ububasha 39 cyangwa ubuhagarike cyangwa ubujyakuzimu cyangwa ikindi cyaremwe cyose, bitazashobora kudutandukanya n’urukundo rw’Imana ruri muri Kristo Yesu Umwami wacu.

Komeza kwegera Yehova


“Mwegere Imana na yo izabegera.”—YAK 4:8.

ESE WASOBANURA?


	Twakora iki kugira ngo ikoranabuhanga no kwita ku buzima bwacu bitadutandukanya na Yehova?



	Twakwirinda dute gukunda amafaranga no kwirata?



	Ni mu buhe buryo twakomeza kuba hafi ya Yehova?












1, 2. (a) Ni ayahe ‘mayeri’ Satani akoresha? (b) Ni iki kizadufasha kwegera Imana?

YEHOVA IMANA yaremanye abantu icyifuzo cyo kugirana na we imishyikirano ya bugufi. Ariko kandi, Satani aba ashaka ko dutekereza ko tudakeneye Yehova, nk’uko na we abitekereza. Icyo ni ikinyoma Satani yakomeje gukwirakwiza kuva yashuka Eva mu busitani bwa Edeni (Intang 3:4-6). Mu gihe cyose cy’amateka y’abantu, abenshi bagiye batekereza ko badakeneye Imana.

2 Igishimishije ni uko twe dushobora kwirinda uwo mutego wa Satani. Bibiliya ivuga ko “tutayobewe amayeri ye” (2 Kor 2:11). Satani agerageza kudutandukanya na Yehova, atuma tugira amahitamo mabi. Ariko kandi, nk’uko igice kibanziriza iki cyabigaragaje, dushobora kugira amahitamo meza mu birebana n’akazi, imyidagaduro n’imishyikirano tugirana n’abagize umuryango wacu. Iki gice kiri bugaragaze ibindi bintu bine Satani akoresha kugira ngo adushuke: ikoranabuhanga, ubuzima, amafaranga no kwirata. Nitugira amahitamo meza mu birebana n’ibyo, ‘tuzegera Imana.’—Yak 4:8.






IKORANABUHANGA


 3. Tanga urugero rugaragaza ukuntu ikoranabuhanga rishobora gukoreshwa neza cyangwa rigakoreshwa nabi.

3 Hirya no hino ku isi, abantu bagenda barushaho kugira ibikoresho bya elegitoroniki bigezweho. Iyo bikoreshejwe neza bishobora kugira akamaro. Ariko iyo bikoreshejwe nabi, bishobora kudutandukanya na Data wo mu ijuru. Reka dufate urugero rwa orudinateri. Kugira ngo iyi gazeti urimo usoma yandikwe kandi icapwe, hakoreshejwe za orudinateri. Umuntu ashobora kwifashisha orudinateri akora ubushakashatsi cyangwa ashyikirana n’abandi, kandi hari igihe ashobora kuyikoresha yidagadura. Icyakora, hari igihe dushobora kubatwa na orudinateri. Abamamaza ibicuruzwa bemeza abantu babigiranye amayeri ko bagomba kugura ibikoresho bigezweho. Hari umusore wifuzaga cyane ubwoko bwa orudinateri igezweho, ku buryo yagurishije mu ibanga imwe mu mpyiko ze kugira ngo ayigure! Mbega ibintu bibabaje!

 4. Ni iki Umukristo umwe yakoze kugira ngo adakomeza kubatwa na orudinateri?

4 Byaba bibabaje cyane kurushaho umuntu aramutse yangije imishyikirano afitanye na Yehova bitewe no gukoresha nabi ibikoresho bya elegitoroniki, cyangwa akabatwa na byo. Umukristo witwa Jon ufite imyaka hafi 30 yavuze ko yamaraga igihe kinini kuri orudinateri aho kwiyigisha.* Akenshi Jon yagezaga mu gicuku akiyiriho. Yaravuze ati “uko nagendaga ndushaho kunanirwa, ni na ko nananirwaga guhagarika ibiganiro nagiranaga n’incuti zanjye cyangwa kureba za videwo, nubwo zimwe zabaga atari nziza.” Kugira ngo Jon acike kuri iyo ngeso, yaregeye orudinateri ye ku buryo yifungaga iyo isaha ye yo kujya kuryama yabaga igeze.—Soma mu Befeso 5:15, 16.

Babyeyi, mujye mufasha abana banyu gukoresha neza ibikoresho by’ikoranabuhanga





5, 6. (a) Ni iki ababyeyi bagomba gukorera abana babo? (b) Ababyeyi bakora iki kugira ngo abana babo bagire incuti nziza?

5 Babyeyi, si ngombwa ko mugenzura buri kantu kose abana banyu bakoze, ariko mugomba kugenzura uko bakoresha orudinateri. Ntimukemere ko bajya ku miyoboro ya interineti igaragaza ubwiyandarike, imikino irimo urugomo, ubupfumu, cyangwa ngo bashyikirane n’abantu babi, kugira ngo gusa batabarogoya. Mubigenje mutyo, bashobora gutekereza bati “ubwo papa na mama nta cyo bibabwiye, bigomba kuba ari byiza.” Babyeyi, mufite inshingano yo kurinda abana banyu, hakubiyemo ab’ingimbi n’abangavu, ikintu cyose gishobora kubatandukanya na Yehova. Ndetse n’inyamaswa zirinda ibyana byazo akaga. Tekereza icyo idubu yakora haramutse hagize ushaka kugirira nabi ibyana byayo!—Gereranya na Hoseya 13:8.

6 Jya ufasha abana bawe kugira incuti z’Abakristo b’intangarugero bari mu kigero gitandukanye. Ikindi kandi, ujye wibuka ko abana bawe bakeneye ko umarana na bo igihe. Ku bw’ibyo, ujye ushaka igihe cyo gusekana na bo, icyo gukinana na bo no gukorana, bityo mwese “mwegere Imana.”*






UBUZIMA


 7. Kuki twese twifuza gukomeza kugira amagara mazima?

7 Incuro nyinshi, tubaza abandi uko bamerewe. Kuva igihe Adamu na Eva bumviraga Satani maze bakitandukanya na Yehova, twese turarwara. Iyo turwaye Satani arishima, kuko icyo gihe gukorera Yehova bitugora. Ikindi kandi, iyo dupfuye nta cyo dushobora kumukorera (Zab 115:17). Ku bw’ibyo, tuba dushaka gukomeza kugira amagara mazima. Nanone kandi, twagombye guhangayikishwa n’ubuzima bw’abavandimwe bacu.

8, 9. (a) Twakwirinda dute guhangayikira ubuzima birenze urugero? (b) Kugira ibyishimo bitugirira akahe kamaro?

8 Icyakora, tugomba kwirinda gukabya. Hari bamwe bagiye bashishikariza abandi kurya ibyokurya runaka, gufata imiti iyi n’iyi, gukoresha imiti nyunganiramirire cyangwa ibintu byongera ubwiza, ndetse bakabikorana ishyaka ryinshi kurusha iryo bagaragaza babwiriza ubutumwa bwiza bw’Ubwami bw’Imana. Bashobora kumva rwose ko barimo bafasha abandi. Nubwo byaba bimeze bityo ariko, ntibikwiriye ko mbere cyangwa nyuma y’amateraniro abera ku Nzu y’Ubwami cyangwa se mu gihe cy’amakoraniro dushishikariza abandi kugura ibyo bintu. Kubera iki?

9 Duteranira hamwe kugira ngo twige Bibiliya kandi tubone ibyishimo bituruka ku mwuka wera w’Imana (Gal 5:22). Gutanga inama z’iby’ubuzima muri ibyo bihe, twaba tuzisabwe cyangwa tutazisabwe, bishobora gutuma tutagera kuri iyo ntego kandi bishobora kubuza abandi ibyishimo (Rom 14:17). Umuntu ni we ugomba kwihitiramo uburyo bwo kwita ku buzima bwe. Ikindi kandi, nta muntu n’umwe wavura indwara zose. Ndetse n’abaganga bazi kuvura neza, barasaza kandi bakarwara, amaherezo bagapfa. Byongeye kandi, guhangayikishwa cyane n’ubuzima bwacu ntibitwongerera iminsi yo kubaho (Luka 12:25). Ibinyuranye n’ibyo, “umutima unezerewe urakiza.”—Imig 17:22.

10. (a) Ni iki gituma umuntu aba mwiza mu maso ya Yehova? (b) Ni ryari tuzagira ubuzima buzira umuze?

10 Nanone kandi, birakwiriye ko twiyitaho kugira ngo tugaragare neza. Ariko ntibikwiriye ko tugerageza kuvanaho ibintu byose bigaragaza ko dukuze. Ibyo bintu bishobora kugaragaza ko turi inararibonye, ko dukwiriye icyubahiro kandi ko dufite ubwiza bw’imbere. Urugero, Bibiliya igira iti “imvi ni ikamba ry’ubwiza iyo ribonewe mu nzira yo gukiranuka” (Imig 16:31). Uko ni ko Yehova atubona kandi natwe twagombye kugerageza kubona ibintu dutyo. (Soma muri 1 Petero 3:3, 4.) None se, byaba bikwiriye ko twangiza ubuzima bwacu dukoresha imiti iteje akaga cyangwa twibagisha tugamije gusa kugaragara neza? Uko imyaka twaba dufite yaba ingana kose, twaba dufite amagara mazima cyangwa turwaye, ubwiza nyakuri tubukesha “ibyishimo bituruka kuri Yehova” (Neh 8:10). Mu isi nshya, tuzagira ubuzima buzira umuze, kandi umubiri wacu ugwe itoto (Yobu 33:25; Yes 33:24). Mu gihe dutegereje icyo gihe, kugira ubwenge n’ukwizera bizadufasha gukomeza kuba hafi ya Yehova no kwishimira uko turi.—1 Tim 4:8.






AMAFARANGA


11. Ni mu buhe buryo amafaranga ashobora kutubera umutego?

11 Amafaranga si mabi kandi no kuyashaka mu buryo bukwiriye si bibi (Umubw 7:12; Luka 19:12, 13). Icyakora, niba ‘dukunda amafaranga,’ bizadutandukanya na Yehova (1 Tim 6:9, 10). “Imihangayiko yo muri iyi si,” ni ukuvuga guhangayikira bikabije ibintu dukenera mu buzima, bishobora kutuniga mu buryo bw’umwuka. Uko ni na ko bimeze ku birebana n’“imbaraga zishukana z’ubutunzi,” ari byo gutekereza umuntu yibeshya ko ubutunzi ari bwo buhesha ibyishimo nyakuri n’umutekano (Mat 13:22). Yesu yagaragaje neza ko “nta wushobora” gukorera Imana n’ubutunzi.—Mat 6:24.

12. Ni iyihe mitego yo gushaka kubona amafaranga menshi iriho muri iki gihe, kandi se twayirinda dute?

12 Gutekereza ko amafaranga ari yo afite agaciro kurusha ibindi bintu byose bishobora gutuma umuntu akora ibikorwa bibi (Imig 28:20). Hari abantu bagiye bifuza kubona amafaranga menshi mu gihe gito, bituma bagura amatike ya tombola. Abavandimwe bamwe na bamwe bagiye bishora mu bucuruzi bumvaga ko buzatuma babona amafaranga mu buryo bwihuse, bagera n’ubwo babyinjizamo abandi bagize itorero babasezeranya ko na bo bazabona amafaranga menshi. Hari n’igihe abavandimwe bagiye baka abagize itorero inguzanyo zo kujyana mu bucuruzi maze bakabasezeranya ko bazabishyura akayabo k’amafaranga. Ntukemere ko umururumba utuma bakuriganya. Jya urangwa n’ubushishozi. Niba bagusezeranyije ibintu bisa n’aho ari inzozi, jya umenya nyine ko bishobora kuba ari inzozi.

13. Ni mu buhe buryo uko Yehova abona ibirebana n’amafaranga bitandukanye n’uko isi ibibona?

13 Nidushyira “ubwami bw’Imana no gukiranuka kwayo” mu mwanya wa mbere, Yehova azahira imihati dushyiraho kugira ngo tubone ibintu bya ngombwa dukenera (Mat 6:33; Efe 4:28). Ntiyifuza ko dusinzira mu materaniro kubera ko twakoze amasaha y’ikirenga, cyangwa ngo twicare mu Nzu y’Ubwami ariko twitekerereza iby’amafaranga. Ariko kandi, abantu benshi muri iyi si bumva ko nibakora ibishoboka byose kugira ngo babone amafaranga ari bwo bashobora kuzabaho neza mu gihe kizaza, maze bamara gusaza bakiruhukira. Incuro nyinshi batera n’abana babo inkunga yo kubigenza batyo. Icyakora, Yesu yagaragaje ko ibitekerezo nk’ibyo bidashyize mu gaciro. (Soma muri Luka 12:15-21.) Ibyo bishobora kutwibutsa ibyabaye kuri Gehazi watekerezaga ko yashoboraga kuba umunyamururumba kandi agakomeza kwemerwa na Yehova.—2 Abami 5:20-27.

14, 15. Kuki tutagomba kwiringira amafaranga? Tanga urugero.

14 Bavuga ko hari za kagoma zagiye zirohama bitewe n’uko zanze kurekura ifi iremereye zabaga zafatishije inzara zazo. Ibintu nk’ibyo bishobora kutubaho igihe twaba duhatanira kuba abakire. Hari umusaza w’itorero witwa Alex wagize ati “ubusanzwe nzi gucunga ifaranga ryanjye. Iyo ndimo mesa mu mutwe ngasuka isabune nyinshi, nyisubiza mu icupa!” Ariko kandi, hari ubucuruzi yatangiye gukora, atekereza ko mu gihe gito yari kureka akazi yakoraga, maze akaba umupayiniya. Yamaraga igihe kinini yiga uko yakora neza ubwo bucuruzi bwe. Yakoresheje amafaranga yari yarazigamye kandi yaka inguzanyo kugira ngo ajye yunguka menshi. Ariko kandi, yarahombye. Alex yagize ati “nashakaga kugaruza amafaranga yanjye.” Yumvaga ko natarambirwa azagera ubwo yongera kunguka.

15 Alex yamaze amezi menshi nta kindi atekereza uretse ubwo bucuruzi. Kwita ku bintu by’umwuka byari bisigaye bimugora, kandi ntiyari agisinzira. Ariko kandi, Alex yabuze inyungu yari yiteze, ahomba amafaranga ye yose, maze biba ngombwa ko agurisha inzu ye. Yagize ati “natumye umuryango wanjye ugira agahinda kenshi.” Ariko hari isomo byamwigishije. Yaravuze ati “ubu nzi ko umuntu wese wiringira isi ya Satani azamanjirwa cyane” (Imig 11:28). Koko rero, nitwiringira amafaranga cyangwa ubushobozi dufite bwo kuyabona, tuzaba twiringiye Satani, “imana y’iyi si” (2 Kor 4:4; 1 Tim 6:17). Kuva icyo gihe Alex yoroheje ubuzima “ku bw’ubutumwa bwiza.” Ibyo byatumye we n’umuryango we barushaho kugira ibyishimo kandi byabafashije kurushaho kwegera Yehova.—Soma muri Mariko 10:29, 30.






KWIRATA


16. Ni iki cyagombye kudutera ishema, ariko se byagenda bite twishyize hejuru?

16 Twagombye guterwa ishema no kuba turi Abahamya ba Yehova (Yer 9:24). Ibyo bituma duhora tugerageza gufata imyanzuro myiza no gukurikiza amahame y’Imana yo mu rwego rwo hejuru. Ariko twishyize hejuru tukumva ko hari ibyo tuzi kurusha Yehova, bishobora kudutandukanya na we.—Zab 138:6; Rom 12:3.



[image: ]
Aho kugira ngo uhatanire kugira inshingano mu itorero, jya wishimira umurimo wo kubwiriza





17, 18. (a) Tanga urugero rw’umuntu uvugwa muri Bibiliya wicishaga bugufi, utange n’ingero z’abantu birataga. (b) Ni iki umuvandimwe yakoze kugira ngo ubwibone butamutandukanya na Yehova?

17 Bibiliya irimo ingero z’abantu bari abirasi n’abandi bicishaga bugufi. Umwami Dawidi yicishije bugufi ashakira ubuyobozi kuri Yehova, kandi yamuhaye imigisha (Zab 131:1-3). Icyakora, Yehova yacishije bugufi Nebukadinezari na Belushazari, bari abami b’abibone (Dan 4:30-37; 5:22-30). Natwe hari imimerere ishobora kutugora turamutse turi abibone. Ryan, umukozi w’itorero ufite imyaka 32, yimukiye mu rindi torero. Yagize ati “nari niteze ko nzahita mpabwa inshingano yo kuba umusaza, ariko umwaka washize ntaraba we.” Ese yaba yaragize ubwibone maze akarakarira abasaza yumva ko banze kumuha inshingano? Ese yari kureka kujya mu materaniro, maze ubwibone bugatuma atandukana na Yehova n’abagize ubwoko bwe? Ese wowe wari kubigenza ute?

18 Ryan yaravuze ati “nasomye ingingo zose nashoboraga kubona mu bitabo byacu zivuga ibirebana n’icyo wakora mu gihe icyo wari witeze kitabonetse” (Imig 13:12). Yakomeje agira ati “natangiye kubona ko nari nkeneye kwiga kwihangana no kwicisha bugufi. Nagombaga kwemera ko Yehova antoza.” Ryan yaretse kwitekerezaho, ahubwo atangira gutekereza uko yarushaho gufasha abandi, haba mu itorero no mu murimo wo kubwiriza. Bidatinze yatangiye kwigisha abantu benshi Bibiliya kandi bigaga neza. Yagize ati “igihe nabaga umusaza hashize umwaka n’igice, byarantunguye; ntibyari bikimpangayikisha kubera ko nishimiraga cyane umurimo wo kubwiriza.”—Soma muri Zaburi ya 37:3, 4.






KOMEZA KUBA HAFI YA YEHOVA


19, 20. (a) Twakora iki kugira ngo ibintu twize muri ibi bice byombi bitazadutandukanya na Yehova? (b) Ni izihe ngero z’abantu bakomeje kuba hafi ya Yehova dukwiriye kwigana?

19 Hari ibintu birindwi twasuzumye muri ibi bice byombi, kandi muri ibyo byose nta kibi kirimo. Duterwa ishema no kuba turi abagaragu ba Yehova. Twishimira kugira umuryango ufite ibyishimo, kandi tukishimira kugira ubuzima bwiza. Tuzi ko akazi n’amafaranga bidufasha kubona ibyo dukeneye. Nanone tuzi ko imyidagaduro ishobora kutugarurira ubuyanja kandi ko ikoranabuhanga rishobora kutugirira akamaro. Ariko tugomba kwibuka ko ikintu cyose gikozwe mu gihe kidakwiriye, kigakorwa mu rugero rukabije cyangwa mu buryo budakwiriye, gishobora kudutandukanya na Yehova.

Ntukemere ko hagira ikintu kigutandukanya na Yehova





20 Birumvikana ko ibyo ari byo Satani aba ashaka. Icyakora, ushobora kwirinda ako kaga kandi ukakarinda umuryango wawe (Imig 22:3). Egera Yehova kandi ukomeze kuba hafi ye. Dufite ingero nyinshi z’abantu bavugwa muri Bibiliya babikoze. Enoki na Nowa ‘bagendanye n’Imana y’ukuri’ (Intang 5:22; 6:9). Mose “yakomeje gushikama nk’ureba Itaboneka” (Heb 11:27). Yesu yahoraga akora ibyo Se ashaka, kandi byatumye amuha imigisha (Yoh 8:29). Jya wigana izo ngero. Bibiliya igira iti “mujye mwishima buri gihe. Musenge ubudacogora. Mujye mushimira ku bw’ibintu byose” (1 Tes 5:16-18). Ntukemere ko hagira ikintu kigutandukanya na Yehova.







^ par. 4 Amazina yarahinduwe.


^ par. 6 Reba igazeti ya Nimukanguke! yo mu Kwakira 2011 ifite umutwe ugira uti “Uko warera abana bawe neza.”






^ (Yak 4:8) Mwegere Imana na yo izabegera. Nimukarabe ibiganza mwa banyabyaha mwe, kandi mweze imitima yanyu mwa bantu b’imitima ibiri mwe.



^ par. 1 (Intang 3:4-6) Inzoka na yo ibwira uwo mugore iti “gupfa ko ntimuzapfa. 5 Kuko Imana izi ko umunsi mwaziriye, amaso yanyu azahumuka mukamera nk’Imana, mukamenya icyiza n’ikibi.” 6 Nuko uwo mugore abona ko icyo giti gifite ibyokurya byiza kandi ko kinogeye amaso; koko rero, kureba icyo giti byari binogeye ijisho. Ni ko gusoroma imbuto zacyo arazirya. Nyuma yaho, igihe yari kumwe n’umugabo we, amuhaho na we arazirya.



^ par. 2 (2 Kor 2:11) kugira ngo Satani atabona icyo adufatiraho, kuko tutayobewe amayeri ye.



^ par. 2 (Yak 4:8) Mwegere Imana na yo izabegera. Nimukarabe ibiganza mwa banyabyaha mwe, kandi mweze imitima yanyu mwa bantu b’imitima ibiri mwe.



^ par. 4 (Efe 5:15, 16) Nuko rero, mwirinde cyane kugira ngo mutagenda nk’abatagira ubwenge, ahubwo mugende nk’abanyabwenge, 16 mwicungurira igihe gikwiriye, kuko iminsi ari mibi.



^ par. 5 (Hos 13:8) Nzabatera meze nk’idubu yabuze ibyana byayo, mbasature agatuza. Nzabaconshomera nk’intare; inyamaswa y’inkazi izabatanyaguza.



^ par. 7 (Zb 115:17) Abapfuye ntibasingiza Yah, Kandi nta n’umwe mu bamanuka bajya ahacecekerwa umusingiza.



^ par. 9 (Gal 5:22) Ku rundi ruhande, imbuto z’umwuka ni urukundo, ibyishimo, amahoro, kwihangana, kugwa neza, kugira neza, kwizera,



^ par. 9 (Rom 14:17) Ubwami bw’Imana ntibusobanura kurya no kunywa, ahubwo busobanura gukiranuka n’amahoro n’ibyishimo, hamwe n’umwuka wera.



^ par. 9 (Luka 12:25) Ni nde muri mwe ushobora kongera umukono umwe ku gihe ubuzima bwe buzamara, abiheshejwe no guhangayika?



^ par. 9 (Imig 17:22) Umutima unezerewe urakiza, ariko umutima wihebye wumisha amagufwa.



^ par. 10 (Imig 16:31) Imvi ni ikamba ry’ubwiza iyo ribonewe mu nzira yo gukiranuka.



^ par. 10 (1 Pet 3:3, 4) Umurimbo wanyu ntukabe uw’inyuma, wo kuboha umusatsi no kwirimbisha zahabu no kwambara imyenda, 4 ahubwo ube umuntu uhishwe mu mutima wambaye umwambaro utangirika, ni ukuvuga umwuka wo gutuza no kugwa neza, kuko ari wo ufite agaciro kenshi mu maso y’Imana.



^ par. 10 (Neh 8:10) Akomeza ababwira ati “mugende murye ibibyibushye, munywe n’ibiryoshye kandi mwoherereze ibyokurya abadafite icyo bateguriwe, kuko uyu ari umunsi werejwe Umwami wacu, kandi ntimubabare, kuko ibyishimo bituruka kuri Yehova ari igihome cyanyu.”



^ par. 10 (Yobu 33:25) Reka umubiri we ugwe itoto riruta iryo mu busore bwe, Asubirane imbaraga zo mu minsi y’ubusore bwe.’



^ par. 10 (Yes 33:24) Nta muturage waho uzavuga ati “ndarwaye.” Abazaba batuye mu gihugu bazababarirwa icyaha cyabo.



^ par. 10 (1 Tim 4:8) Imyitozo y’umubiri igira umumaro muri bike, ariko kwiyegurira Imana bigira umumaro muri byose, kuko bikubiyemo isezerano ry’ubuzima bwa none n’ubuzaza.



^ par. 11 (Umubw 7:12) Kuko ubwenge ari uburinzi nk’uko n’amafaranga ari uburinzi; ariko icyiza cy’ubumenyi ni uko iyo buri kumwe n’ubwenge burinda ubuzima bw’ababufite.



^ par. 11 (Luka 19:12, 13) Nuko aravuga ati “hari umuntu wavukiye mu muryango ukomeye, wagiye mu gihugu cya kure kwimikirwayo hanyuma akagaruka. 13 Ahamagara abagaragu be icumi abaha mina* icumi, maze arababwira ati ‘mugende muzicuruze kugeza aho nzagarukira.’

Lk 19:13
 Mina ni urugero rw’uburemere. Reba Umugereka wa 11.


^ par. 11 (1 Tim 6:9, 10) Icyakora, abamaramaje kuba abakire bagwa mu bishuko no mu mutego no mu irari ryinshi ry’ubupfu ryangiza, riroha abantu mu bibarimbuza bikabangiza rwose, 10 kuko gukunda amafaranga ari umuzi w’ibibi by’ubwoko bwose, kandi hari abantu bayararikiye barayoba bava mu byo kwizera, maze bihandisha imibabaro myinshi ahantu hose.



^ par. 11 (Mat 13:22) Naho izabibwe mu mahwa, ni wa muntu wumva ijambo ariko imihangayiko yo muri iyi si n’imbaraga zishukana z’ubutunzi, bikaniga iryo jambo maze ntiyere imbuto.



^ par. 11 (Mat 6:24) “Nta wushobora kuba umugaragu w’abatware babiri, kuko yakwanga umwe agakunda undi, cyangwa akaguma kuri umwe agasuzugura undi. Ntimushobora kuba abagaragu b’Imana n’ab’Ubutunzi.



^ par. 12 (Imig 28:20) Umuntu w’indahemuka azabona imigisha myinshi, ariko uwihutira kuronka ubutunzi ntazakomeza kuba umwere.



^ par. 13 (Mat 6:33) “Nuko rero mukomeze mushake mbere na mbere ubwami bw’Imana no gukiranuka kwayo. Ibyo bintu bindi byose muzabihabwa.



^ par. 13 (Efe 4:28) Umujura ntakongere kwiba, ahubwo akorane umwete akoreshe amaboko ye umurimo mwiza, kugira ngo abone icyo aha abafite icyo bakennye.



^ par. 13 (Luka 12:15-21) Hanyuma arababwira ati “mukomeze kuba maso, kandi mwirinde kurarikira k’uburyo bwose, kuko niyo umuntu yagira ibintu byinshi ate, ubuzima bwe ntibuva mu bintu atunze.” 16 Amaze kubabwira ibyo, abacira umugani ati “isambu y’umuntu umwe wari umukire yareze cyane. 17 Nuko atangira gutekereza mu mutima we ati ‘nzabigenza nte noneho ko ntafite aho guhunika imyaka yanjye?’ 18 Nuko aravuga ati ‘dore uko nzabigenza: nzasenya ibigega byanjye maze nubake ibindi binini kurushaho. Aho ni ho nzahunika ibinyampeke byanjye n’ibintu byanjye byose byiza. 19 Hanyuma nzabwira ubugingo bwanjye nti “bugingo bwanjye, ubikiwe ibintu byinshi byiza bizamara imyaka myinshi; gubwa neza, urye, unywe, unezerwe.”’ 20 Ariko Imana iramubwira iti ‘wa muntu we udashyira mu gaciro, iri joro urakwa ubugingo bwawe. None se ibyo wahunitse bizaba ibya nde?’ 21 Uko ni ko bimera ku muntu wirundanyirizaho ubutunzi, ariko atari umutunzi ku Mana.”



^ par. 13 (2 Abami 5:20-27) Nyuma yaho Gehazi umugaragu wa Elisa umuntu w’Imana y’ukuri, aribwira ati “ubonye ngo databuja yange kwakira ibyo uriya Musiriya Namani yamuzaniye, akamureka akagenda! Ndahiye Yehova Imana nzima ko ngiye kumukurikira nkagira icyo mwiyakira.” 21 Gehazi yiruka kuri Namani, Namani abonye umuntu umwiruka inyuma, ahita ava ku igare rye ajya kumusanganira aramubaza ati “ni amahoro?” 22 Gehazi aramubwira ati “ni amahoro. Databuja aranyohereje ngo nkubwire nti ‘hari abasore babiri b’abahanuzi baturutse mu karere k’imisozi miremire ya Efurayimu bangezeho. None ndakwinginze, bampere italanto y’ifeza n’imyambaro ibiri yo guhinduranya.’” 23 Namani aramubwira ati “akira italanto ebyiri z’ifeza.” Akomeza kwinginga Gehazi, amuhambirira italanto ebyiri z’ifeza mu mifuka ibiri, amuha n’imyenda ibiri yo guhinduranya, abiha abagaragu babiri bo kubimutwaza. 24 Ageze muri Ofeli, ahita abaka ibyo bintu abishyira mu nzu, arabasezerera baragenda. 25 Gehazi arinjira ahagarara imbere ya shebuja. Elisa aramubaza ati “Geha, uvuye he?” Undi arasubiza ati “umugaragu wawe nta ho nigeze njya.” 26 Elisa aramubwira ati “ese umutima wanjye ntiwari kumwe nawe igihe wa mugabo yahindukiraga akava mu igare rye aje kugusanganira? Ese iki ni cyo gihe cyo kwakira ifeza cyangwa imyambaro cyangwa imirima y’imyelayo cyangwa inzabibu cyangwa intama cyangwa inka cyangwa abagaragu cyangwa abaja? 27 Ku bw’ibyo, ibibembe bya Namani bizakomaho wowe n’urubyaro rwawe kugeza ibihe bitarondoreka.” Ahita amuva imbere yahindutse umubembe, yererana nk’urubura.



^ par. 15 (Imig 11:28) Uwiringira ubutunzi bwe azagwa, ariko abakiranutsi bazashisha nk’ibibabi bitoshye.



^ par. 15 (2 Kor 4:4) ari bo batizera, abo imana y’iyi si yahumye ubwenge kugira ngo umucyo w’ubutumwa bwiza bw’ikuzo bwerekeye Kristo, ari we shusho y’Imana, utabamurikira.



^ par. 15 (1 Tim 6:17) Wihanangirize abakire bo muri iyi si ya none ngo be kwiyemera, kandi be kwiringira ubutunzi butiringirwa, ahubwo biringire Imana, yo iduha ibintu byose ikadukungahaza kugira ngo tubyishimire.



^ par. 15 (Mar 10:29, 30) Yesu aravuga ati “ndababwira ukuri ko nta muntu wasize inzu cyangwa abavandimwe cyangwa bashiki be cyangwa nyina cyangwa se cyangwa abana cyangwa imirima ku bwanjye no ku bw’ubutumwa bwiza, 30 utazabona ibibikubye incuro ijana muri iki gihe, yaba amazu, abavandimwe, bashiki be, ba nyina, abana n’imirima, hamwe n’ibitotezo, kandi akazahabwa ubuzima bw’iteka mu isi izaza.



^ par. 16 (Yer 9:24) “Ahubwo uwirata yirate ibi: yirate ko afite ubushishozi kandi ko anzi, akamenya ko ndi Yehova, Imana igaragaza ineza yuje urukundo n’ubutabera no gukiranuka mu isi, kuko ibyo ari byo nishimira,” ni ko Yehova avuga.



^ par. 16 (Zb 138:6) Yehova ari hejuru nyamara areba uworoheje; Ariko uwishyira hejuru amumenyera kure.



^ par. 16 (Rom 12:3) Nshingiye ku buntu butagereranywa nagiriwe, ndabwira buri wese muri mwe ko atagomba kwitekerezaho ibirenze ibyo agomba gutekereza. Ahubwo mutekereze mu buryo butuma mugira ubwenge, buri wese ahuje n’urugero rwo kwizera Imana yamuhaye.



^ par. 17 (Zb 131:1-3) Yehova, umutima wanjye ntiwigeze wishyira hejuru Cyangwa ngo amaso yanjye yibone; Nta n’ubwo nakurikiranye ibintu bikomeye cyane Cyangwa ibintu bitangaje cyane.  2 Nahumurije ubugingo bwanjye buratuza, Nk’uko umwana w’incuke yigwandika kuri nyina. Ubugingo bwanjye bumeze nk’umwana w’incuke.  3 Isirayeli nitegereze Yehova Uhereye none kugeza iteka ryose.



^ par. 17 (Dan 4:30-37) yaravuze ati “mbese iyi si Babuloni Ikomeye niyubakiye nkoresheje imbaraga z’ububasha bwanjye, kugira ngo ibe inzu ya cyami kandi iheshe icyubahiro ubwami bwanjye?” 31 Umwami atararangiza kuvuga ayo magambo, ijwi ryumvikanira mu ijuru rigira riti “umva ibyo ubwirwa mwami Nebukadinezari: ‘unyazwe ubwami, 32 kandi ugiye kwirukanwa mu bantu ujye kubana n’inyamaswa zo mu gasozi. Uzarisha ubwatsi nk’inka, umare ibihe birindwi umeze utyo, kugeza aho uzamenyera ko Isumbabyose ari yo itegeka ubwami bw’abantu, kandi ko ibugabira uwo ishatse.’” 33 Ako kanya, iryo jambo risohorera kuri Nebukadinezari, maze yirukanwa mu bantu atangira kurisha ubwatsi nk’inka kandi atondwaho n’ikime cyo mu ijuru, kugeza aho imisatsi ye yashokonkoreye ikamera nk’amababa ya kagoma, n’inzara ze zigahinduka nk’iz’ibisiga. 34 “Iyo minsi irangiye, jyewe Nebukadinezari nubuye amaso ndeba mu ijuru maze ngarura ubwenge. Nuko nsingiza Isumbabyose, nshima Ihoraho iteka ryose nyihesha ikuzo, kuko ubutegetsi bwayo ari ubw’iteka ryose n’ubwami bwayo bukaba buhoraho uko ibihe bisimburana. 35 Abatuye ku isi bose ni ubusa imbere yayo, kandi ikora ibyo ishaka mu ngabo zo mu ijuru no mu batuye isi. Ntihariho uwabasha gukumira ukuboko kwayo cyangwa ngo ayibaze ati ‘uragira ibiki?’ 36 “Nuko muri uwo mwanya ngarura ubwenge, kandi nsubirana gukomera kwanjye n’umucyo wanjye, kugira ngo ubwami bwanjye busubirane icyubahiro; abajyanama banjye n’abakomeye bo mu bwami bwanjye na bo batangira kunshakana umwete kandi nsubizwa ubwami bwanjye, ndetse ndushaho gukomera cyane. 37 “None jyewe Nebukadinezari, ndasingiza Umwami wo mu ijuru, ndamushyira hejuru kandi ndamuhesha ikuzo, kuko imirimo ye yose ari ukuri n’inzira ze zikaba zikiranuka, kandi acisha bugufi abibone.”



^ par. 17 (Dan 5:22-30) “Ariko wowe Belushazari umwana we, nubwo ibyo byose wari ubizi, ntiwigeze wicisha bugufi mu mutima. 23 Ahubwo wishyize hejuru usuzugura Umwami nyir’ijuru, bazana ibikoresho byo mu nzu ye imbere yawe, maze wowe n’abatware bawe n’abagore bawe n’inshoreke zawe mubinywesha divayi kandi musingiza imana z’ifeza n’iza zahabu n’iz’umuringa n’iz’ubutare n’iz’ibiti n’iz’amabuye, zitareba cyangwa ngo zumve, kandi zidashobora kugira icyo zimenya. Ariko Imana ifite umwuka wawe mu kuboko kwayo, ikamenya inzira zawe zose, yo ntiwigeze uyisingiza. 24 Ni yo mpamvu yohereje ikiganza, iyi nyandiko ikandikwa. 25 Iyi ni yo nyandiko yanditswe: MENE, MENE, TEKELI na PARISINI. 26 “Dore icyo ayo magambo asobanura: MENE bisobanurwa ngo Imana yabaze iminsi y’ubwami bwawe, iyigeza ku iherezo. 27 “TEKELI bisobanurwa ngo wapimwe ku munzani ugaragara ko udashyitse. 28 “PERESI bisobanurwa ngo ubwami bwawe bwaciwemo ibice buhabwa Abamedi n’Abaperesi.” 29 Nuko Belushazari atanga itegeko, maze bambika Daniyeli umwenda w’isine n’umukufi wa zahabu mu ijosi, batangaza ko agiye gutegeka ari uwa gatatu muri ubwo bwami. 30 Muri iryo joro Belushazari umwami w’Abakaludaya aricwa,



^ par. 18 (Imig 13:12) Iyo icyari cyitezwe kitabonetse bitera umutima kurwara, ariko iyo icyifujwe kibonetse kiba igiti cy’ubuzima.



^ par. 18 (Zb 37:3, 4) Jya wiringira Yehova kandi ukore ibyiza, Uture mu isi kandi ube indahemuka mu byo ukora.  4 Nanone ujye wishimira Yehova cyane, Na we azaguha ibyo umutima wawe wifuza.



^ par. 20 (Imig 22:3) Umunyamakenga iyo abonye amakuba aje arihisha, ariko utaraba inararibonye arakomeza akagenda agahura n’akaga.



^ par. 20 (Intang 5:22) Henoki amaze kubyara Metusela, yakomeje kugendana n’Imana y’ukuri mu gihe cy’imyaka magana atatu. Hagati aho yabyaye abahungu n’abakobwa.



^ par. 20 (Intang 6:9) Iyi ni inkuru ivuga iby’amateka ya Nowa. Nowa yari umukiranutsi. Yari indakemwa mu bantu bo mu gihe cye. Nowa yagendanaga n’Imana y’ukuri.



^ par. 20 (Heb 11:27) Kwizera ni ko kwatumye ava muri Egiputa ntatinye uburakari bw’umwami, kuko yakomeje gushikama nk’ureba Itaboneka.



^ par. 20 (Yoh 8:29) Uwantumye ari kumwe nanjye; ntiyantaye kuko buri gihe nkora ibimushimisha.”



^ par. 20 (1 Tes 5:16-18) Mujye mwishima buri gihe. 17 Musenge ubudacogora. 18 Mujye mushimira ku bw’ibintu byose, kuko ibyo ari byo Imana ibashakaho muri Kristo Yesu.

Gukorera Imana nta cyo wicuza


“Nibagirwa ibiri inyuma ngahatanira gusingira ibiri imbere.”—FILI 3:13.

TAHURA IZI NGINGO Z’INGENZI:


	Ni iki cyafashije intumwa Pawulo kudakomeza guhangayikishwa n’ibyo yari yarakoze?



	Dukurikije Bibiliya, ni iki tugomba gukora kugira ngo tugire amahoro yo mu mutima?



	Ni iki twagombye gukora kugira ngo tutazagira ibyo twicuza mu murimo dukorera Imana?












1-3. (a) Iyo bamwe batekereje ibintu bakoze cyangwa ibyo batakoze bumva bameze bate? Amakosa twakoze kera ashobora kutugiraho izihe ngaruka? (b) Ni irihe somo dushobora kuvana kuri Pawulo?

UMUSIZI witwa J. G. Whittier yaranditse ati “mu magambo yose yaba yaranditswe cyangwa yaravuzwe, ababaje kurusha andi yose ni agira ati ‘iyo mbimenya.’” Abantu bavuga ayo magambo iyo batekereje uko ubuzima bwabo bwari kumera iyo baza gukora ibintu mu buryo bunyuranye n’uko babikoze. Buri wese muri twe ashobora kuba afite ikintu yumva ko yagombye kuba yarakoze mu buryo bunyuranye n’uko yagikoze. Ariko kandi, hari abantu bahora bicuza impamvu bakoze ibintu ibi n’ibi cyangwa impamvu batakoze ibi n’ibi. Ese hari ikintu wowe wicuza?

2 Abantu bamwe na bamwe bagiye bakora amakosa aremereye mu buzima bwabo, ndetse wenda bakora ibyaha bikomeye. Hari abandi batakoze ibintu bibi cyane, ariko bakaba bibaza niba amahitamo bagize yari meza. Hari bamwe bagiye bibagirwa ibyo bakoze kera. Abandi bo bahora bababazwa n’ibyo bakoze, bagatekereza bati “iyo mbimenya” (Zab 51:3). Wowe se bite? Ese uhereye uyu munsi, wifuza gukorera Imana nta cyo wicuza? Ese hari umuntu uvugwa muri Bibiliya wakubera icyitegererezo? Arahari rwose! Uwo ni intumwa Pawulo.

3 Mu buzima bwa Pawulo, yakoze amakosa akomeye cyane, ariko anafata imyanzuro myiza cyane. Yababazwaga cyane n’amakosa yari yarakoze, ariko nanone yitoje gukora ibyo ashoboye byose mu murimo w’Imana. Reka turebe isomo dushobora kumuvanaho.






IBINTU BYABABAZAGA PAWULO


 4. Ni ibihe bintu intumwa Pawulo yari yarakoze byamubabazaga?

4 Igihe Pawulo yari akiri muto ari Umufarisayo, yakoze ibintu yaje kwicuza nyuma yaho. Urugero, yatoteje bikabije abigishwa ba Kristo. Bibiliya ivuga ko Sitefano akimara kwicwa azira ukwizera kwe, ‘Sawuli [waje kwitwa Pawulo] yatangiye kugirira nabi itorero. Yigabizaga amazu, ava muri imwe ajya mu yindi, agakurubana abagabo n’abagore akabajyana mu nzu y’imbohe’ (Ibyak 8:3). Intiti yitwa Albert Barnes yavuze ko ijambo ry’ikigiriki ryahinduwemo “kugirira nabi” ari “ijambo rifite imbaraga rigaragaza ishyaka n’umujinya [Sawuli] yabaga afite igihe yatotezaga Abakristo.” Ku bw’ibyo, Barnes yaravuze ati “Sawuli yarakariraga itorero rya gikristo afite ubukana nk’ubw’inyamaswa y’inkazi.” Kubera ko Sawuli yari Umuyahudi wagiraga ishyaka ryinshi, yumvaga ko Imana yari yaramuhaye inshingano yo kurimbura itorero rya gikristo. Bityo rero, yatotezaga Abakristo abigiranye ubugome bwinshi, ‘agatera ubwoba abagabo n’abagore kandi agashaka cyane kubica,’ kugira ngo abatsembeho.—Ibyak 9:1, 2; 22:4.*

 5. Byagenze bite kugira ngo Sawuli areke gutoteza abigishwa ba Yesu maze atangire kubwiriza ibirebana na Kristo?

5 Nyuma yaho, Sawuli yashatse kujya i Damasiko kugira ngo akure abigishwa ba Yesu mu ngo zabo, abakurubane abajyane i Yerusalemu, maze bahanwe n’Urukiko rw’Ikirenga rwa Kiyahudi. Ariko ntiyabigezeho, kubera ko Umutware w’itorero rya gikristo yamuhagaritse (Efe 5:23). Igihe Sawuli yari mu nzira agiye i Damasiko, Yesu yaramubonekeye, maze umucyo wari uturutse mu ijuru utuma ahuma. Hanyuma, Yesu yohereje Sawuli i Damasiko kugira ngo ategererezeyo guhabwa andi mabwiriza. Tuzi uko byagenze nyuma yaho.—Ibyak 9:3-22.

6, 7. Ni iki kigaragaza ko Pawulo yari azi neza ko yari yarakoze amakosa akomeye?

6 Pawulo amaze kuba Umukristo, ibyo yahaga agaciro byarahindutse. Aho gukomeza kuba umwanzi ukomeye w’itorero rya gikristo, yatangiye kurivuganira abigiranye ishyaka. Nubwo byari bimeze bityo ariko, nyuma yaho yaje kuvuga ati “mwumvise iby’imyifatire nahoranye nkiri mu idini rya kiyahudi, uko nakabyaga gutoteza itorero ry’Imana nkaririmbura” (Gal 1:13). Nyuma yaho, yongeye kuvuga ibirebana n’ibintu yari yarakoze kera byamubabazaga, igihe yandikiraga Abakorinto, Abafilipi na Timoteyo. (Soma mu 1 Abakorinto 15:9; Fili 3:6; 1 Tim 1:13). Pawulo ntiyari yishimiye kwandika ibyo yari yarakoze, ariko nanone ntiyashakaga kwigira nk’aho atigeze abikora. Yemeraga ko yakoze amakosa akomeye.—Ibyak 26:9-11.

7 Intiti mu bya Bibiliya yitwa Frederic W. Farrar yavuze ko iyo dutekereje ukuntu Pawulo yatoteje Abakristo bikabije, bituma twiyumvisha ukuntu byamuteraga agahinda, n’ukuntu abandi bagomba kuba baramunengaga. Birashoboka ko iyo Pawulo yasuraga amatorero, bamwe mu bavandimwe babaga bakimubona bamubwiraga bati “ni wowe Pawulo! Ni wowe wadutotezaga!”—Ibyak 9:21.

 8. Pawulo yabonaga ate imbabazi n’urukundo Yehova na Yesu bamugaragarije, kandi se ibyo bitwigisha iki?

8 Icyakora, Pawulo yazirikanaga ko yabaye intumwa abikesheje ubuntu butagereranywa yagiriwe n’Imana. Mu nzandiko 14 yanditse, yavuzemo ibirebana n’uwo muco ugaragaza imbabazi z’Imana incuro zigera kuri 90, kandi ni we wawugarutseho kenshi kurusha abandi banditsi ba Bibiliya. (Soma mu 1 Abakorinto 15:10.) Pawulo yishimiraga cyane ukuntu yari yaragiriwe imbabazi, kandi yifuzaga kugaragaza ko ubuntu yagiriwe n’Imana atari imfabusa. Ku bw’ibyo, ‘yakoranye umwete kurusha’ izindi ntumwa zose. Urugero rwa Pawulo rugaragaza neza ko iyo twicujije ibyaha byacu maze tugahinduka, Yehova aba yiteguye kubiduhanaguraho, ndetse n’ibikomeye, ashingiye ku gitambo cy’incungu cya Yesu. Iryo ni isomo ryiza ku muntu wese waba wumva ko ibyaha yakoze bikomeye cyane ku buryo bidashobora kubabarirwa binyuze ku gitambo cya Kristo. (Soma muri 1 Timoteyo 1:15, 16.) Nubwo Pawulo yatoteje Kristo bikabije, yaranditse ati ‘Umwana w’Imana yarankunze aranyitangira’ (Gal 2:20; Ibyak 9:5). Koko rero, nubwo Pawulo yari yarakoze amakosa menshi, yamenye ko yagombaga gukora ibyo ashoboye byose mu murimo w’Imana, kugira ngo atazagira ikindi yicuza. Ese nawe ni uko?

Pawulo yitoje gukora ibyo ashoboye byose mu murimo w’Imana










ESE HARI IBYO WICUZA?


9, 10. (a) Kuki hari abagize ubwoko bwa Yehova bafite ibyo bicuza? (b) Kuki bidakwiriye ko umuntu akomeza guhangayikishwa n’ibyo yakoze kera?

9 Ese hari ibintu wakoze, ubu ukaba ubyicuza? Ese wigeze utakaza imbaraga n’igihe cyawe mu bintu bidakwiriye? Waba se warigeze gukora ibintu byagize ingaruka mbi ku bandi, cyangwa ukaba ufite ikindi kintu wicuza? Ese niba ari uko bimeze, ni iki wakora?

10 Hari abantu bahora bahangayitse. Bahora batekereza amakosa bakoze, bikabababaza cyane kandi bikabahangayikisha. Ese guhangayika bishobora kugukemurira ibibazo? Oya, bituma utakaza igihe cyawe n’imbaraga. Aho guhangayika, wagombye kugira icyo ukora cyagufasha gukemura ibibazo byawe. Jya usaba imbabazi uwo wakoshereje, maze ugerageze kongera kubana na we neza. Ushobora kwirinda icyaba cyaratumye ukora iryo kosa, bityo ukirinda kuzongera kurikora. Hari n’igihe nta kindi wakora uretse kwihanganira ingaruka z’ibyo wakoze. Ariko guhangayikishwa n’ibyo wakoze nta cyo bizakumarira. Mu by’ukuri, bishobora gutuma udakora ibyo ushoboye byose mu murimo w’Imana.

11. (a) Ni iki twakora kugira ngo Yehova atugirire imbabazi kandi atugaragarize ineza yuje urukundo? (b) Dukurikije Bibiliya, ni iki tugomba gukora kugira ngo tugire amahoro yo mu mutima?

11 Hari abantu bahangayikishwa cyane n’ibyo bakoze kera, bakagera n’ubwo bumva ko nta gaciro bafite mu maso y’Imana. Bashobora kumva ko Imana idashobora kubababarira, bitewe n’uko bakoze amakosa akomeye cyangwa bakaba barakosheje kenshi. Ariko kandi, bashobora kwihana, bagahinduka kandi bagasaba imbabazi uko ibyo bakoze kera byaba biri kose (Ibyak 3:19). Yehova ashobora kubababarira kandi akabagaragariza ineza yuje urukundo, nk’uko yabikoreye abandi benshi. Ababarira umuntu wese wicisha bugufi, ufite umutima utaryarya kandi wihannye by’ukuri. Imana yababariye Yobu wavuze ko ‘yihannye, akicara mu mukungugu no mu ivu’ (Yobu 42:6). Bibiliya itubwira icyo tugomba gukora kugira ngo twongere kugira amahoro yo mu mutima. Igira iti “uhisha ibicumuro bye nta cyo azageraho, ariko ubyatura kandi akabireka azababarirwa” (Imig 28:13; Yak 5:14-16). Ku bw’ibyo, dushobora kwaturira Imana ibyaha byacu, tukayisenga tuyisaba imbabazi, kandi tugatera intambwe za ngombwa kugira ngo dukosore amakosa twakoze (2 Kor 7:10, 11). Iyo dukoze ibyo byose, Imana yacu ‘ibabarira rwose’ ishobora kutugirira imbabazi.—Yes 55:7.

12. (a) Ni mu buhe buryo Dawidi yatanze urugero rwiza mu birebana n’icyo umuntu yakora mu gihe umutimanama umubuza amahwemo? (b) Ni mu buhe buryo Yehova yicujije, kandi se kubimenya byatumarira iki? (Reba agasanduku.)

12 Iyo dusenze Imana iradufasha. Muri zaburi nziza cyane ya Dawidi, yagaragaje ko yari yizeye rwose ko Yehova yari yarashubije amasengesho ye. (Soma muri Zaburi ya 32:1-5.) Nk’uko Dawidi yabyivugiye, umutimanama we wamubujije amahwemo igihe yageragezaga guhisha ibyaha bye. Birashoboka ko mbere y’uko yaturira Imana ibyaha bye, yumvaga adatuje, akumva arwaye kandi akabura ibyishimo. Dawidi amaze kwaturira Imana ibyaha bye ni bwo yababariwe maze yumva aruhutse. Yehova yashubije amasengesho ye maze atuma yongera kumva amerewe neza, kandi amuha imbaraga zo gukomeza gukora ibikwiriye. Nawe nusenga Yehova ubikuye ku mutima, ushobora kwiringira ko azumva isengesho ryawe. Niba amakosa wakoze kera akubuza amahwemo, jya ukora uko ushoboye kose kugira ngo uyakosore, hanyuma wiringire ko Yehova yakubabariye.—Zab 86:5.






HANGA AMASO IBIRI IMBERE


13, 14. (a) Ni iki cyagombye kuduhangayikisha cyane muri iki gihe? (b) Ni ibihe bibazo byadufasha gusuzuma ibyo dukora muri iki gihe?

13 Ni iby’ukuri ko ibyatubayeho bishobora kugira icyo bitwigisha, ariko ntibyagombye gukomeza kuduhangayikisha. Ahubwo twagombye guhangayikishwa n’ibyo muri iki gihe n’ibyo mu gihe kizaza. Tugomba kwibaza tuti “ni ibihe bintu dukora ubu cyangwa tudakora tuzicuza mu myaka iri imbere? Ese dukomeza kuba indahemuka kugira ngo tutazagira icyo twicuza?”

14 Kubera ko umubabaro ukomeye wegereje, ni byiza ko wibaza uti “ese nshobora gukora byinshi kurushaho mu murimo w’Imana? Ese nshobora kuba umupayiniya? Ni iki kimbuza kuba umukozi w’itorero? Ese nkora uko nshoboye kose kugira ngo ngire kamere nshya? Ese nujuje ibisabwa abantu Yehova yifuza ko bazaba mu isi nshya?” Aho kugira ngo uhangayikishwe n’ibyo utashoboye gukora, tekereza ku byo ukora ubu kandi urebe niba ukora ibyo ushoboye byose mu murimo wa Yehova. Bitabaye ibyo, wakomeza kugira imibereho izatuma wicuza cyane kurushaho.—2 Tim 2:15.






NTUZIGERE WICUZA KO WAKOZE UMURIMO WERA


15, 16. (a) Ni ibihe bintu abantu benshi bigomwe kugira ngo bashyira umurimo w’Imana mu mwanya wa mbere? (b) Kuki tutagombye kwicuza ibyo twigomwe kugira ngo dushyire inyungu z’Ubwami mu mwanya wa mbere?

15 Bite se kuri bamwe muri mwe bitangiye gukorera Yehova umurimo w’igihe cyose? Ushobora kuba wararetse akazi keza cyangwa se ubucuruzi bwakuzaniraga inyungu nyinshi kugira ngo woroshye ubuzima, bityo ubone igihe gihagije cyo kwita ku nyungu z’Ubwami. Nanone, ushobora kuba warakomeje kuba umuseribateri, cyangwa warashatse ariko ukigomwa kubyara kugira ngo ushobore gukora umurimo w’igihe cyose, urugero nko gukora kuri Beteli, kuba umwubatsi mpuzamahanga, kuba umugenzuzi usura amatorero cyangwa umumisiyonari. Ese ubu ugenda usaza, wagombye kwicuza iyo myanzuro wafashe? Ese wagombye kumva ko kuba warigomwe bitari ngombwa cyangwa ko wabikoze mu gihe kidakwiriye? Oya rwose.

16 Icyatumye ufata iyo myanzuro ni urukundo rwinshi ukunda Yehova n’icyifuzo gikomeye wari ufite cyo gufasha abantu bifuzaga kumukorera. Ntugatekereze ko iyo utaza gufata uwo mwanzuro ari bwo wari kubaho neza. Jya wishimira ko wakoze ibyo wari uzi ko bikwiriye. Ushobora nanone kwishimira ko wakoze ibyo ushoboye byose mu murimo wa Yehova. Ntazigera yibagirwa ibyo wigomwe. Mu gihe kizaza ubwo tuzagira ubuzima nyakuri, azaguhundagazaho imigisha irenze iyo ushobora gutekereza.—Zab 145:16; 1 Tim 6:19.






UKO TWAKWIRINDA KUZICUZA


17, 18. (a) Ni iki cyafashije Pawulo kutagira ibindi yicuza mu buzima bwe? (b) Uzakurikiza ute urugero rwa Pawulo?

17 Ni iki cyafashije Pawulo kutagira ibindi yicuza mu buzima bwe? Yaranditse ati “nibagirwa ibiri inyuma ngahatanira gusingira ibiri imbere, nkomeza guhatana ngana ku ntego.” (Soma mu Bafilipi 3:13, 14.) Pawulo ntiyibandaga ku makosa yakoze igihe yari mu idini rya kiyahudi. Ahubwo yakoraga ibishoboka byose kugira ngo akomeze kuba indahemuka, bityo azahabwe ingororano y’ubuzima bw’iteka.

18 Twese dushobora kuvana isomo ku byo Pawulo yavuze. Aho guhangayikishwa n’ibyo twakoze kera kandi nta cyo twabihinduraho, twagombye kwibanda ku byo dushobora gukora ubu kugira ngo tuzabone imigisha mu gihe kiri imbere. Wenda ntituzibagirwa burundu amakosa twakoze, ariko ntagomba gutuma duhora twicira urubanza. Dushobora kureka gukomeza guhangayikishwa n’ibyo twakoze, tugakorera Imana uko dushoboye kose maze tugahanga amaso ibintu bihebuje tuzabona mu gihe kiri imbere!







^ par. 4 Bibiliya ivuga kenshi ko mu bo Sawuli yatotezaga harimo n’abagore. Ibyo bigaragaza ko mu kinyejana cya mbere bagiraga uruhare rukomeye mu kubwiriza ubutumwa bwiza, nk’uko bimeze no muri iki gihe.—Zab 68:11.




NI MU BUHE BURYO YEHOVA YICUJIJE?


Hari aho Bibiliya ivuga ko Yehova ‘yicujije’ (Intang 6:6, 7; 1 Sam 15:11). Kuba Imana yaricujije ntibyatewe n’uko hari amakosa yakoze, kuko imirimo yayo yose itunganye (Kub 23:19; Guteg 32:4). Ahubwo, ijambo “kwicuza” mu rurimi rw’igiheburayo rishobora gusobanura kwisubiraho. Urugero, kubera ko Yehova ashyira mu gaciro, agahuza n’imimerere kandi akagira imbabazi, aba yiteguye kwisubiraho akareka guhana abanyabyaha iyo bihannye kandi bagahinduka.—Yer 18:7-10.







^ (Fili 3:13) Bavandimwe, sintekereza ko namaze kugisingira, ahubwo hari ikintu kimwe gusa: nibagirwa ibiri inyuma ngahatanira gusingira ibiri imbere,



^ par. 2 (Zb 51:3) Nzi neza ibicumuro byanjye, Kandi icyaha cyanjye gihora imbere yanjye.



^ par. 4 (Ibyak 8:3) Ariko Sawuli atangira kugirira nabi itorero. Akigabiza amazu, ava muri imwe ajya mu yindi, agakurubana abagabo n’abagore akabajyana mu nzu y’imbohe.



^ par. 4 (Ibyak 9:1, 2) Ariko Sawuli wari ugikomeza gutera ubwoba abigishwa b’Umwami kandi ashaka cyane kubica, asanga umutambyi mukuru 2 amusaba inzandiko zo kujyana mu masinagogi y’i Damasiko, kugira ngo abantu bose yari kubona bo muri iyo Nzira, baba abagabo cyangwa abagore, ababohe abazane i Yerusalemu.



^ par. 4 (Ibyak 22:4) Natotezaga abo muri iyi Nzira nkanabica, nkaboha abagabo n’abagore nkabashyira mu nzu y’imbohe,



^ par. 5 (Efe 5:23) kuko umugabo ari umutware w’umugore we, nk’uko Kristo na we ari umutware w’itorero akaba n’umukiza w’uwo mubiri.



^ par. 6 (Gal 1:13) Mwumvise iby’imyifatire nahoranye nkiri mu idini rya kiyahudi, uko nakabyaga gutoteza itorero ry’Imana nkaririmbura,



^ par. 6 (1 Kor 15:9) Ndi uworoheje mu ntumwa, kandi ntibinkwiriye rwose ko nitwa intumwa, kuko natotezaga itorero ry’Imana.



^ par. 6 (Fili 3:6) ku by’ishyaka natotezaga itorero, ku byo gukiranuka gushingiye ku mategeko nagaragaye ko ntariho umugayo.



^ par. 6 (1 Tim 1:13) nubwo kera natukaga Imana, ngatoteza ubwoko bwayo kandi nkaba umunyagasuzuguro. Nyamara nagiriwe imbabazi kuko nabikoze mu bujiji, ntafite ukwizera.



^ par. 6 (Ibyak 26:9-11) Jyewe ku giti cyanjye, natekerezaga muri jye ko rwose ngomba gukora ibikorwa byinshi byo kurwanya izina rya Yesu w’i Nazareti. 10 Ibyo nabikoreye i Yerusalemu, kandi nafungiye abera benshi mu mazu y’imbohe, kuko nari narahawe ububasha n’abakuru b’abatambyi. Iyo babaga bagomba kwicwa, nashyigikiraga ko bicwa. 11 Nabahaniraga kenshi mu masinagogi yose ngerageza kubahatira kwihakana, kandi kubera ko nari narashajijwe cyane no kubarwanya, byatumye njya kubatotereza no mu yindi migi.



^ par. 7 (Ibyak 9:21) Ariko abamwumvaga bose baratangaraga, bakavuga bati “harya uyu si wa muntu wari warayogoje ab’i Yerusalemu bambaza iryo zina, kandi akaba yaraje n’ino aha ari cyo kimuzanye, kugira ngo ababohe abashyire abakuru b’abatambyi?”



^ par. 8 (1 Kor 15:10) Ariko binyuze ku buntu butagereranywa bw’Imana, ndi uko ndi. Ubuntu butagereranywa yangiriye ntibwabaye imfabusa, ahubwo nakoranye umwete kuzirusha zose. Icyakora si jye, ahubwo ni ubuntu butagereranywa bw’Imana buri kumwe nanjye.



^ par. 8 (1 Tim 1:15, 16) Aya magambo ni ayo kwizerwa kandi akwiriye kwemerwa rwose, ko Kristo Yesu yaje mu isi azanywe no gukiza abanyabyaha. Muri abo ni jye w’imbere. 16 Ariko kandi, icyatumye ngirirwa imbabazi kwari ukugira ngo, binyuze kuri jye wabaye uw’imbere, Kristo Yesu agaragaze ukwihangana kwe kose ngo bibere icyitegererezo abazamwizera, kugira ngo babone ubuzima bw’iteka.



^ par. 8 (Gal 2:20) Namanikanywe na Kristo. Ubwo rero si jye uriho, ahubwo Kristo ni we uriho, kandi yunze ubumwe nanjye. Koko rero, ubuzima mfite ubu mbukesha kwizera Umwana w’Imana wankunze akanyitangira.



^ par. 8 (Ibyak 9:5) Aravuga ati “uri nde Mwami?” Aramubwira ati “ndi Yesu, uwo utoteza.



^ par. 11 (Ibyak 3:19) “Nuko rero mwihane maze muhindukire, kugira ngo ibyaha byanyu bihanagurwe, bityo ibihe byo guhemburwa bibone uko biza biturutse kuri Yehova,



^ par. 11 (Yobu 42:6) Ni yo mpamvu nisubiyeho, Nkaba nihannye, nkicara mu mukungugu no mu ivu.”



^ par. 11 (Imig 28:13) Uhisha ibicumuro bye nta cyo azageraho, ariko ubyatura kandi akabireka azababarirwa.



^ par. 11 (Yak 5:14-16) Muri mwe hari urwaye? Natumire abasaza b’itorero, na bo basenge bamusabira, bamusige amavuta mu izina rya Yehova. 15 Isengesho rivuganywe ukwizera rizatuma umurwayi akira, kandi Yehova azamuhagurutsa. Niba yaranakoze ibyaha, azabibabarirwa. 16 Nuko rero, mwaturirane ibyaha kandi musenge musabirana, kugira ngo mukire. Iyo umukiranutsi asenganye umwete, isengesho rye rigira imbaraga kubera ko risubizwa.



^ par. 11 (2 Kor 7:10, 11) Kubabara mu buryo buhuje n’uko Imana ishaka bitera kwihana guhesha agakiza, kandi nta wukwiriye kubyicuza; ariko kubabara mu buryo bw’isi byo bitera urupfu. 11 Dore icyo kubabara kwanyu mu buryo buhuje n’ibyo Imana ishaka byagezeho: byatumye murushaho kugira umwete, yee, byatumye mwivanaho umugayo, byatumye mugira uburakari n’ubwoba, kandi mugira icyifuzo gikomeye cyo kwihana, mugira ishyaka; yee, byatumye mukosora amakosa! Kuri iyo ngingo mwagaragaje mu buryo bwose ko muri indakemwa.



^ par. 11 (Yes 55:7) Umuntu mubi nareke inzira ye, n’ugira nabi areke imitekerereze ye, agarukire Yehova na we azamugirira imbabazi, agarukire Imana yacu kuko izamubabarira rwose.



^ par. 12 (Zb 32:1-5) Hahirwa uwababariwe ukwigomeka kwe, icyaha cye kigatwikirwa.  2 Hahirwa uwo Yehova atabaraho ikosa, Kandi ntagire uburiganya muri we.  3 Igihe nari ngikomeje guceceka, amagufwa yanjye yashajishijwe no kuniha kwanjye umunsi wose.  4 Ku manywa na nijoro ukuboko kwawe kwarandemereraga. Imbaraga zanjye zarakamye nk’uko amazi akamywa n’ubushyuhe bwo mu mpeshyi. Sela.  5 Amaherezo nakwaturiye icyaha cyanjye, sinatwikira ikosa ryanjye. Naravuze nti “nzaturira Yehova ibicumuro byanjye.” Nawe unkuraho urubanza rw’ibyaha byanjye. Sela.



^ par. 12 (Zb 86:5) Yehova, uri mwiza kandi witeguye kubabarira. Ineza yuje urukundo ugaragariza abakwambaza bose ni nyinshi.



^ par. 14 (2 Tim 2:15) Ukore uko ushoboye kose kugira ngo wihe Imana uri umukozi wemewe udakwiriye kugira ipfunwe, ukoresha neza ijambo ry’ukuri.



^ par. 16 (Zb 145:16) Upfumbatura ikiganza cyawe Ugahaza ibyifuzo by’ibifite ubuzima byose.



^ par. 16 (1 Tim 6:19) bibikire ubutunzi ahantu hari umutekano, ubutunzi buzababera urufatiro rwiza rw’igihe kizaza, kugira ngo bashobore kugundira ubuzima nyakuri.



^ par. 17 (Fili 3:13, 14) Bavandimwe, sintekereza ko namaze kugisingira, ahubwo hari ikintu kimwe gusa: nibagirwa ibiri inyuma ngahatanira gusingira ibiri imbere, 14 nkomeza guhatana ngana ku ntego kugira ngo mpabwe igihembo cyo guhamagarwa ko mu ijuru kuva ku Mana binyuze kuri Kristo Yesu.



^ (Zb 68:11) Yehova ubwe yaravuze, Abagore bamamaza ubutumwa bwiza baba umutwe munini w’ingabo.



^ (Intang 6:6, 7) Yehova yicuza kuba yararemye abantu ku isi, bimushengura umutima. 7 Nuko Yehova aravuga ati “abantu naremye ngiye kubamara ku isi, uhereye ku muntu ukageza ku matungo n’inyamaswa zigenda ku butaka, n’ibiguruka mu kirere, kuko nicujije kuba narabaremye.”



^ (1 Sam 15:11) “nicujije kuba narimitse Sawuli ngo abe umwami, kuko yahindukiye akareka kunkurikira kandi akaba atashohoje ibyo namubwiye.” Ibyo bihangayikisha Samweli cyane, atakambira Yehova ijoro ryose.



^ (Kub 23:19) Imana si umuntu ngo ivuge ibinyoma, Kandi si n’umwana w’umuntu ngo yicuze. Mbese ibyo yavuze ntizabikora? Ese ibyo yavuze ntizabisohoza?



^ (Guteg 32:4) Icyo Gitare, umurimo wacyo uratunganye, Inzira zacyo zose zihuje n’ubutabera. Ni Imana yiringirwa kandi itarenganya; Irakiranuka kandi ntibera.



^ (Yer 18:7-10) Igihe cyose nzavuga iby’ubwami n’ishyanga ko ngiye kurirandura, nkarisenya kandi nkaririmbura, 8 maze iryo shyanga rigahindukira rikareka ibibi nari naravuze ko nzariryoza, nzisubiraho ndeke ibyago nari naratekereje kuriteza. 9 Ariko nimvuga iby’ubwami n’ishyanga ko nzaryubaka kandi nkaritera, 10 hanyuma rigakora ibibi mu maso yanjye ntiryumvire ijwi ryanjye, nanjye nzisubiraho ndeke ibyiza nari naravuze ko nzarikorera.’

Abasaza b’Abakristo ni ‘abakozi bakorana natwe kugira ngo tugire ibyishimo’


“Turi abakozi bakorana namwe kugira ngo mugire ibyishimo.”—2 KOR 1:24.

SHAKA IBISUBIZO:


	Pawulo yagaragaje ate ko ‘atategekaga ukwizera kw’abavandimwe be,’ ahubwo ko yari ‘umukozi bakoranaga kugira ngo bagire ibyishimo’?



	Ni mu buhe buryo abasaza b’Abakristo batuma bagenzi babo bahuje ukwizera bagira ibyishimo?



	Ni mu buhe buryo buri wese muri twe yatuma abagize itorero barushaho kugira ibyishimo?












 1. Ni iki cyatumye Pawulo yishimira Abakristo b’i Korinto?

HARI mu mwaka wa 55. Intumwa Pawulo yari mu mugi wa Tirowa wari ku cyambu, ariko yakomezaga gutekereza ku bavandimwe b’i Korinto. Mbere yaho muri uwo mwaka, yari yarababajwe no kumva ko havutse intonganya hagati yabo. Kubera ko yabitagaho nk’uko umubyeyi yita ku bana be, yari yaraboherereje urwandiko rwo kubakosora (1 Kor 1:11; 4:15). Nanone kandi, yari yarabatumyeho mugenzi we bakoranaga ari we Tito, kandi amusaba kuzagaruka akamusanga i Tirowa kugira ngo amubwire uko byari kuba byifashe. Ubwo rero, Pawulo yari i Tirowa ategereje Tito, kandi yifuzaga cyane kumva amakuru y’abavandimwe b’i Korinto. Ikibabaje ariko, Tito ntiyaje, maze Pawulo afata ubwato ajya i Makedoniya. Igishimishije ni uko Tito yaje kuhamusanga. Yamubwiye ko abavandimwe b’i Korinto bakiriye neza ibyari mu rwandiko yari yaraboherereje kandi ko bifuzaga kumubona. Pawulo abyumvise, ‘yongeye kwishima cyane kurushaho.’—2 Kor 2:12, 13; 7:5-9.

 2. (a) Ni iki Pawulo yandikiye Abakorinto ku birebana n’ukwizera n’ibyishimo? (b) Ni ibihe bibazo turi busuzume?

2 Nyuma yaho gato, Pawulo yandikiye Abakorinto urwandiko rwa kabiri. Yarababwiye ati “ibyo ntibishaka kuvuga ko dutegeka ukwizera kwanyu, ahubwo turi abakozi bakorana namwe kugira ngo mugire ibyishimo, kuko ukwizera kwanyu ari ko mushikamyemo” (2 Kor 1:24). Ni iki Pawulo yashakaga kuvuga? Kandi se ni irihe somo ibyo byigisha abasaza b’Abakristo muri iki gihe?






UKWIZERA KWACU N’IBYISHIMO BYACU


 3. (a) Ni iki Pawulo yashakaga kuvuga igihe yandikaga ati ‘ukwizera kwanyu ni ko mushikamyemo’? (b) Abasaza bakurikiza bate urugero rwa Pawulo?

3 Pawulo yavuze ku birebana n’imico ibiri y’ingenzi Abakristo bagomba kugira: ukwizera n’ibyishimo. Wibuke ko yanditse ku birebana n’ukwizera, agira ati “ibyo ntibishaka kuvuga ko dutegeka ukwizera kwanyu . . . kuko ukwizera kwanyu ari ko mushikamyemo.” Muri ayo magambo, Pawulo yagaragaje ko atari we cyangwa undi muntu uwo ari we wese watumaga abavandimwe b’i Korinto bashikama, ahubwo ko babiterwaga n’uko bizeraga Imana. Ku bw’ibyo, Pawulo ntiyumvaga ko yagombaga gutegeka ukwizera kw’abavandimwe be, kandi ntiyifuzaga rwose kubikora. Yiringiraga ko bari Abakristo bizerwa bashakaga gukora ibikwiriye (2 Kor 2:3). Muri iki gihe, abasaza bakurikiza urugero rwa Pawulo bakiringira ko abavandimwe babo bizera Imana kandi ko bayikorera bafite intego nziza (2 Tes 3:4). Aho kugira ngo abasaza bashyirireho itorero amategeko atagoragozwa, bishingikiriza ku mahame yo mu Byanditswe no ku buyobozi duhabwa n’umuteguro wa Yehova. N’ubundi kandi, abasaza ntibategeka ukwizera kw’abavandimwe babo.—1 Pet 5:2, 3. 

 4. (a) Ni iki Pawulo yashakaga kuvuga igihe yandikaga ati “turi abakozi bakorana namwe kugira ngo mugire ibyishimo”? (b) Ni mu buhe buryo abasaza bigana Pawulo?

4 Nanone kandi, Pawulo yaravuze ati “turi abakozi bakorana namwe kugira ngo mugire ibyishimo.” Abo ‘bakozi’ bavugwa aho ni ba nde? Ni abantu bakoranaga umwete bafatanyije na Pawulo kugira ngo bafashe Abakorinto. Tubibwirwa n’iki? Tubibwirwa n’uko muri urwo rwandiko yandikiye Abakorinto, yavuzemo babiri muri bo, agira ati ‘Yesu yabwirijwe muri mwe binyuze kuri twe, ni ukuvuga binyuze kuri jye na Silivani na Timoteyo’ (2 Kor 1:19). Ikindi kandi, igihe cyose Pawulo yakoreshaga mu nzandiko ze amagambo ngo “bagenzi banjye dukorana,” yabaga avuga abakoranye na we mu murimo wo kubwiriza babigiranye umwete, urugero nka Apolo, Akwila, Purisikila, Timoteyo, Tito n’abandi (Rom 16:3, 21; 1 Kor 3:6-9; 2 Kor 8:23). Ku bw’ibyo rero, igihe Pawulo yavugaga ati “turi abakozi bakorana namwe kugira ngo mugire ibyishimo,” yizezaga Abakorinto ko we na bagenzi be bifuzaga gukora uko bashoboye kose kugira ngo abagize itorero bose bagire ibyishimo. Muri iki gihe, abasaza b’Abakristo bafite icyifuzo nk’icyo. Baba bashaka gukora uko bashoboye kose kugira ngo bafashe abavandimwe babo ‘gukorera Yehova bishimye.’—Zab 100:2; Fili 1:25.

 5. Ni ikihe kibazo bamwe mu bavandimwe na bashiki bacu babajijwe, kandi se ni iki dukwiriye gutekerezaho?

5 Vuba aha, hari itsinda ry’abavandimwe na bashiki bacu bakorana umwete bo mu bihugu bitandukanye babajijwe ikibazo kigira kiti “ni ayahe magambo wabwiwe n’umusaza cyangwa ibintu yagukoreye byatumye wumva wishimye cyane?” Tugiye kureba ibisubizo batanze, maze wibaze uko wowe wari gusubiza. Nimucyo kandi buri wese muri twe atekereze icyo yakora kugira ngo mu itorero rye hakomeze kurangwa ibyishimo.*






“MUTASHYE PERUSI UWO DUKUNDA”


6, 7. (a) Ni mu buhe buryo abasaza bashobora kwigana Yesu, Pawulo n’abandi bagaragu b’Imana? (b) Kuki kuvuga abavandimwe mu mazina bituma barushaho kwishima?

6 Abenshi mu bavandimwe na bashiki bacu bavuga ko iyo abasaza babitayeho bumva bishimye cyane. Abasaza babikora bigana urugero rwa Dawidi, Elihu na Yesu. (Soma muri 2 Samweli 9:6; Yobu 33:1; Luka 19:5.) Abo bagaragu ba Yehova bagaragaje ko bitaga ku bandi bantu babavuga mu mazina. Pawulo na we yari azi akamaro ko kwibuka amazina y’Abakristo bagenzi be no kuyakoresha. Igihe yasozaga rumwe mu nzandiko ze, yatahije abavandimwe na bashiki bacu basaga 25 abavuze mu mazina yabo, harimo na mushiki wacu w’Umukristo witwaga Perusi, uwo yerekejeho agira ati “mutashye Perusi uwo dukunda.”—Rom 16:3-15.

7 Hari abasaza bagira ikibazo cyo kwibuka amazina. Ariko kandi, iyo bashyizeho imihati kugira ngo bayibuke, ni nk’aho baba babwira bagenzi babo bahuje ukwizera bati “muri ab’agaciro mu maso yanjye” (Kuva 33:17). Mu buryo bwihariye, iyo abasaza bakoresheje amazina y’abavandimwe mu gihe babasaba gusubiza mu Cyigisho cy’Umunara w’Umurinzi cyangwa mu yandi materaniro, bituma barushaho kwishima.—Gereranya na Yohana 10:3.






“YAKOZE IMIRIMO  MYINSHI MU MWAMI”


 8. Bumwe mu buryo bw’ingenzi Pawulo yakurikije urugero rwa Yehova na Yesu ni ubuhe?

8 Nanone kandi, Pawulo yagaragaje ko yitaga ku bandi abashimira abikuye ku mutima, icyo kikaba ari ikindi kintu abasaza bakora kugira ngo bagenzi babo bahuje ukwizera barusheho kugira ibyishimo. Ni yo mpamvu muri rwa rwandiko Pawulo yavuzemo ko yashakaga ko abavandimwe be bagira ibyishimo, yanavuzemo ati “ndirata cyane ku bwanyu” (2 Kor 7:4). Ayo magambo agaragaza gushimira agomba kuba yarakoze ku mutima abavandimwe b’i Korinto. Pawulo yanabwiye abo mu yandi matorero amagambo nk’ayo (Rom 1:8; Fili 1:3-5; 1 Tes 1:8). Ikindi kandi, igihe Pawulo yari amaze kuvuga Perusi mu rwandiko yandikiye Abaroma, yongeyeho ati “yakoze imirimo myinshi mu Mwami” (Rom 16:12). Ayo magambo agaragaza gushimira agomba rwose kuba yarateye inkunga uwo mushiki wacu wari uwizerwa. Igihe Pawulo yashimiraga abandi, yabaga akurikiza urugero rwa Yehova na Yesu.—Soma muri Mariko 1:9-11; Yohana 1:47; Ibyah 2:2, 13, 19.

 9. Kuki iyo dushimiye abavandimwe na bashiki bacu kandi na bo bakadushimira bituma twese turushaho kugira ibyishimo?

9 Muri iki gihe, abasaza na bo bazi ko ari iby’ingenzi gushimira abavandimwe babo (Imig 3:27; 15:23). Igihe cyose umusaza abikoze, ni nk’aho aba abwira umuvandimwe we ati “nabonye ibyo wakoze. Ndakuzirikana.” Koko rero, abavandimwe na bashiki bacu baba bakeneye kumva amagambo atera inkunga abasaza bababwira. Hari mushiki wacu uri mu kigero cy’imyaka isaga 50 wavuze amagambo ahuriyeho n’abandi benshi agira ati “ni gake cyane ku kazi banshimira ibyo nakoze. Abantu ntibita ku bandi, kandi bagira umwuka wo kurushanwa. Ni yo mpamvu iyo umusaza anshimiye ikintu runaka nakoze mu itorero, numva nguwe neza kandi ngize imbaraga. Bituma numva nkunzwe na Data wo mu ijuru.” Hari umuvandimwe urera abana babiri wenyine na we wumvise ameze atyo. Umusaza aherutse kumushimira abivanye ku mutima. Uwo muvandimwe yumvise ameze ate? Yaravuze ati “amagambo uwo musaza yambwiye yanteye inkunga cyane.” Birumvikana rero ko iyo umusaza ashimiye abavandimwe na bashiki bacu abikuye ku mutima, bibatera inkunga kandi bikabongerera ibyishimo, bityo bagakomeza kugendera mu nzira y’ubuzima nta ‘kunanirwa.’—Yes 40:31.






“MURAGIRE  ITORERO RY’IMANA”


10, 11. (a) Abasaza bakwigana bate urugero rwa Nehemiya? (b) Ni iki kizafasha umusaza guha impano yo mu buryo bw’umwuka abo asura mu rwego rwo kuragira umukumbi?

10 Ni ubuhe buryo bundi bw’ingenzi abasaza bagaragazamo ko bita ku bavandimwe babo, bigatuma barushaho kugira ibyishimo? Ni igihe bafata iya mbere bagafasha abakeneye guterwa inkunga. (Soma mu Byakozwe 20:28.) Iyo abasaza babigenje batyo, baba bigana abagaragu b’Imana bizerwa bo mu bihe bya kera. Urugero, zirikana uko umugenzuzi wizerwa witwaga Nehemiya yabigenje igihe yabonaga ko bamwe mu bavandimwe be b’Abayahudi bari baracitse intege mu buryo bw’umwuka. Bibiliya ivuga ko yahise ahaguruka akabatera inkunga (Neh 4:14). Muri iki gihe, abasaza baba bashaka kubigenza batyo. ‘Barahaguruka,’ mbese bagafata iya mbere, kugira ngo bafashe abavandimwe babo gushikama mu kwizera. Kugira ngo batere abavandimwe na bashiki babo inkunga, babasura mu ngo zabo mu rwego rwo kuragira umukumbi, iyo imimerere ibibemerera. Icyo gihe baba bashaka ‘kugira impano yo mu buryo bw’umwuka’ babaha (Rom 1:11). Ni iki cyafasha abasaza kugera kuri iyo ntego?

11 Mbere y’uko umusaza asura umuntu mu rwego rwo kuragira umukumbi, aba agomba gufata igihe akamutekerezaho. Ni ibihe bibazo afite? Ni ibihe bitekerezo byamwubaka? Ni uwuhe murongo w’Ibyanditswe cyangwa inkuru y’umuntu uvugwa muri Bibiliya bihuje n’imimerere arimo? Umusaza nabanza gutekereza mu buryo nk’ubwo ku wo azasura, bizatuma avuga amagambo afite ireme aho kuvuga amagambo adafashije. Mu gihe umusaza asuye abavandimwe na bashiki bacu mu rwego rwo kuragira umukumbi, arabareka bakavuga maze akabatega amatwi yitonze (Yak 1:19). Hari mushiki wacu wagize ati “iyo umusaza yitonze akagutega amatwi, biraguhumuriza cyane.”—Luka 8:18.



[image: ]
Kwitegura bituma umusaza ‘aha impano yo mu buryo bw’umwuka’ uwo yasuye mu rwego rwo kuragira umukumbi





12. Ni nde ukeneye guterwa inkunga mu itorero, kandi kuki?

12 Ni nde ukeneye inkunga y’abasaza? Pawulo yagiriye bagenzi be b’Abakristo inama yo ‘kurinda umukumbi wose.’ Koko rero, abagize itorero bose, hakubiyemo ababwiriza n’abapayiniya bamaze imyaka myinshi basohoza umurimo wabo ari indahemuka, baba bakeneye guterwa inkunga. Kuki na bo bakeneye inkunga z’abasaza? Ni ukubera ko rimwe na rimwe abo bantu bakomeye mu buryo bw’umwuka na bo bashobora kumva batsikamiwe n’imihangayiko duterwa n’iyi si mbi. Gusuzuma ibyabaye mu mibereho y’Umwami Dawidi, biri butume tubona ko burya n’umugaragu w’Imana ukomeye hari igihe akenera gufashwa na mugenzi we.






“ABISHAYI . . . AZA KUMUTABARA”


13. (a) Ishibi-Benobu yafatiranye Dawidi ari mu yihe mimerere? (b) Ni iki cyatumye Abishayi abasha gutabara Dawidi?

13 Hashize igihe gito umusore Dawidi asutsweho amavuta kugira ngo abe umwami, yahanganye na Goliyati wari uwo mu Barefayimu bari abantu b’ibihanyaswa. Dawidi wari intwari yishe icyo gihangange (1 Sam 17:4, 48-51; 1 Ngoma 20:5, 8). Imyaka runaka nyuma yaho, igihe Dawidi yarwanaga n’Abafilisitiya, yongeye guhangana n’ikindi gihangange cyo mu Barefayimu cyitwaga Ishibi-Benobu (2 Sam 21:16). Ariko icyo gihe bwo, icyo gihangange cyari kigiye kwivugana Dawidi. Kubera iki? Ntibyatewe n’uko Dawidi yari yabaye ikigwari, ahubwo byatewe n’uko yari afite imbaraga nke. Iyo nkuru ivuga ko ‘Dawidi yari yananiwe.’ Ishibi-Benobu abonye ko Dawidi yari afite imbaraga nke, ‘yiyemeje kumwica.’ Ariko mbere y’uko icyo gihangange cyica Dawidi, ‘Abishayi mwene Seruya yahise aza kumutabara, yica uwo Mufilisitiya’ (2 Sam 21:15-17). Mbega ukuntu yarusimbutse! Dawidi agomba kuba yarashimiye Abishayi kubera ko yari yakomeje kumwitaho maze agahita amutabara igihe yari yugarijwe n’akaga. Ni irihe somo twavana kuri iyo nkuru?

14. (a) Ni iki kidufasha gukomeza kuba abizerwa mu bihe bigoye cyane? (b) Abasaza bafasha bate abandi gukomeza kuba abizerwa no kongera kugira ibyishimo? Tanga urugero.

14 Ku isi hose, twebwe abagize ubwoko bwa Yehova dukomeza gusohoza umurimo wacu nubwo duhura n’inzitizi zituruka kuri Satani n’abambari be. Bamwe muri twe bahanganye n’ibibazo by’ingutu. Ariko kandi, biringiye Yehova mu buryo bwuzuye maze bagira imbaraga zo gukomeza kuba abizerwa muri ibyo bihe byari bigoye, nk’uko Dawidi na we yagize imbaraga zo kwica Goliyati. Rimwe na rimwe ariko, guhora duhanganye n’imihangayiko yo muri iyi si bituma tunanirwa kandi tugacika intege. Mu bihe nk’ibyo, ibibazo ubusanzwe twakwihanganira biba bishobora kuduca intege. Icyo gihe, inkunga dutewe n’umusaza ishobora kudufasha kongera kugira ibyishimo n’imbaraga, nk’uko byagendekeye abandi benshi. Hari umupayiniya ufite imyaka isaga 60 wagize ati “mu gihe cyashize, numvaga ntameze neza kandi umurimo wo kubwiriza warananizaga. Hari umusaza wabonye ko ntari ngifite imbaraga maze aranyegera. Twagiranye ikiganiro giteye inkunga gishingiye ku murongo wo muri Bibiliya. Nashyize mu bikorwa inama yampaye kandi byangiriye akamaro.” Yongeyeho ati “mbega urukundo uwo musaza yagaragaje igihe yabonaga ko ntari ngifite imbaraga maze akamfasha!” Mu by’ukuri, kumenya ko dufite abasaza batwitaho babigiranye urukundo kandi biteguye ‘kudutabara,’ kimwe na Abishayi wo mu gihe cya kera, bidutera inkunga cyane.






“MUMENYE URUKUNDO . . . MBAFITIYE”


15, 16. (a) Kuki Pawulo yakundwaga cyane n’Abakristo bagenzi be? (b) Kuki dukunda abasaza bacu?

15 Abasaza basohoza inshingano itoroshye. Hari igihe barara amajoro batagohetse cyangwa bakabyuka igicuku kugira ngo basenge bitewe no guhangayikira abagize umukumbi w’Imana cyangwa se bagiye kubafasha (2 Kor 11:27, 28). Ariko kandi, abasaza basohoza inshingano yabo neza kandi bishimye, nk’uko Pawulo yabigenzaga. Yandikiye Abakorinto ati “nakwemera rwose gutanga ibyo mfite byose no kwitanga jyewe wese ku bw’ubugingo bwanyu” (2 Kor 12:15). Koko rero, urukundo Pawulo yakundaga abavandimwe be rwatumye yitanga cyane kugira ngo abafashe. (Soma mu 2 Abakorinto 2:4; Fili 2:17; 1 Tes 2:8.) Ntibitangaje kuba abavandimwe baramukundaga cyane.—Ibyak 20:31-38.

16 Muri iki gihe, natwe abagaragu b’Imana dukunda abasaza bacu batwitaho kandi dushimira Yehova mu masengesho yacu kuba yarabaduhaye. Kuba bita kuri buri wese muri twe bituma turushaho kugira ibyishimo. Iyo badusuye mu rwego rwo kuragira umukumbi bidutera inkunga cyane. Ikindi kandi, twishimira ko baba biteguye kudufasha mu gihe twumva dutsikamiwe n’ibibazo byo muri iyi si. Rwose, abasaza nk’abo batwitaho ni ‘abakozi bakorana natwe kugira ngo tugire ibyishimo.’







^ par. 5 Nanone abo bavandimwe na bashiki bacu babajijwe ikibazo kigira kiti “ni uwuhe muco w’umusaza wishimira kurusha iyindi yose?” Abenshi muri bo bavuze ko bakunda abasaza bishyikirwaho. Mu gihe kiri imbere, tuzasuzuma uwo muco w’ingenzi muri iyi gazeti.






^ (2 Kor 1:24) Ibyo ntibishaka kuvuga ko dutegeka ukwizera kwanyu, ahubwo turi abakozi bakorana namwe kugira ngo mugire ibyishimo, kuko ukwizera kwanyu ari ko mushikamyemo.



^ par. 1 (1 Kor 1:11) Bavandimwe banjye, abo kwa Kilowe bambwiye ibyanyu, ko mwacitsemo ibice.



^ par. 1 (1 Kor 4:15) Nubwo mwagira abarezi ibihumbi icumi muri Kristo, nta gushidikanya, ntimufite ba so benshi, kuko nabaye so muri Kristo Yesu binyuze ku butumwa bwiza.



^ par. 1 (2 Kor 2:12, 13) Igihe nari ngeze i Tirowa ngiye gutangaza ubutumwa bwiza bwerekeye Kristo, maze nkugururirwa irembo rigana mu murimo w’Umwami, 13 sinagize ihumure mu mutima wanjye, kubera ko ntabonye umuvandimwe wanjye Tito, ahubwo nabasezeyeho nkomeza nerekeza i Makedoniya.



^ par. 1 (2 Kor 7:5-9) Mu by’ukuri, igihe twari tugeze i Makedoniya, imibiri yacu ntiyahaboneye agahenge, ahubwo twakomeje kubabazwa mu buryo bwose: hanze hari intambara, imbere hari ubwoba. 6 Icyakora Imana ihumuriza abashenguwe umutima yaduhumurishije kuhaba kwa Tito. 7 Ariko kuhaba kwe si byo byonyine byaduhumurije, ahubwo nanone twahumurijwe n’ihumure yahumurijwe namwe, kuko yongeye kutuzanira inkuru y’ukuntu mufite icyifuzo gikomeye cyo kwihana, atubwira iby’amarira yanyu n’ishyaka mumfitiye, ku buryo byatumye nongera kwishima cyane kurushaho. 8 Ni yo mpamvu, nubwo urwandiko nabandikiye rwabababaje, ntabyicuza. Kandi nubwo ubwa mbere nabanje kubyicuza, (mbona ko urwo rwandiko rwabababaje nubwo byari iby’akanya gato,) 9 ubu mfite ibyishimo, atari ukubera ko nabababaje, ahubwo ari ukubera ko mwababaye bikabatera kwihana, kuko mwababaye mu buryo buhuje n’uko Imana ishaka, kugira ngo mutagira icyo mutakaza bitewe natwe.



^ par. 2 (2 Kor 1:24) Ibyo ntibishaka kuvuga ko dutegeka ukwizera kwanyu, ahubwo turi abakozi bakorana namwe kugira ngo mugire ibyishimo, kuko ukwizera kwanyu ari ko mushikamyemo.



^ par. 3 (2 Kor 2:3) Ni cyo cyatumye mbandikira ibyo, kugira ngo ninza iwanyu ntazagira umubabaro bitewe n’abari bakwiriye kuntera kugira ibyishimo, kuko mwese mbafitiye icyizere ko ibyishimo mfite ari byo namwe mwese mufite.



^ par. 3 (2 Tes 3:4) Byongeye kandi, dufite icyizere mu Mwami ku birebana namwe ko ibyo tubategeka mubikora kandi ko muzakomeza kubikora.



^ par. 3 (1 Pet 5:2, 3) muragire umukumbi w’Imana mushinzwe kurinda, mutabikora nk’abahatwa. Ahubwo mubikore mubikunze, mutabitewe no gukunda inyungu zishingiye ku buhemu, ahubwo mubikore mubishishikariye; 3 mudatwaza igitugu abagize umurage w’Imana, ahubwo mujye muba ibyitegererezo by’umukumbi.



^ par. 4 (2 Kor 1:19) kuko Umwana w’Imana, ari we Kristo Yesu wabwirijwe muri mwe binyuze kuri twe, ni ukuvuga binyuze kuri jye na Silivani na Timoteyo, atabaye Yego hanyuma ngo yongere abe Oya, ahubwo ku bihereranye na we, Yego yakomeje kuba Yego.



^ par. 4 (Rom 16:3) Muntahirize Purisikila na Akwila, bagenzi banjye dukorana muri Kristo Yesu,



^ par. 4 (Rom 16:21) Timoteyo, umukozi mugenzi wanjye arabatashya, ndetse na bene wacu Lukiyosi na Yasoni na Sosipateri, na bo barabatashya.



^ par. 4 (1 Kor 3:6-9) Narateye Apolo aruhira, ariko Imana ni yo yakomeje gukuza, 7 ku buryo utera nta cyo aba ari cyo cyangwa uwuhira, keretse Imana yo ikuza. 8 Ubwo rero, utera n’uwuhira ni bamwe, ariko buri wese azahabwa ingororano ye ihuje n’umurimo we. 9 Turi abakozi bakorana n’Imana. Namwe muri umurima w’Imana uhingwa, inzu yubakwa n’Imana.



^ par. 4 (2 Kor 8:23) Ariko niba hari ikibazo cyose mufite kuri Tito, nababwira ko ari umukozi mugenzi wanjye, ufatanya nanjye guharanira inyungu zanyu; cyangwa niba hari ikibazo mufite kuri abo bavandimwe bacu, nababwira ko ari intumwa z’amatorero bakaba n’ikuzo rya Kristo.



^ par. 4 (Zb 100:2) Mukorere Yehova mwishimye; Muze imbere ye murangurura ijwi ry’ibyishimo.



^ par. 4 (Fili 1:25) Ku bw’ibyo, kubera ko niringiye ibyo, nzi ko nzagumaho kandi nkabana namwe mwese, kugira ngo mukomeze kujya mbere kandi mugire ibyishimo bituruka ku kwizera kwanyu;



^ par. 6 (2 Sam 9:6) Mefibosheti mwene Yonatani umuhungu wa Sawuli ageze imbere ya Dawidi, ahita yikubita hasi yubamye. Dawidi aramuhamagara ati “Mefibosheti!” Undi arasubiza ati “umugaragu wawe ndi hano.”



^ par. 6 (Yobu 33:1) “Ariko noneho Yobu we, ndakwinginze, umva amagambo yanjye, Kandi utege amatwi ibyo mvuga byose.



^ par. 6 (Luka 19:5) Yesu ahageze areba hejuru aramubwira ati “Zakayo we, ururuka vuba kuko uyu munsi ngomba gucumbika mu nzu yawe.”



^ par. 7 (Kuva 33:17) Yehova asubiza Mose ati “icyo uvuze na cyo nzagikora, kuko watonnye mu maso yanjye kandi nkaba nkuzi neza.”



^ par. 7 (Yoh 10:3) Umurinzi w’irembo aramukingurira kandi intama zumva ijwi rye, agahamagara intama ze mu mazina maze akazahura.



^ par. 8 (2 Kor 7:4) Nshobora kuvugana namwe nshize amanga rwose. Ndirata cyane ku bwanyu. Mfite ihumure ryinshi n’ibyishimo bisaze mu mibabaro yacu yose.



^ par. 8 (Rom 1:8) Mbere na mbere, nshimira Imana yanjye binyuze kuri Yesu Kristo ku birebana namwe mwese, kuko ukwizera kwanyu kuvugwa mu isi yose.



^ par. 8 (Fili 1:3-5) Buri gihe nshimira Imana yanjye uko mbibutse 4 mu masengesho yanjye yose yo kwinginga mbasabira mwese, nkinginga mfite ibyishimo 5 bitewe n’uruhare mwagize mu guteza imbere ubutumwa bwiza, uhereye ku munsi wa mbere kugeza n’ubu.



^ par. 8 (1 Tes 1:8) Koko rero, ijambo rya Yehova ryaturutse iwanyu ntiryumvikanye muri Makedoniya no muri Akaya gusa, ahubwo kwizera Imana kwanyu kwamamaye hose, ku buryo tudakeneye kugira icyo tuvuga.



^ par. 8 (Rom 16:12) Mutashye Tirifayina na Tirifoza, abagore bakorana umwete mu Mwami. Mutashye Perusi uwo dukunda, kuko yakoze imirimo myinshi mu Mwami.



^ par. 8 (Mar 1:9-11) Muri iyo minsi, Yesu ava i Nazareti ho muri Galilaya, nuko araza abatizwa na Yohana mu ruzi rwa Yorodani. 10 Acyuburuka mu mazi abona ijuru rikinguka, umwuka wera umumanukiraho umeze nk’inuma. 11 Nuko mu ijuru havugira ijwi rigira riti “uri Umwana wanjye nkunda; ndakwemera.”



^ par. 8 (Yoh 1:47) Yesu abonye Natanayeli aje amusanga, aravuga ati “dore Umwisirayeli nyakuri, utagira uburiganya muri we.”



^ par. 8 (Ibyah 2:2) ati “nzi ibikorwa byawe n’umwete wawe no kwihangana kwawe, kandi nzi ko udashobora kwihanganira abantu babi, ndetse ko abiyita intumwa nyamara atari zo wabagerageje ugasanga ari abanyabinyoma.



^ par. 8 (Ibyah 2:13) ati “nzi aho utuye ko ari ho intebe y’ubwami ya Satani iri. Nyamara ukomeza gushikama ku izina ryanjye, kandi ntiwigeze uhakana ko unyizera, ndetse no mu gihe cya Antipa, umuhamya wanjye wizerwa wiciwe iwanyu, aho Satani atuye.



^ par. 8 (Ibyah 2:19) ati “nzi ibikorwa byawe n’urukundo rwawe no kwizera kwawe n’umurimo wawe no kwihangana kwawe, kandi nzi ko ibikorwa byawe bya nyuma biruta ibya mbere.



^ par. 9 (Imig 3:27) Ntukabure guha ibyiza ababikwiriye mu gihe ukuboko kwawe gufite ubushobozi bwo kubikora.



^ par. 9 (Imig 15:23) Umuntu yishimira igisubizo giturutse mu kanwa ke, kandi se mbega ukuntu ijambo rivuzwe mu gihe gikwiriye ari ryiza!



^ par. 9 (Yes 40:31) ariko abiringira Yehova bazasubizwamo imbaraga. Bazatumbagira bagurukisha amababa nka kagoma. Baziruka be gucogora, kandi bazagenda be kunanirwa.”



^ par. 10 (Ibyak 20:28) Mwirinde ubwanyu, murinde n’umukumbi wose umwuka wera wabashyiriyeho kuba abagenzuzi, kugira ngo muragire itorero ry’Imana, iryo yaguze amaraso y’Umwana wayo bwite.



^ par. 10 (Neh 4:14) Nuko mbonye ko bafite ubwoba, mpita mpaguruka mbwira abakomeye n’abatware n’abandi basigaye nti “ntimubatinye. Mwibuke Yehova, we ukomeye kandi uteye ubwoba maze murwanirire abavandimwe banyu, abahungu banyu, abakobwa banyu, abagore banyu n’ingo zanyu.”



^ par. 10 (Rom 1:11) Nifuza cyane kubabona, kugira ngo ngire impano yo mu buryo bw’umwuka mbaha, itume mushikama,



^ par. 11 (Yak 1:19) Mumenye ibi bavandimwe nkunda: umuntu wese ajye yihutira kumva ariko atinde kuvuga, kandi atinde kurakara,



^ par. 11 (Luka 8:18) Ku bw’ibyo, mujye mwitondera uko mwumva; ufite wese azahabwa ibindi byinshi, ariko umuntu wese udafite, n’utwo atekereza ko afite bazatumwaka.”



^ par. 13 (1 Sam 17:4) Nuko mu ngabo z’Abafilisitiya havamo uw’intwari kurusha abandi witwaga Goliyati, wakomokaga i Gati. Yari afite uburebure bw’imikono* itandatu n’intambwe y’ikiganza.*

1Sm 17:4
 Umukono ni urugero rw’uburebure. Reba Umugereka wa 11.
1Sm 17:4
 Intambwe y’ikiganza ni urugero rw’uburebure. Reba Umugereka wa 11.


^ par. 13 (1 Sam 17:48-51) Uwo Mufilisitiya akomeza kuza asatira Dawidi, Dawidi na we agenda yiruka agana aho urugamba ruri buremere, kugira ngo asakirane na we. 49 Dawidi akora mu ruhago rwe akuramo ibuye arishyira mu muhumetso, arikocora uwo Mufilisitiya mu gahanga riteberamo, agwa yubamye. 50 Uko ni ko Dawidi yatsinze uwo Mufilisitiya akamwica, akoresheje umuhumetso n’ibuye. Nta nkota Dawidi yari yitwaje. 51 Dawidi arakomeza ariruka ahagarara hejuru y’uwo Mufilisitiya, akura inkota ye mu rwubati, ayimucisha umutwe aramuhorahoza. Abafilisitiya babonye ko uwari intwari muri bo apfuye barahunga.



^ par. 13 (1 Ngoma 20:5) Nanone bongera kurwana n’Abafilisitiya, Eluhanani mwene Yayiri yica Lahumi, wavaga inda imwe na Goliyati w’Umunyagati. Lahumi yari afite icumu rifite uruti rungana n’igiti cy’ababoshyi.



^ par. 13 (1 Ngoma 20:8) Abo ni bo bakomokaga ku Barefayimu b’i Gati. Baguye mu maboko ya Dawidi no mu maboko y’abagaragu be.



^ par. 13 (2 Sam 21:16) Nuko Ishibi-Benobu wo mu bakomokaga ku Barefayimu, wari ufite icumu ryapimaga shekeli magana atatu z’umuringa kandi akaba yari yambaye inkota nshya, yiyemeza kwica Dawidi.



^ par. 13 (2 Sam 21:15-17) Hanyuma Abafilisitiya bongera kurwana n’Abisirayeli. Dawidi n’abagaragu be bajya kurwana n’Abafilisitiya, maze Dawidi arananirwa. 16 Nuko Ishibi-Benobu wo mu bakomokaga ku Barefayimu, wari ufite icumu ryapimaga shekeli magana atatu z’umuringa kandi akaba yari yambaye inkota nshya, yiyemeza kwica Dawidi. 17 Ako kanya Abishayi mwene Seruya ahita aza kumutabara, yica uwo Mufilisitiya. Icyo gihe ingabo za Dawidi ziramurahira ziti “ntuzongera kujyana natwe ku rugamba ukundi, kugira ngo utazazimya itara rya Isirayeli!”



^ par. 15 (2 Kor 11:27, 28) nkorana umwete kandi nkiyuha akuya. Ni kenshi nararaga ntasinziriye, mfite inzara n’inyota, incuro nyinshi ntagira icyo ndya, nicwa n’imbeho kandi nambaye ubusa. 28 Uretse ibyo byose, hari n’ibindwaniramo uko bwije n’uko bukeye, ni ukuvuga guhangayikira amatorero yose.



^ par. 15 (2 Kor 12:15) Ku rwanjye ruhande, nakwemera rwose gutanga ibyo mfite byose no kwitanga jyewe wese ku bw’ubugingo bwanyu. Mbese niba mbakunda cyane, birakwiriye ko nkundwa buke?



^ par. 15 (2 Kor 2:4) Nabandikiye ndi mu makuba menshi, mfite n’ishavu mu mutima kandi ndira amarira menshi, ntagamije kubatera umubabaro, ahubwo ari ukugira ngo mumenye urukundo rwinshi mbafitiye.



^ par. 15 (Fili 2:17) Icyakora, nubwo nsukwa nk’ituro ry’ibyokunywa risukwa ku gitambo no ku murimo, ari na byo ukwizera kwabagejejeho, ndanezerewe kandi nishimana namwe mwese.



^ par. 15 (1 Tes 2:8) Bityo rero, kubera ko twabakundaga urukundo rurangwa n’ubwuzu, twishimiye kutabaha ubutumwa bwiza gusa, ahubwo twabahaye n’ubugingo bwacu kuko mwatubereye inkoramutima.



^ par. 15 (Ibyak 20:31-38) “Nuko rero mukomeze kuba maso kandi mwibuke ko mu gihe cy’imyaka itatu, amanywa n’ijoro, ntahwemye kugira buri wese muri mwe inama ndira. 32 None mbaragije Imana n’ijambo ryerekeye ubuntu bwayo butagereranywa, ryo rishobora kububaka no kubahana umurage n’abejejwe bose. 33 Sinifuje ikintu cy’umuntu uwo ari we wese, yaba ifeza cyangwa zahabu cyangwa umwambaro. 34 Mwe ubwanyu muzi ko aya maboko ari yo yampaga ibyo nkeneye, jye n’abo twari kumwe. 35 Naberetse muri byose ko nimukorana umwete mutyo ari bwo muzafasha abadakomeye, kandi ko mugomba kuzirikana amagambo y’Umwami Yesu, igihe yavugaga ati ‘gutanga bihesha ibyishimo kuruta guhabwa.’” 36 Amaze kuvuga ibyo arapfukama, hamwe n’abo bari kumwe bose, maze arasenga. 37 Koko rero, bose bararize cyane maze bagwa Pawulo mu ijosi, baramusoma cyane, 38 kuko bari bababajwe cyane cyane n’ijambo yari yababwiye ko batari kuzongera kumubona ukundi. Nuko baramuherekeza bamugeza ku bwato.








Gahunda yateguwe neza yageze ku bintu bishimishije

María Isabel ni umubwiriza ukiri muto urangwa n’ishyaka utuye mu mugi wa San Bernardo mu gihugu cya Shili, muri Amerika y’Epfo. We n’umuryango we ni abasangwabutaka bo mu bwoko bw’Abamapuce. Uwo muryango wose wishimiye kugira uruhare mu gutangiza itorero rikoresha ururimi rw’Abamapuce rw’ikimapudunguni.

Igihe hatangwaga itangazo rivuga ko Urwibutso rw’urupfu rwa Kristo rwari kuba no mu rurimi rw’ikimapudunguni, kandi ko hacapwe impapuro z’itumira 2.000 muri urwo rurimi, byateye María Isabel kubitekerezaho. Ni iki yari gukora kugira ngo afashe abandi? Yibutse ingero z’abandi Bahamya bakiri bato bagiye babwiriza abanyeshuri bagenzi babo n’abarimu, kandi bakagera ku bintu bishimishije. Yabiganiriyeho n’ababyeyi be, maze bemeranya ko María Isabel yari gutekereza uko yari kuzatanga izo mpapuro z’itumira ku kigo yigagaho. Yatekereje ko yari kubigenza ate?

Mbere na mbere, María Isabel yatse abayobozi b’ikigo uruhushya rwo kumanika urupapuro rw’itumira ku marembo y’ikigo. Bararumuhaye kandi bamushimira icyo gikorwa yari yiyemeje gukora. Umunsi umwe ubwo abanyeshuri bose bari bateraniye hamwe mu gitondo, umukuru w’ishuri yatanze itangazo rirebana n’urwo rupapuro rw’itumira akoresheje indangururamajwi.

Hanyuma María Isabel yasabye uburenganzira bwo kujya mu mashuri yose. Abarimu bamaze kumwemerera, yagiye muri buri shuri akabaza niba harimo umunyeshuri w’Umumapuce. Yagize ati “natekerezaga ko wenda mu banyeshuri bose nari kubona Abamapuce 10 cyangwa 15 gusa, ariko nabonye abarenze abo. Natanze impapuro z’itumira 150!”






“YARI YITEZE KUBONA UMUNTU MUKURU”


Hari umugore umwe wabonye rwa rupapuro rw’itumira rwari ku marembo y’ikigo washatse kumenya uwo yashoboraga kubaza ibirebana n’uwo munsi mukuru. Tekereza ukuntu yatangaye igihe bamwerekaga umwana w’umukobwa w’imyaka icumi! María Isabel yabivuze amwenyura ati “yari yiteze kubona umuntu mukuru.” María Isabel amaze kumuha urupapuro rw’itumira no kumusobanurira muri make iby’uwo munsi mukuru, yasabye uwo mugore aderesi ze kugira ngo we n’ababyeyi be bazamusure, bamubwire byinshi kurushaho ku birebana n’Ubwami bw’Imana. Ababwiriza 20 babwiriza mu ifasi ivugwamo ururimi rw’ikimapudunguni bishimiye kubona uwo mugore n’abandi bantu 26 b’Abamapuce bari bashimishijwe baza mu Rwibutso. Ubu iryo tsinda ryabaye itorero rifite ababwiriza benshi.

Ese uko waba ungana kose, nawe ushobora gufata iya mbere maze ugatumirira abanyeshuri cyangwa abakozi bagenzi bawe kuza mu Rwibutso, muri disikuru, cyangwa mu ikoraniro ry’intara? Kuki utakora ubushakashatsi mu bitabo byacu ukareba inkuru z’ibyabaye zagufasha kubigeraho? Byongeye kandi, jya usenga Yehova umusaba kuguha umwuka wera wagufasha kugira ubutwari bwo kuvuga ibihereranye na we (Luka 11:13). Nubikora, nawe ushobora kuzashimishwa cyane n’ibyiza gahunda uzaba wateguye neza izageraho, kandi bizagutera inkunga.









^ (Luka 11:13) None se niba muzi guha abana banyu impano nziza kandi muri babi, So wo mu ijuru we ntazarushaho guha umwuka wera abawumusaba?”

^ ***sn indirimbo 60 Izatuma ukomera***
Indirimbo ya 60
Izatuma ukomera
(1 Petero 5:10)
1. Imana yatumye umenya ukuri
Ikuvana mu mwijima mwinshi.
Yabonye cya cyifuzo wari ufite
Cyo kuyishaka utizigamye.
Wemeye ko uzayikorera;
Na yo izahora igufasha.
(INYIKIRIZO)
Ubu uri uwayo kuko yakuguze.
Izagukomeza maze ushikame.
Izajya ikuyobora inakurinde.
Izagukomeza maze ushikame.
2. Umwana w’Imana yatanzwe ku bwawe,
Kuko ikwifuriza ibyiza.
Ko yemeye gutanga Umwana wayo,
Yabuzwa n’iki kugukomeza!
Izibuka ukwizera kwawe;
Ntizareka kukwitaho rwose.
(INYIKIRIZO)
Ubu uri uwayo kuko yakuguze.
Izagukomeza maze ushikame.
Izajya ikuyobora inakurinde.
Izagukomeza maze ushikame.
(Reba nanone Rom 8:32; 14:8, 9; Heb 6:10; 1 Pet 2:9.)



^ ***sn indirimbo 23 Yehova ni imbaraga zacu***
Indirimbo ya 23
Yehova ni imbaraga zacu
(Yesaya 12:2)
1. Yehova wowe mbaraga zacu,
Mukiza wacu, tukwishimane.
Tubwiriza ubutumwa bwawe,
Abantu bakumva, batakumva.
(INYIKIRIZO)
Rutare rwacu, mbaraga zacu,
Dutangaze izina ryawe.
Yah Yehova, Ushoborabyose,
Bwihisho bwacu, Munara wacu.
2. Twe twishimira umucyo wawe;
Amaso yacu yarahumutse.
Tubona ukuri mu Byanditswe.
Dushyigikiye Ubwami bwawe.
(INYIKIRIZO)
Rutare rwacu, mbaraga zacu,
Dutangaze izina ryawe.
Yah Yehova, Ushoborabyose,
Bwihisho bwacu, Munara wacu.
3. Mana, tugukorera twishimye,
Nubwo Satani adutoteza.
Mana ukomeze kudufasha
Ngo tuzakomeze gushikama.
(INYIKIRIZO)
Rutare rwacu, mbaraga zacu,
Dutangaze izina ryawe.
Yah Yehova, Ushoborabyose,
Bwihisho bwacu, Munara wacu.
(Reba nanone 2 Sam 22:4; Zab 18:3; Yes 43:12.)



^ ***sn indirimbo 106 Tugirane ubucuti na Yehova***
Indirimbo ya 106
Tugirane ubucuti na Yehova
(Zaburi ya 15)
1. Ni nde ncuti yawe?
Izaba iwawe?
Ni nde ukunda? Wiringira?
Wakumenya neza?
Ni abashikama
Mu byo ubigisha,
Ni abantu b’indahemuka,
Bakunda ukuri.
2. Ni nde ncuti yawe?
Yaba hafi yawe?
Ni nde ugushimisha cyane?
Uwo uzi ni nde?
Ni abakubaha
Bakanakumvira,
Ni abantu bizerwa bose,
Bavuga ukuri.
3. Tuguhishurire
Imitima yacu,
Twunge ubumwe mu rukundo.
Twumve utwiteho,
Twifuza cyane ko
Twaba hafi yawe.
Rwose nta ncuti ikuruta
Twakwishyikiraho.
(Reba nanone Zab 139:1; 1 Pet 5:6, 7.)



^ ***sn indirimbo 51 Twiziritse kuri Yehova akaramata***
Indirimbo ya 51
Twiziritse kuri Yehova akaramata
(Yosuwa 23:8)
1. Yehova yagaragaje ko akwiriye.
Mu byo akora byose, arakiranuka.
Nta jambo yavuze rizapfa ubusa.
Ni we twiziritseho akaramata;
Kumwumvira bizaduhesha inyungu
2. Intebe ye y’ubwami ishinze ku kuri.
Ubuturo bwe bugoswe n’ikuzo ryinshi.
Aboroheje bumva itumira rye.
Twiziritse kuri Yehova Imana;
Birakwiriye ko tumusenga rwose.
3. Ijuru no mu majuru ntiyahakwirwa.
Nta n’umwanzi wamuhagarara imbere.
Azasohoza amasezerano ye.
Tujye dukora ibyo ashaka byose,
Kandi turusheho kumwubaha cyane.
(Reba nanone Guteg 4:4; 30:20; 2 Abami 18:6; Zab 89:14.)



^ ***sn indirimbo 52 Rinda umutima wawe***
Indirimbo ya 52
Rinda umutima wawe
(Imigani 4:23)
1. Rinda umutima wawe;
Jya wanga icyaha.
Yah areba mu mutima,
Umuntu w’imbere.
Umutima washukana,
Wayobya umuntu.
Jya ukoresha ubwenge;
Gendana n’Imana.
2. Ujye ushaka Imana
Uyisenga cyane.
Jya uyishimira kenshi;
Jya uyiringira.
Inyigisho za Yehova
Tujye tuzumvira.
Tujye tuba abizerwa,
Duhore dushima.
3. Rinda umutima wawe;
Gundira ukuri.
Reka Ijambo ry’Imana
Ribe ku mutima.
Urukundo rwa Yehova
Ruradukomeza.
Umusengane umwete
Ube incuti ye.
(Reba nanone Zab 34:2; Fili 4:8; 1 Pet 3:4.)



^ ***sn indirimbo 65 “Iyi ni yo nzira”***
Indirimbo ya 65
“Iyi ni yo nzira”
(Yesaya 30:20, 21)
1. Hariho inzira
Y’amahoro muzi.
Ni yo mwigishijwe;
Inzira ya kera.
Kristo Yesu ni we
Wayibigishije;
Kandi tuyisanga
Muri Bibiliya.
(INYIKIRIZO)
Ni yo nzira ijya ku buzima.
Nturangare, ngo udateshuka!
Yah avuga ngo ‘ni yo nzira;
Niyo nzira wireba inyuma.’
2. Hariho inzira
Imwe y’urukundo.
Twayeretswe na Yah;
Turanamubona.
Urukundo rwawe
Rurangwa n’ubwuzu.
Iyi ni yo nzira
Y’urukundo nyarwo.
(INYIKIRIZO)
Ni yo nzira ijya ku buzima.
Nturangare, ngo udateshuka!
Yah avuga ngo ‘ni yo nzira;
Niyo nzira wireba inyuma.’
3. Hariho inzira
Imwe y’ubuzima
Twasezeranyijwe:
Ni yo nzira nziza,
Ni yo y’amahoro,
Ni yo y’urukundo,
Ni yo y’ubuzima.
Shimira Yehova.
(INYIKIRIZO)
Ni yo nzira ijya ku buzima.
Nturangare, ngo udateshuka!
Yah avuga ngo ‘ni yo nzira;
Niyo nzira wireba inyuma.’
(Reba nanone Zab 32:8; 139:24; Imig 6:23.)



^ ***sn indirimbo 91 Data, Mana yanjye, ncuti yanjye***
Indirimbo ya 91
Data, Mana yanjye, ncuti yanjye
(Abaheburayo 6:10)
1. Kubaho biragoye.
Byuzuyemo imibabaro.
Nzajya nivugira nti
“Hari icyo maze.”
(INYIKIRIZO)
Mana, ntukiranirwa,
Wibuka uko nagukunze.
Undi hafi iteka;
Yehova ndi kumwe nawe.
Yehova ni we Mana intunga
kandi ikandinda.
Mana yanjye, ncuti yanjye,
Uri Data.
2. Ubuto bwarashize,
Ngeze mu minsi y’amakuba.
Icyakora ndizera,
Sinziheba rwose.
(INYIKIRIZO)
Mana, ntukiranirwa,
Wibuka uko nagukunze.
Undi hafi iteka;
Yehova ndi kumwe nawe.
Yehova ni we Mana intunga
kandi ikandinda.
Mana yanjye, ncuti yanjye,
Uri Data.
(Reba nanone Zab 71:17, 18.)



^ ***sn indirimbo 39 Amahoro, ubutunzi bwacu***
Indirimbo ya 39
Amahoro, ubutunzi bwacu
(Yohana 14:27)
1. Musingize Yehova,
Imana yacu.
Azaca intambara
N’ibyago byose.
Kristo Umwana wawe
Muhe gutsinda;
Tugire amahoro
Y’iteka ryose.
2. Hehe n’uburakari
N’akababaro.
Amacumu n’inkota
Ntibikibaho.
Twese dusabwa kujya
Tubabarira.
Twe intama za Yesu
Twige tubeho.
3. Dukunde amahoro,
Dukiranuke,
Tunagire ubwenge
Buva ku Mana.
Dukunde amahoro
Mu nzira zacu,
Kugeza ku mahoro
Dutegereje.
(Reba nanone Zab 46:10; Yes 2:4; Yak 1:17, 18.)



^ ***sn indirimbo 123 Abungeri ni impano zigizwe n’abantu***
Indirimbo ya 123
Abungeri ni impano zigizwe n’abantu
(Abefeso 4:8)
1. Yah yaduhaye abungeri
Bita ku mukumbi.
Baduha urugero rwiza;
Baratuyobora.
(INYIKIRIZO)
Yehova aduha impano,
Abagabo bizerwa,
Bita cyane ku mukumbi we;
Turabakunda cyane.
2. Abo bungeri batwitaho;
Bayobora neza.
Batuvura ibikomere,
Bavuga ibyiza.
(INYIKIRIZO)
Yehova aduha impano,
Abagabo bizerwa,
Bita cyane ku mukumbi we;
Turabakunda cyane.
3. Baduha inama z’ubwenge,
Ngo tudateshuka.
Tuzajye twumvira Imana,
Tunayikorere.
(INYIKIRIZO)
Yehova aduha impano,
Abagabo bizerwa,
Bita cyane ku mukumbi we;
Turabakunda cyane.
(Reba nanone Yes 32:1, 2; Yer 3:15; Yoh 21:15-17; Ibyak 20:28.)



^ ***sn indirimbo 53 Dukorane mu bumwe***
Indirimbo ya 53
Dukorane mu bumwe
(Abefeso 4:3)
1. Turi mu rugo rw’Imana.
Tubona ibyahanuwe.
Kuba turangwa n’ubumwe,
Biradushimisha.
Kubana mu bumwe
Ni byiza cyane.
Hari byinshi byo gukora
Tuyobowe na Yehova.
Nimucyo tujye twumvira,
Dukorere hamwe.
2. Uko dusenga mu bumwe
Tugaragaza ineza,
Tuzasingiza Imana,
Tube mu mahoro,
Tumererwe neza,
Twishime cyane.
Nidukundana by’ukuri,
Tuzagira amahoro.
Kandi tuzunga ubumwe,
Mu murimo wayo.
(Reba nanone Mika 2:12; Zef 3:9; 1 Kor 1:10.)












^ par. 11 (2 Abami 11:1-16) Ataliya nyina wa Ahaziya abonye ko umuhungu we yapfuye, arahaguruka arimbura abana b’umwami bose. 2 Ariko Yehosheba wari umukobwa w’Umwami Yehoramu akaba na mushiki wa Ahaziya, yiba Yehowashi umwana wa Ahaziya amukura mu bana b’umwami bari bagiye kwicwa, amujyanana n’umugore wamureraga abahisha mu cyumba cyo kuraramo; bamuhisha Ataliya ntiyamwica. 3 Akomeza kubana na we, amuhisha mu nzu ya Yehova imyaka itandatu. Icyo gihe Ataliya ni we wategekaga igihugu. 4 Mu mwaka wa karindwi, Yehoyada atuma ku batware b’amagana batwaraga abarinzi b’Abakari n’abatware b’amagana batwaraga abandi barinzi, bamusanga ku nzu ya Yehova agirana na bo isezerano kandi abarahiriza mu nzu ya Yehova, arangije abereka umwana w’umwami. 5 Hanyuma arabategeka ati “dore icyo musabwa gukora: kimwe cya gatatu cyanyu kizaze ku isabato kurinda inzu y’umwami; 6 ikindi kimwe cya gatatu kizarinda Irembo ry’Urufatiro, ikindi kimwe cya gatatu kibe ku irembo riri inyuma y’abarinzi. Muzajye ibihe byo kurinda inzu y’umwami. 7 Amatsinda yanyu abiri yari gusimburwa ku isabato azahaguma akomeze kurinda inzu ya Yehova arinze umwami. 8 Muzakikize umwami mumugote impande zose, buri wese afite intwaro ye mu ntoki. Nihagira umuntu ushaka kubameneramo muzamwice. Muzagume iruhande rw’umwami igihe azaba asohotse n’igihe azaba yinjiye.” 9 Abatware b’amagana bakora ibyo umutambyi Yehoyada yari yabategetse byose. Nuko buri wese afata ingabo ze, izari zitahiwe kurinda ku isabato hamwe n’izagombaga gusimburwa ku isabato, basanga umutambyi Yehoyada. 10 Umutambyi aha abo batware b’amagana amacumu n’ingabo ziburungushuye byari mu nzu ya Yehova, byahoze ari iby’Umwami Dawidi. 11 Abarinzi bari bahagaze hafi y’umwami bamuzengurutse, buri wese afite intwaro ye mu ntoki, kuva mu ruhande rw’iburyo rw’inzu kugeza mu ruhande rw’ibumoso, hafi y’igicaniro n’inzu. 12 Asohora umwana w’umwami amwambika ikamba, amushyira n’Igihamya ku mutwe, nuko bamusukaho amavuta baramwimika. Abantu bakoma mu mashyi bati “umwami arakabaho!” 13 Ataliya yumvise urusaku rw’abantu birukaga, ahita aza abasanga ku nzu ya Yehova. 14 Nuko arebye abona umwami ahagaze iruhande rw’inkingi, nk’uko umugenzo wakorwaga, abatware n’abavuza impanda bahagaze iruhande rw’umwami, kandi abaturage bose bo mu gihugu bishimye bavuza impanda. Ataliya ahita ashishimura imyambaro ye, atera hejuru ati “ubugambanyi! Ubugambanyi!” 15 Ariko umutambyi Yehoyada ategeka abatware b’amagana, ari bo bakuru b’ingabo, ati “nimumukure mu bantu, kandi umukurikira wese mumwicishe inkota!” Umutambyi yari yavuze ati “ntimumwicire mu nzu ya Yehova.” 16 Baramufata bamujyana ku irembo ry’amafarashi ry’inzu y’umwami, bahamugejeje baramwica.



^ par. 13 (Dan 3:19-30) Nuko Nebukadinezari arakarira cyane Shadaraki, Meshaki na Abedenego, mu maso he harijima. Ategeka ko bacana itanura rikaka incuro ndwi kurusha uko ryari risanzwe ryaka. 20 Abwira bamwe mu bagabo b’abanyambaraga bo mu ngabo ze ngo babohe Shadaraki, Meshaki na Abedenego kugira ngo babajugunye mu itanura ry’umuriro ugurumana. 21 Nuko baboha abo bagabo uko bakambaye imyitero yabo n’imyenda yabo n’ibitambaro bari bambaye mu mutwe n’indi myenda bari bambaye, babajugunya mu itanura ry’umuriro ugurumana. 22 Ariko kubera ko itegeko ry’umwami ryari rikaze n’itanura rikaba ryarakaga birenze urugero, abo bagabo b’abanyambaraga bari bafashe Shadaraki, Meshaki na Abedenego ni bo bishwe n’ibirimi by’umuriro. 23 Naho ba bagabo bandi uko ari batatu ari bo Shadaraki, Meshaki na Abedenego, bagwa mu itanura ry’umuriro ugurumana baboshye. 24 Nuko umwami Nebukadinezari ashya ubwoba maze ahaguruka n’ingoga, abaza abatware bakuru bo mu bwami bwe ati “harya ntitwajugunye mu muriro abagabo batatu baboshye?” Basubiza umwami bati “ni byo mwami.” 25 Arababwira ati “dore ndabona abagabo bane bagendagenda mu muriro bataboshye, kandi nta cyo wabatwaye. Ariko ishusho y’uwa kane ni nk’iy’umwana w’imana.” 26 Hanyuma Nebukadinezari yegera umuryango w’itanura ry’umuriro ugurumana, aravuga ati “yewe Shadaraki, Meshaki na Abedenego, mwa bagaragu b’Imana Isumbabyose mwe, nimusohoke muze hano!” Uwo mwanya Shadaraki, Meshaki na Abedenego bava mu muriro. 27 Nuko abatware, abakuru b’intara, ba guverineri n’abatware bakuru b’umwami bari bakoraniye aho barebye abo bagabo, babona nta cyo umuriro wabatwaye, nta n’agasatsi ko ku mutwe wabo kababutse, ndetse n’imyambaro yabo ntiyari yangiritse, kandi nta n’umuriro wabanukagaho. 28 Hanyuma Nebukadinezari aravuga ati “Imana ya Shadaraki, Meshaki na Abedenego nisingizwe, yo yohereje umumarayika wayo agakiza abagaragu bayo bayiringiye bakemera guhara amagara yabo bakavuguruza ijambo ry’umwami, kuko batashakaga kugira indi mana iyo ari yo yose bakorera cyangwa ngo bayiramye, keretse Imana yabo. 29 None nciye iteka ry’uko abantu bo mu moko yose n’amahanga yose n’indimi zose bazavuga nabi Imana ya Shadaraki, Meshaki na Abedenego bazatemagurwa kandi amazu yabo agahinduka imisarani rusange, kuko nta yindi mana ishobora gukiza nka yo.” 30 Icyo gihe umwami atuma Shadaraki, Meshaki na Abedenego batunganirwa mu ntara ya Babuloni.



^ (Dan 6:1-28) Hanyuma Dariyo abona ko ari byiza gushyiraho abatware ijana na makumyabiri kugira ngo bategeke mu bwami bwose, 2 ashyiraho n’abatware bakuru batatu bo kubayobora, muri abo hakabamo na Daniyeli, kugira ngo abo batware bajye babamenyesha uko ibintu byifashe, bityo umwami ye kugira icyo ahomba. 3 Daniyeli uwo akomeza kugaragaza ko atandukanye cyane n’abo batware bakuru n’abandi batware, kuko yari afite umwuka udasanzwe, ku buryo ndetse umwami yashakaga kumushyira hejuru ngo ategeke ubwami bwose. 4 Muri icyo gihe, abo batware bakuru n’abatware bandi bahoraga bashakisha impamvu y’urwitwazo yo kurega Daniyeli ku birebana n’uko yasohozaga inshingano ze zirebana n’ubwami; ariko ntibashoboye kubona impamvu yo kumurega cyangwa ngo bamuboneho ubuhemu, kuko yari uwiringirwa kandi nta burangare cyangwa ubuhemu bamubonyeho. 5 Nuko abo bagabo baravuga bati “nta mpamvu tuzabona yo kurega Daniyeli, keretse nituyishakira mu mategeko y’Imana ye.” 6 Nuko abo batware bakuru n’abatware bandi bakoranira ku mwami baramubwira bati “mwami Dariyo, urakarama! 7 Abatware bakuru bose bo mu bwami n’abatware bandi, abakuru b’intara, abajyanama b’umwami na ba guverineri, bagiye inama bemeza ko umwami ashyiraho itegeko kandi agaca iteka ngo mu gihe cy’iminsi mirongo itatu, umuntu uzagira icyo asaba imana iyo ari yo yose cyangwa undi muntu wese atari wowe mwami, azajugunywe mu rwobo rw’intare. 8 None rero mwami, ushyireho iryo tegeko kandi ushyire umukono ku nyandiko yaryo kugira ngo ridahindurwa, hakurikijwe amategeko y’Abamedi n’Abaperesi adashobora guseswa.” 9 Nuko Umwami Dariyo arabyemera, ashyira umukono ku nyandiko y’iryo tegeko no kuri iryo teka. 10 Ariko Daniyeli akimara kumenya ko iyo nyandiko yashyizweho umukono, yinjira mu nzu ye kandi amadirishya y’icyumba cye cyo hejuru yari akinguye yerekeye i Yerusalemu, akajya asenga apfukamye gatatu ku munsi, agasingiza Imana ye nk’uko yari asanzwe abigenza mbere yaho. 11 Hanyuma ba bagabo barakorana maze basanga Daniyeli asenga, yinginga Imana ye. 12 Nuko baragenda babwira umwami ibya rya teka yaciye bati “mwami, ntiwashyize umukono ku iteka waciye ry’uko mu gihe cy’iminsi mirongo itatu, umuntu wese uzagira icyo asaba imana iyo ari yo yose cyangwa undi muntu wese atari wowe, azajugunywa mu rwobo rw’intare?” Umwami aravuga ati “ibyo byahamijwe hakurikijwe amategeko y’Abamedi n’Abaperesi adashobora guseswa.” 13 Bahita babwira umwami bati “mwami, Daniyeli wo mu banyagano b’i Buyuda ntakwitayeho kandi ntiyitaye ku iteka washyizeho umukono, ahubwo asenga gatatu ku munsi.” 14 Umwami abyumvise biramubabaza cyane, maze atekereza uko yakiza Daniyeli, izuba ririnda rirenga agishakisha uko yamukiza. 15 Nuko ba bagabo barakorana, babwira umwami bati “mwami, uzirikane ko dukurikije amategeko y’Abamedi n’Abaperesi, nta tegeko ryahamijwe n’umwami cyangwa iteka yaciye rigomba guhindurwa.” 16 Nuko umwami atanga itegeko, bazana Daniyeli bamujugunya mu rwobo rw’intare. Umwami abwira Daniyeli ati “Imana yawe ukorera iteka, iragukiza.” 17 Hanyuma bazana ibuye barishyira ku munwa w’urwo rwobo, maze umwami arishyiraho ikimenyetso gifatanya cy’impeta ye n’icy’impeta y’abatware be, kugira ngo hatagira igihinduka ku birebana na Daniyeli. 18 Hanyuma umwami ajya mu ngoro ye, muri iryo joro ntiyagira icyo arya, ntihagira n’ibikoresho by’umuzika bicurangirwa imbere ye, kandi ntiyarushya agoheka. 19 Bukeye umwami abyuka kare kare mu museke, agenda yihuta ajya kuri rwa rwobo rw’intare. 20 Ageze hafi y’urwobo, arangurura ijwi afite agahinda ahamagara Daniyeli, aramubaza ati “yewe Daniyeli umugaragu w’Imana nzima, mbese Imana yawe ukorera iteka yabashije kugukiza intare?” 21 Daniyeli ahita abwira umwami ati “mwami, urakarama! 22 Imana yanjye yohereje umumarayika wayo abumba iminwa y’intare maze ntizagira icyo zintwara kuko ndi umwere imbere yayo, kandi nawe mwami, nta kibi nagukoreye.” 23 Nuko umwami aranezerwa cyane, ategeka ko bazamura Daniyeli bakamukura muri urwo rwobo. Nuko bakura Daniyeli mu rwobo basanga nta gakomere na gato afite, kuko yiringiye Imana ye. 24 Hanyuma umwami ategeka ko bazana abo bagabo bareze Daniyeli, maze babajugunya mu rwobo rw’intare bo n’abana babo n’abagore babo. Intare zibasamira hejuru bataragera hasi mu rwobo, zimenagura n’amagufwa yabo yose. 25 Nuko umwami Dariyo yandikira abantu batuye ku isi hose bo mu moko yose n’amahanga yose n’indimi zose, ati “mugire amahoro masa! 26 Ntanze itegeko ko aho ubwami bwanjye butegeka hose, abantu bazajya batinya Imana ya Daniyeli bagahindira umushyitsi imbere yayo, kuko ari Imana nzima kandi ihoraho iteka ryose. Ubwami bwayo ni ubwami butazarimbuka, kandi ubutware bwayo buzahoraho iteka ryose. 27 Ni yo ikiza, ikarokora, igakorera ibimenyetso n’ibitangaza mu ijuru no ku isi, kuko yakijije Daniyeli ikamukura mu nzara z’intare.” 28 Nuko Daniyeli atunganirwa mu bwami bwa Dariyo no mu bwami bwa Kuro w’Umuperesi.






^ ***w12 15/2 pp. 10-14 ‘Gira ubutwari kandi ukomere rwose’***
‘Gira ubutwari kandi ukomere rwose’
‘Gira ubutwari kandi ukomere rwose. Yehova Imana yawe ari kumwe nawe.’​—YOS 1:7-9.
WASUBIZA UTE?
Ni mu buhe buryo Enoki na Nowa bagaragaje ubutwari?
Ni mu buhe buryo bamwe mu bagore ba kera babaye intangarugero mu birebana no kugaragaza ukwizera n’ubutwari?
Ni izihe ngero z’abakiri bato bagaragaje ubutwari zigukora ku mutima?
KUGIRA ubutwari bitandukanye no kugira ubwoba, kugira amasonisoni no kuba ikigwari. Umuntu w’intwari aba afite umutima ukomeye kandi agashira amanga. Icyakora, hari igihe no mu mibereho ya buri munsi umuntu aba akeneye kugira ubutwari kugira ngo akomeze kugendera mu nzira itunganye.
2 Bamwe mu bantu bavugwa mu nkuru zo muri Bibiliya bagiye barangwa n’ubutwari mu gihe babaga bari mu mimerere igoye cyane. Abandi bagaragaje ubutwari ubwo bari bahanganye n’ibibazo abagaragu ba Yehova bahura na byo mu buzima bwabo bwa buri munsi. Ni irihe somo twavana ku bantu baranzwe n’ubutwari bavugwa muri Bibiliya? Ni mu buhe buryo twagaragaza ubutwari?
ABAHAMYA BARANZWE N’UBUTWARI MU ISI ITARUBAHAGA IMANA
3 Kuba umuhamya wa Yehova mu bantu babi bari ku isi mbere y’Umwuzure wo mu gihe cya Nowa, byasabaga ubutwari. Nyamara kandi, Enoki, “uwa karindwi uhereye kuri Adamu,” yatangaje ubutumwa bw’ubuhanuzi abigiranye ubutwari. Yagize ati “dore Yehova yazanye n’abera be uduhumbi n’uduhumbagiza, aje kurangiza urubanza yaciriye abantu bose, no guhamya icyaha abatubaha Imana bose ku bw’ibikorwa bibi bakoze batubaha Imana, n’amagambo y’urukozasoni yose abanyabyaha batubaha Imana bavuze bayituka” (Yuda 14, 15). Enoki yakoresheje impitagihe kubera ko ubwo buhanuzi bwagombaga gusohora byanze bikunze. Kandi koko, abantu batubahaga Imana barimbuwe n’Umwuzure!
4 Umwuzure wabaye mu mwaka wa 2370 Mbere ya Yesu, nyuma y’imyaka isaga 650 Enoki akoze umurimo we wo guhanura. Hagati aho, Nowa yaravutse, agira umuryango, kandi afatanya n’abahungu be kubaka inkuge. Abamarayika babi bari barambaye imibiri y’abantu, barongora abakobwa beza, maze babyarana na bo Abanefili. Byongeye kandi, abantu bari bararushijeho kuba babi, kandi isi yari yuzuye urugomo (Intang 6:1-5, 9, 11). Nubwo ibintu byari bimeze bityo, “Nowa yagendanaga n’Imana y’ukuri,” kandi yabwirizaga ashize amanga ari “umubwiriza wo gukiranuka.” (Soma muri 2 Petero 2:4, 5.) Muri iyi minsi y’imperuka, dukeneye ubutwari nk’ubwo.
BAGIZE UKWIZERA N’UBUTWARI
5 Mose yabaye icyitegererezo mu birebana no kugira ukwizera n’ubutwari (Heb 11:24-27). Kuva mu mwaka wa 1513 kugeza mu wa 1473 Mbere ya Yesu, Imana yaramukoresheje kugira ngo avane Abisirayeli muri Egiputa kandi abayobore mu butayu. Mose yumvaga adashoboye iyo nshingano, ariko yemeye kuyisohoza (Kuva 6:⁠12). Incuro nyinshi, we n’umuvandimwe we Aroni bagiye imbere ya Farawo, umutegetsi w’igitugu wa Egiputa, kandi bamumenyesheje bashize amanga Ibyago Icumi Yehova yakoresheje atesha agaciro imana zo muri Egiputa, maze akarokora ubwoko bwe (Kuva igice cya 7-​12). Mose yagaragaje ukwizera n’ubutwari kubera ko Imana yari imushyigikiye nk’uko natwe idushyigikira.​—⁠Guteg 33:27.
6 Dukeneye kugira ubutwari nk’ubwa Mose kuko Yesu yagize ati “bazabakurubana babajyane imbere y’abatware n’abami babampora, kugira ngo bibe ubuhamya kuri bo no ku mahanga. Icyakora nibabatanga, ntimuzahangayike mwibaza uko muzavuga cyangwa icyo muzavuga, kuko ibyo muzavuga muzabibwirwa muri uwo mwanya. Si mwe muzaba muvuga, ahubwo umwuka wa So ni wo uzaba uvuga binyuze kuri mwe” (Mat 10:18-20). Abategetsi b’isi nibaduhata ibibazo, umwuka wa Yehova uzatuma tubaha ubuhamya tububashye kandi dufite ukwizera n’ubutwari.​—⁠Soma muri Luka 12:11, 12.
7 Kwiyigisha Amategeko y’Imana buri gihe byatumye Yosuwa wasimbuye Mose agira ukwizera n’ubutwari. Mu mwaka wa 1473 Mbere ya Yesu, Abisirayeli bari biteguye kwinjira mu Gihugu cy’Isezerano. Imana yabwiye Yosuwa iti ‘gira ubutwari kandi ukomere rwose.’ Gukurikiza Amategeko byari gutuma Yosuwa agaragaza ubwenge mu byo yakoraga, kandi akagira icyo ageraho. Imana yaramubwiye iti “ntutinye kandi ntukuke umutima, kuko Yehova Imana yawe ari kumwe nawe aho uzajya hose” (Yos 1:7-9). Mbega ukuntu ayo magambo agomba kuba yarakomeje Yosuwa! Nta gushidikanya ko Imana yari kumwe na we kuko mu gihe cy’imyaka itandatu gusa, ni ukuvuga mu mwaka wa 1467 Mbere ya Yesu, Abisirayeli bari baramaze kwigarurira igice kinini cy’Igihugu cy’Isezerano.
ABAGORE BAKOREYE IMANA BABIGIRANYE UBUTWARI
8 Mu gihe cy’ibinyejana byinshi, hari abagore benshi bakoreye Yehova babigiranye ubutwari. Urugero, Rahabu w’i Yeriko wari indaya, yizeye Imana agira ubutwari bwo guhisha abatasi babiri bari boherejwe na Yosuwa, hanyuma ayobya abagabo umwami wo muri uwo mugi yari yohereje gushaka abo batasi. Igihe Abisirayeli bafataga umugi wa Yeriko, ntibagize icyo bamutwara we n’abo mu rugo rwe. Rahabu yaretse ibibi yakoraga, asenga Yehova mu budahemuka, maze aza kuba nyirakuruza wa Mesiya (Yos 2:1-6; 6:22, 23; Mat 1:1, 5). Ukwizera n’ubutwari yagaragaje byamuhesheje imigisha myinshi.
9 Nyuma y’urupfu rwa Yosuwa, ahagana mu mwaka wa 1450 Mbere ya Yesu, abacamanza ni bo batangiye kuyobora Isirayeli. Umwami w’i Kanani witwaga Yabini yamaze imyaka 20 akandamiza Abisirayeli. Imana yakoresheje umuhanuzikazi Debora kugira ngo ashishikarize Umucamanza Baraki kugira icyo akora. Baraki yakoranyirije abagabo 10.000 ku musozi wa Tabori kandi yari yiteguye kurwana na Sisera umugaba w’ingabo za Yabini. Sisera yagiye mu kibaya cya Kishoni ari kumwe n’ingabo ze n’amagare y’intambara 900. Ubwo Abisirayeli bamanukaga bagiye mu kibaya, Imana yatumye habaho umwuzure utunguranye, aho bari kurwanira hahinduka urwondo, rubuza amagare y’Abanyakanani kugenda. Ingabo za Baraki zaratsinze, maze ‘ingabo za Sisera zose zirimbuzwa inkota.’ Sisera yahungiye mu ihema rya Yayeli, ariko Yayeli aramwica igihe yari asinziriye. Mu buryo buhuje n’amagambo y’ubuhanuzi Debora yabwiye Baraki, uwo mugore witwaga Yayeli ni we ‘wahawe icyubahiro’ muri iyo ntambara. Isirayeli ‘yamaze imyaka mirongo ine ifite amahoro’ bitewe n’uko Debora, Baraki na Yayeli bagaragaje ubutwari (Abac 4:1-9, 14-22; 5:20, 21, 31). Hari abagabo n’abagore benshi bubaha Imana bagiye bagaragaza ukwizera n’ubutwari nk’ubwo.
AMAGAMBO TUVUGA ASHOBORA GUTUMA ABANDI BAGIRA UBUTWARI
10 Amagambo tubwira abagaragu ba Yehova bagenzi bacu ashobora gutuma bagira ubutwari. Mu kinyejana cya 11 Mbere ya Yesu, Umwami Dawidi yabwiye umuhungu we Salomo ati “gira ubutwari kandi ukomere, maze ukore. Ntutinye cyangwa ngo ukuke umutima, kuko Yehova Imana, Imana yanjye, ari kumwe nawe. Ntazagusiga cyangwa ngo agutererane kugeza aho imirimo yose y’inzu ya Yehova izarangirira” (1 Ngoma 28:20). Salomo yagize ubutwari maze yubakira Yehova urusengero rw’akataraboneka i Yerusalemu.
11 Mu kinyejana cya cumi Mbere ya Yesu, amagambo agaragaza ubutwari Umwisirayelikazi wari ukiri muto yabwiye umubembe, yamuhesheje imigisha. Yari yarafashwe n’umutwe w’abanyazi, maze aba umuja w’umugaba w’ingabo za Siriya witwaga Namani wari umubembe. Kubera ko uwo mukobwa yari azi ibitangaza Yehova yakoze binyuze kuri Elisa, yabwiye umugore wa Namani ko umugabo we agiye muri Isirayeli, umuhanuzi w’Imana yamukiza. Namani yagiye muri Isirayeli, avurwa mu buryo bw’igitangaza, kandi yahindutse umugaragu wa Yehova (2 Abami 5:1-3, 10-17). Niba nawe ukiri muto, ukaba ukunda Imana nk’uko uwo mukobwa yayikundaga, ishobora kuguha ubutwari bwo kubwiriza abarimu, abanyeshuri bagenzi bawe n’abandi.
12 Amagambo meza ashobora gutuma umuntu uhanganye n’ingorane agira ubutwari. Igihe Abashuri bateraga Yerusalemu mu kinyejana cya munani Mbere ya Yesu, Umwami Hezekiya yabwiye abantu be ati “mugire ubutwari kandi mukomere. Ntimugire ubwoba cyangwa ngo mukuke umutima bitewe n’umwami wa Ashuri n’abantu benshi bari kumwe na we, kuko abari hamwe natwe ari bo benshi kurusha abari hamwe na we. Yishingikirije ku mbaraga z’abantu, ariko twebwe tuzafashwa na Yehova Imana yacu aturwanirire.” Abantu bakiriye bate ayo magambo? Bibiliya igira iti “abantu bakomezwa n’ayo magambo ya Hezekiya” (2 Ngoma 32:7, 8). Amagambo nk’ayo ashobora gutuma twe n’Abakristo bagenzi bacu turushaho kugira ubutwari mu gihe dutotezwa.
13 Hari igihe ubutwari bugaragazwa n’uko hari ibintu twirinze kuvuga. Mu kinyejana cya cumi Mbere ya Yesu, Obadiya wari umugaragu w’Umwami Ahabu, yagize ubutwari bwo guhisha abahanuzi ijana ba Yehova, “abahisha mu buvumo, mirongo itanu ukwabo n’abandi mirongo itanu ukwabo,” kugira ngo baticwa n’Umwamikazi w’umugome Yezebeli (1 Abami 18:4). Kimwe na Obadiya watinyaga Imana, muri iki gihe hari abagaragu ba Yehova b’indahemuka benshi bagiye bagira ubutwari bakarinda bagenzi babo, banga kugira ibintu runaka babwira ababatotezaga.
UMWAMIKAZI W’INTWARI ESITERI
14 Umwamikazi Esiteri yagaragaje ukwizera gukomeye n’ubutwari, igihe umugabo w’umugome witwaga Hamani yateguraga jenoside y’Abayahudi bari hirya no hino mu Bwami bw’Abaperesi, mu kinyejana cya gatanu Mbere ya Yesu. Ntibitangaje rero kuba bararize cyane, bakiyiriza ubusa, kandi bagomba kuba barasenze babivanye ku mutima (Esit 4:1-3). Umwamikazi Esiteri yarababaye cyane. Moridekayi, umuhungu wa se wabo, yamwoherereje kopi y’itegeko ryatangaga uburenganzira bwo kwica Abayahudi, maze amutegeka kujya imbere y’umwami kugira ngo amwinginge atabare bene wabo b’Abayahudi. Icyakora, umuntu wese wajyaga aho umwami ari atamuhamagaye, yagombaga kwicwa.​—⁠Esit 4:4-11.
15 Nyamara Moridekayi yabwiye Esiteri ati ‘niwicecekera, agakiza kazaturuka ahandi. None se ni nde uzi niba icyatumye uba umwamikazi atari ukugira ngo ugire icyo umara mu gihe nk’iki?’ Esiteri yatumyeho Moridekayi ngo akoranye Abayahudi bari i Shushani, biyirize ubusa bamusabira. Yagize ati ‘nanjye nziyiriza ubusa, hanyuma mbone kujya imbere y’umwami nubwo binyuranyije n’itegeko; kandi niba ngomba gupfa, nzapfe’ (Esit 4:12-17). Esiteri yagaragaje ubutwari, kandi igitabo cyamwitiriwe kigaragaza ko Imana yarokoye ubwoko bwayo. Muri iki gihe, Abakristo basutsweho umwuka na bagenzi babo biyeguriye Imana bagaragaza ubutwari nk’ubwo mu gihe baba bahanganye n’ibigeragezo, kandi igihe cyose ‘Uwumva amasengesho’ aba ari mu ruhande rwabo.​—⁠Soma muri Zaburi ya 65:2; 118:6.
“NIMUKOMERE”
16 Mu kinyejana cya mbere, igihe Yesu yari afite imyaka 12, bamusanze mu rusengero “yicaye hagati y’abigisha, abateze amatwi kandi ababaza ibibazo.” Byongeye kandi, “abamwumvaga bose bakomezaga gutangazwa n’ukuntu yari asobanukiwe ibintu hamwe n’ibisubizo bye” (Luka 2:41-50). Nubwo Yesu yari akiri muto, yari afite ukwizera n’ubutwari bihagije ku buryo yashoboraga kubaza ibibazo abigisha bo mu rusengero bamurutaga. Kuzirikana urugero rwa Yesu bizatuma abakiri bato mu itorero rya gikristo bakoresha uburyo bwose babonye, kugira ngo ‘basobanurire umuntu wese ubabajije impamvu z’ibyiringiro bafite.’​—⁠1 Pet 3:15.
17 Yesu yateye abandi inkunga agira ati ‘nimukomere’ (Mat 9:2, 22). Yabwiye abigishwa be ati “dore igihe kigiye kuza, ndetse kirageze, ubwo muzatatana buri wese akajya iwe, mukansiga jyenyine. Icyakora sinzaba ndi jyenyine, kuko Data ari kumwe nanjye. Nababwiye ibyo kugira ngo mugire amahoro binyuze kuri jye. Mu isi mugira imibabaro, ariko nimukomere! Nanesheje isi” (Yoh 16:32, 33). Kimwe n’abigishwa ba mbere ba Yesu, natwe isi iratwanga, ariko ntitugomba kumera nka yo. Gutekereza ku butwari Umwana w’Imana yagize, bishobora gutuma tugira ubutwari bwo kwirinda kwanduzwa n’iyi si. Yanesheje isi, kandi natwe dushobora kuyinesha.​—⁠Yoh 17:16; Yak 1:27.
18 Intumwa Pawulo yahuye n’ibigeragezo byinshi. Igihe kimwe, Abayahudi b’i Yerusalemu bari bagiye kumutanyagura iyo abasirikare b’Abaroma batahagoboka. Nijoro, ‘Umwami yahagaze iruhande rwe, aravuga ati “komera! Uko wahamije ibyanjye i Yerusalemu mu buryo bunonosoye, ni na ko ugomba kubihamya n’i Roma” ’ (Ibyak 23:11). Kandi koko ni ko Pawulo yabigenje.
19 Pawulo yacyashye ashize amanga ‘intumwa z’akataraboneka’ zashakaga kwangiza itorero ry’i Korinto (2 Kor 11:5; 12:11). Izo ntizari intumwa z’ukuri. Pawulo we yashoboraga gutanga ibimenyetso bigaragaza ko yari intumwa: yari yarafunzwe, arakubitwa, akora ingendo zashoboraga kumuteza akaga, ahura n’izindi ngorane, arasonza, agira inyota, arara amajoro adasinziriye, kandi yahangayikiraga cyane abo bari bahuje ukwizera. (Soma mu 2 Abakorinto 11:23-28.) Mbega ukuntu yagaragaje ukwizera n’ubutwari! Ibyo byose bigaragaza imbaraga Imana yamuhaga.
20 Abakristo bose si ko bazahura n’ibitotezo bikaze. Ariko kandi, bose bakeneye kugira ubutwari kugira ngo bahangane n’ibibazo bahura na byo. Urugero, hari umusore wo muri Burezili wari mu gatsiko k’insoresore z’abanyarugomo. Amaze kwiga Bibiliya, yasanze agomba guhinduka, ariko byari bizwi ko umuntu wese witandukanyaga n’ako gatsiko yagombaga kwicwa. Yarasenze kandi yifashisha imirongo y’Ibyanditswe kugira ngo yereke umuyobozi w’ako gatsiko impamvu atagombaga kukagumamo. Uwo musore baramuretse avamo kandi ntibagira icyo bamutwara, maze aba umubwiriza w’Ubwami.
21 Ubutwari burakenewe mu murimo wo kubwiriza ubutumwa bwiza. Abakristo bakiri bato bakeneye kugira ubutwari kugira ngo bakomeze kuba indahemuka ku ishuri. Kugira ngo umuntu asabe konji ku kazi, bityo abashe kwifatanya mu byiciro byose by’ikoraniro, bisaba ubutwari. Hari n’ibindi bintu byinshi bidusaba kugira ubutwari. Icyakora, uko ibibazo duhura na byo byaba biri kose, Yehova azumva ‘amasengesho tuvugana ukwizera’ (Yak 5:15). Nta gushidikanya kandi ko azaduha umwuka we wera kugira ngo ‘tugire ubutwari kandi dukomere.’
[Ibibazo]
1, 2. (a) Ni iki rimwe na rimwe kiba gikenewe kugira ngo dukomeze kugendera mu nzira itunganye? (b) Ni iki tugiye gusuzuma?
 3. Ni iki Enoki yahanuriye isi itarubahaga Imana?
 4. Ni iyihe mimerere Nowa yarimo ariko agakomeza ‘kugendana n’Imana’?
 5. Mose yagaragaje ate ko yari afite ukwizera n’ubutwari?
 6. Abategetsi nibaduhata ibibazo, ni iki kizadufasha gutanga ubuhamya dufite ubutwari?
 7. Kuki Yosuwa yaranzwe n’ubutwari kandi akagira icyo ageraho?
 8. Kuki twavuga ko Rahabu yabaye intangarugero mu birebana no kugaragaza ukwizera n’ubutwari?
 9. Ni mu buhe buryo Debora, Baraki na Yayeli bagaragaje ubutwari?
10. Kuki twavuga ko amagambo tuvuga ashobora gutuma abantu bagira ubutwari?
11. Umugabo umwe yafashijwe ate n’amagambo arangwa n’ubutwari yavuzwe n’Umwisirayelikazi ukiri muto?
12. Amagambo y’Umwami Hezekiya yafashije ate abantu be?
13. Kuki Obadiya, umugaragu w’Umwami Ahabu, yatubereye icyitegererezo mu birebana no kugira ubutwari?
14, 15. Ni mu buhe buryo Umwamikazi Esiteri yagaragaje ukwizera n’ubutwari, kandi se byagize akahe kamaro?
16. Ni uruhe rugero Yesu yasigiye abakiri bato?
17. Kuki Yesu yateye abigishwa be inkunga yo ‘gukomera’ cyangwa kugira ubutwari, kandi se kuki natwe tubikeneye?
18, 19. Ni iki kigaragaza ko intumwa Pawulo yari afite ukwizera n’ubutwari?
20, 21. (a) Tanga urugero rugaragaza ko tugomba gukomeza kugira ubutwari. (b) Ni mu yihe mimerere bishobora kuba ngombwa ko tugaragaza ubutwari, kandi se ni iki twakwizera tudashidikanya?
[Ifoto yo ku ipaji ya 11]
Enoki yabwirije abigiranye ubutwari mu isi itarubahaga Imana
[Ifoto yo ku ipaji ya 12]
Yayeli yagize ubutwari n’imbaraga









^ ***yp2 pp. 311-317 Nzakora iki mu buzima bwanjye?***
Igice cya 38
Nzakora iki mu buzima bwanjye?
“Ngitangira kwiga, numvaga nta bwoba bw’igihe kizaza mfite. Ariko uko nagendaga ngana mu mwaka wa nyuma w’amashuri, nabonye noneho ko ubuzima bugiye guhinduka ngahangana n’ibibazo abantu bakuru bahura na byo.”—Alex.
TUVUGE ko ugiye kuva iwanyu ugakora urugendo rw’ibirometero byinshi. Ushobora kubanza kureba ku ikarita, kugira ngo umenye inzira izakugeza iyo ugiye. Ibyo ni kimwe no kugena icyo uzakora mu gihe kiri imbere. Umusore witwa Michael, ukora kuri bimwe mu biro by’amashami by’Abahamya ba Yehova, yaravuze ati “uba ugomba guhitamo mu bintu byinshi.” Wahitamo ute? Yarashubije ati “byose biterwa n’intego ufite.”
Intego ufite zigereranye n’aho hantu runaka ushaka kujya. Niba ugendagenda nk’umuntu utazi iyo ajya, ntushobora kuzigeraho. Bisaba ko ufata ikarita ukareba inzira uzanyuramo. Nubigenza utyo, uzaba ukurikije inama iboneka mu Migani 4:26 igira iti “jya uringaniriza ibirenge byawe inzira.” Hari indi Bibiliya igira iti “jya umenya iyo ujya.”—Contemporary English Version.
Mu myaka iri imbere, bizaba ngombwa ko ufata imyanzuro ikomeye irebana no gukorera Imana, akazi, gushaka, gushinga umuryango n’ibindi. Nubanza kumenya iyo ujya, guhitamo neza ntibizakugora. Iyo umaze kwishyiriraho intego y’icyo wifuza gukora, hari ikindi kintu uba ukwiriye kuzirikana.
“Ujye wibuka Umuremyi wawe”
Kugira ngo uzagire ibyishimo mu buzima bwawe, ukwiriye kuzirikana amagambo y’Umwami Salomo agira ati “ujye wibuka Umuremyi wawe mu minsi y’ubusore bwawe” (Umubwiriza 12:1). Ibyo bishatse kuvuga ko ibyo uhitamo kuzakora mu buzima bwawe, byagombye kujyana n’icyifuzo ufite cyo gushimisha Imana.
Kuki bikwiriye ko gushimisha Imana biza mu mwanya wa mbere? Mu Byahishuwe 4:11 hagira hati “Yehova Mana yacu, birakwiriye ko ikuzo n’icyubahiro n’ububasha biba ibyawe, kuko ari wowe waremye ibintu byose, kandi icyatumye biremwa bikabaho ni uko wabishatse.” Ibyaremwe byose byo ku isi no mu ijuru bigomba gushimira uwabiremye. Ese wowe ujya ushimira Yehova kubera ko yaguhaye “ubuzima no guhumeka n’ibintu byose” (Ibyakozwe 17:25)? Ese ntiwumva ukwiriye kugira icyo uha Yehova Imana kugira ngo umushimire ibintu byose yaguhaye?
Hari abasore n’inkumi b’Abahamya ba Yehova bakomeje kwibuka Umuremyi, bahitamo kwishyiriraho intego yo kumara igihe kinini mu murimo wo kubwiriza. Dore bimwe mu bice bigize uwo murimo nawe ushobora kugiramo uruhare.
Umurimo w’ubupayiniya. Abapayiniya ni ababwiriza bishyiriyeho intego yo kumara igihe kinini mu murimo wo kubwiriza. Kubera ko bahabwa imyitozo kandi bagahura n’abantu benshi muri uwo murimo, ubuhanga bwabo bwo kwigisha Bibiliya buriyongera.
Kubwiriza ahantu ababwiriza bakenewe kurusha ahandi. Hari abagiye bimukira mu turere dufite ababwiriza b’Ubwami bake cyane. Abandi bo biga urundi rurimi, bagafasha itorero riri hafi y’aho batuye rikoresha urwo rurimi rw’amahanga, cyangwa bakimukira mu kindi gihugu.
Umurimo w’ubumisiyonari. Abapayiniya babishoboye, bafite amagara mazima kandi bafite imbaraga, baratozwa maze bakoherezwa kubwiriza mu bindi bihugu. Umurimo w’ubumisiyonari utuma umuntu yumva anyuzwe rwose.
Umurimo wo kuri Beteli. Abagize umuryango wa Beteli bakorera ku Biro by’Ishami by’Abahamya ba Yehova. Mu bihugu bimwe na bimwe, hakorerwa imirimo yo gucapa no kohereza hirya no hino ibitabo by’imfashanyigisho za Bibiliya.
Kuba umukozi mpuzamahanga. Abakozi mpuzamahanga bajya mu bindi bihugu kugira ngo bafashe mu mirimo yo kubaka Amazu y’Ubwami, Amazu y’Amakoraniro n’amazu y’Ibiro by’Amashami.
Ishuri Rihugura Abitangiye Gukora Umurimo. Abasaza n’abakozi b’itorero batarashaka, bahabwa imyitozo yo kwigisha, bakigishwa n’uburyo umurimo w’Abahamya ba Yehova ukorwamo. Bamwe mu barangije iryo shuri bajya kubwiriza mu bindi bihugu.
Tegura inzira uzacamo
Gukora umurimo w’igihe cyose ni intego nziza rwose kandi ituma ubona imigisha myinshi. Icyakora ukwiriye kuyitekerezaho witonze. Urugero, ibaze uti ‘ese hari ubushobozi cyangwa ubuhanga mfite bwamfasha kwibeshaho?’
Kubera ko umukobwa witwa Kelly yari afite intego yo kuzaba umupayiniya, yahisemo akazi kari gutuma abigeraho. Yaravuze ati “nahisemo akazi kari kumfasha kubona ibyo nkeneye mu gihe nkora umurimo w’ubupayiniya.”
Kelly yiyandikishije mu ishuri ryisumbuye ryigisha imyuga. Ibyo byamufashije kugera kuri ya ntego yari yarishyiriyeho. Yaravuze ati “nifuzaga gukora umurimo w’igihe cyose. Ibindi byose byazaga hanyuma.” Kelly ashimishwa no kuba yarahisemo uwo murimo. Yaravuze ati “uyu ni wo mwanzuro mwiza nafashe kuruta iyindi yose.”
Gisha inama
Iyo ugenda mu gace utamenyereye, hari aho ugera ukayoboza. Ushobora kubigenza utyo no mu gihe uteganya ibyo uzakora mu gihe kiri imbere. Gisha abandi inama. Mu Migani 20:18 hagira hati “iyo abantu bagiye inama imigambi yabo irakomezwa.”
Ababyeyi bawe ni bo ba mbere bashobora kukugira inama nziza. Ariko ushobora no kugisha inama abandi Bakristo bakuze ubona bakurikiza inama zituruka ku Mana. Roberto, ufite imyaka 27, akora kuri Beteli. Yatanze inama igira iti “shaka Abakristo b’intangarugero bo mu itorero ryanyu cyangwa bo hafi y’iwanyu.”
Yehova Imana yifuza kugufasha guhitamo neza icyo uzakora mu buzima, kikazaguhesha ibyishimo byinshi. Bityo rero, musabe agufashe kugira ngo ‘ukomeze kwiyumvisha ibyo ashaka’ ko wazakora mu gihe kiri imbere (Abefeso 5:17). Mu byo ukora byose, jya ukurikiza inama iboneka mu Migani 3:5, 6, igira iti “jya wiringira Yehova n’umutima wawe wose kandi ntukishingikirize ku buhanga bwawe. Ujye umuzirikana mu nzira zawe zose, na we azagorora inzira zawe.”
Ku bindi bisobanuro, reba DVD ifite umutwe uvuga ngo “Ibibazo urubyiruko rwibaza—Ni iki nzakoresha ubuzima bwanjye?” Iboneka mu ndimi zisaga 30
[Ibisobanuro ahagana hasi ku ipaji]
Reba imbonerahamwe yo ku ipaji ya 164.
UMURONGO W’IFATIZO
“‘Nimubingeragereshe,’ ni ko Yehova nyir’ingabo avuga, ‘murebe ko ntazabagomororera ingomero zo mu ijuru, nkabaha umugisha mukabura aho muwukwiza.’”—Malaki 3:10.
INAMA
Gisha inama abantu bamaze imyaka myinshi mu murimo w’igihe cyose. Babaze impamvu bahisemo gukora uwo murimo n’imigisha baboneye muri uwo murimo.
ESE WARI UBIZI . . . ?
Ingufu z’amashanyarazi zishobora gutuma igikoresho runaka gikora. Mu buryo nk’ubwo, umwuka wera w’Imana ushobora gutuma ukora byinshi mu murimo wayo.—Ibyakozwe 1:8.
ICYO NIYEMEJE GUKORA
Dore icyo nzakora kugira ngo ndusheho kwishimira umurimo wo kubwiriza: ․․․․․
Icyo nifuza kubaza ababyeyi banjye kuri iyi ngingo ni iki: ․․․․․
UBITEKEREZAHO IKI?
● Ni ubuhe bushobozi cyangwa ubuhanga ufite?
● Wakoresha ute ibintu uzi ugamije gusingiza Yehova?
● Mu buryo butandukanye umurimo w’igihe cyose ukorwamo bwavuzwe muri iki gice, ni ubuhe bugushimisha cyane?
[Amagambo yatsindagirijwe yo ku ipaji ya 313]
“Ababyeyi banjye ndabubaha cyane. Kuba ababyeyi banjye bagira ishyaka mu murimo wo kubwiriza, bakaba barihanganiye ibibazo by’ubukene kandi bakantera inkunga yo gukora umurimo w’igihe cyose, byaramfashije cyane.”—Jarrod
[Agasanduku ko ku ipaji ya 314]
Urupapuro rw’imyitozo
Intego zanjye
  Shyira akamenyetso ku ntego wifuza kwishyiriraho. Uzuza mu mwanya watanzwe ariko wandike ubyiyerekezaho cyangwa wandike n’izindi ntego zitavuzwe aha.
Umurimo wo kubwiriza
□ Kongera igihe mara mu murimo wo kubwiriza, nkajya mara amasaha  buri kwezi
□ Kujya ntanga ibitabo ․․․․․ buri kwezi
□ Kujya nkoresha Bibiliya mbwira abandi imyizerere yanjye
□ Gusubira gusura incuro ․․․․․ mu kwezi
□ Gutangiza ibyigisho bya Bibiliya
Izindi ntego: ․․․․․
Kwiyigisha
□ Kujya nsoma amapaji ․․․․․ ya Bibiliya buri munsi
□ Gutegura amateraniro tugira mu cyumweru
□ Gukora ubushakashatsi kuri izi ngingo zo muri Bibiliya: ․․․․․
Mu itorero
□ Gutanga nibura igisubizo kimwe muri buri teraniro
□ Gufata iya mbere nkaganira n’umuntu ukuze kugira ngo ndusheho kumumenya neza
□ Gusura umuntu ukuze cyangwa wamugaye wo mu itorero
Izindi ntego: ․․․․․
Turi ku itariki ya
Nyuma y’amezi atandatu, ujye wisuzuma urebe intego wabashije kugeraho. Bibaye ngombwa ushobora kugira icyo uzihinduraho cyangwa uzongeraho.
[Ifoto yo ku ipaji ya 312]
Kugira intego mu buzima bizakurinda gupfusha ubusa imbaraga zawe, nyamara nta kintu gifatika wagezeho









^ ***g 10/11 p. 2 Ipaji ya kabiri***
Ipaji ya kabiri
Uko warera abana bawe neza
Iyo ababyeyi bamaze kubyara, hari ikintu baba batifuza gutekerezaho, nyamara kikaba kigomba kubaho byanze bikunze: amaherezo umwana wabo aba azakura akaba umuntu mukuru uzibeshaho. Uko ni ko byari biteganyijwe, kuko Bibiliya ivuga ko “umugabo azasiga se na nyina” (Intangiriro 2:24). Birumvikana ko ari na ko bigenda ku mugore.
Icyakora no kuri uwo munsi w’amarira n’ibyishimo, ubwo umwana w’umukobwa cyangwa umuhungu aba avuye iwabo, ababyeyi benshi baba bahangayitse. Baba bibaza bati “ese umwana wacu twamureze neza? Ese azashobora gukora akazi kamutunga, yite ku nzu abamo kandi akoreshe amafaranga neza?” Hari ikindi kibazo cy’ingenzi kurushaho bibaza, kigira kiti “ese umwana wacu azakurikiza amahame mbwirizamuco twamutoje?”—Imigani 22:6; 2 Timoteyo 3:15.
Muri iyi nomero yihariye y’igazeti ya Nimukanguke!, turi busuzume uko inama Bibiliya itanga zafasha ababyeyi kurera abana babo, bakurikije ikigero bagezemo.









^ par. 5 (Ibyak 9:3-22) Nuko akiri mu nzira agenda, agiye kugera i Damasiko, atungurwa n’umucyo uturutse mu ijuru uramugota, 4 yikubita hasi, maze yumva ijwi rimubwira riti “Sawuli, Sawuli, kuki untoteza?” 5 Aravuga ati “uri nde Mwami?” Aramubwira ati “ndi Yesu, uwo utoteza. 6 Icyakora haguruka winjire mu mugi, uzabwirwa icyo ugomba gukora.” 7 Icyo gihe abagabo bari bafatanyije na we urugendo bari bahagaze aho nta cyo bavuga. Koko rero, bari bumvise ijwi ariko ntibagira umuntu babona. 8 Hanyuma Sawuli arahaguruka; ariko nubwo amaso ye yari akanuye, nta kintu yabonaga. Nuko bamufata ukuboko, baramurandata bamujyana i Damasiko. 9 Amara iminsi itatu nta cyo abona kandi atarya, habe no kugira icyo anywa. 10 I Damasiko hariyo umwigishwa witwaga Ananiya, maze Umwami amubwirira mu iyerekwa ati “Ananiya!” Na we ati “ndi hano Mwami.” 11 Umwami aramubwira ati “haguruka ujye mu muhanda witwa Ugororotse, mu nzu ya Yuda, ushake umuntu witwa Sawuli w’i Taruso, kuko ubu arimo asenga, 12 kandi yabonye mu iyerekwa umugabo witwa Ananiya yinjira akamurambikaho ibiganza kugira ngo yongere kureba.” 13 Ariko Ananiya arasubiza ati “Mwami, numvise abantu benshi bavuga iby’uwo muntu, ukuntu yakoreye ibibi byinshi abera bawe bari i Yerusalemu. 14 Kandi na hano ahafite ububasha yahawe n’abakuru b’abatambyi, bwo kuboha abantu bose bambaza izina ryawe.” 15 Ariko Umwami aramubwira ati “haguruka ugende, kuko uwo muntu ari urwabya natoranyije kugira ngo ageze izina ryanjye ku banyamahanga no ku bami no ku Bisirayeli. 16 Nzamwereka mu buryo bweruye ibintu byinshi agomba kuzababazwa bamuhora izina ryanjye.” 17 Nuko Ananiya aragenda yinjira muri iyo nzu, amurambikaho ibiganza maze aravuga ati “Sawuli, muvandimwe, Umwami, ari we Yesu, wa wundi wakubonekeye uri mu nzira uza, yantumye kugira ngo wongere kureba kandi wuzuzwe umwuka wera.” 18 Nuko ako kanya, mu maso ye havamo utuntu tumeze nk’amagaragamba turagwa, maze yongera kureba; hanyuma arahaguruka maze arabatizwa, 19 afata ibyokurya ararya, yongera kugira imbaraga. Amara iminsi ari kumwe n’abigishwa i Damasiko, 20 ahita ajya mu isinagogi atangira kubwiriza ibya Yesu, ko Uwo ari we Mwana w’Imana. 21 Ariko abamwumvaga bose baratangaraga, bakavuga bati “harya uyu si wa muntu wari warayogoje ab’i Yerusalemu bambaza iryo zina, kandi akaba yaraje n’ino aha ari cyo kimuzanye, kugira ngo ababohe abashyire abakuru b’abatambyi?” 22 Ariko Sawuli akomeza kugenda arushaho kugira imbaraga, kandi agatuma Abayahudi bari batuye i Damasiko bashoberwa igihe yaberekaga mu buryo buhuje n’ubwenge ko uwo ari we Kristo.









^ par. 6 (Rom 16:3-15) Muntahirize Purisikila na Akwila, bagenzi banjye dukorana muri Kristo Yesu, 4 bari biteguye gucibwa amajosi ku bw’ubugingo bwanjye. Si jye jyenyine ubashima, ahubwo n’amatorero yose yo mu banyamahanga arabashima; 5 mutashye n’itorero riteranira mu nzu yabo. Mutashye uwo nkunda Epayineto, uwo akaba ari umuganura mu bizeye Kristo muri Aziya. 6 Mutashye Mariya wabakoreye imirimo myinshi. 7 Mutashye na Andironiko na Yuniya, bene wacu bakaba n’imbohe bagenzi banjye, abagabo bavugwa neza n’intumwa, bakaba bamaze igihe kirekire bunze ubumwe na Kristo kuruta icyo maze. 8 Muntahirize Ampuliyato, uwo nkunda mu Mwami. 9 Mutashye Urubano, umukozi mugenzi wacu muri Kristo, n’uwo nkunda Sitaki. 10 Mutashye Apele wemerwa muri Kristo. Mutashye n’abo kwa Arisitobulo. 11 Mutashye Herodiyoni mwene wacu. Mutashye abo kwa Narisisi bari mu Mwami. 12 Mutashye Tirifayina na Tirifoza, abagore bakorana umwete mu Mwami. Mutashye Perusi uwo dukunda, kuko yakoze imirimo myinshi mu Mwami. 13 Mutashye Rufo uwatoranyijwe mu Mwami, hamwe na nyina, ari na we mama. 14 Mutashye Asinkirito, Fulegoni, Herume, Patiroba, Heruma n’abavandimwe bari kumwe na bo. 15 Mutashye Filologo na Yuliya, Neru na mushiki we, na Olumpa hamwe n’abera bose bari kumwe na bo.

